
        
            
                
            
        

    
	ХЭЛМЭГДСЭН ЗАЯА - 26

	 

	“Монголын Улс төрийн хэлмэгдэгчдийн холбоо” Улаанбаатар хотноо 2008 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨМНӨХ ҮГ

	Монголын улс төрийн хэлмэгдэгсдийн холбооноос жил бүр Конрад Аденауэрийн сангийн тусламжтайгаар хоёр ном хэвлэн гаргадаг юм. Энэ удаа Ш. Батбаярын эмхэтгэн бичсэн «Хэлмэгдсэн заяа-26» номыг Монгол улсад их хэлмэгдүүлэлт ид явагдаж 19000 хүн цаазлагдсаны 70 жилийн ойг тохиолдуулан гаргаж байна. 

	Монгол орныг нийтэд нь хамарсан гуч дөчөөд оны их хэлмэгдүүлэлтийн оргил үе 1937-1938 онд явагдсан бөгөөд түүнд өртөгсдийн гэгээн дурсгалыг хүндэтгэх үүднээс түүх, архивын бичиг баримтад тулгуурлаж нийтэлж байна. Коммунист дэглэм ноёрхож байсан хуучин социалист системийн орнууд түүний дотроос цөөхөн хүнтэй Монгол улс хамгийн ихээр сүйрсэн юм. Хэдийгээр зарим хэсэгтээ судалгаа дутуу дулимаг ч энэ номын үнэ цэнэ нь XX зууны коммунист туршилтын шуурганд монгол үндэстний голомт дээр болсон аймшигт харгислалын баримтуудыг амьд гэрчүүдийн өчил, нотолгоогоор бичвэрлэн үлдээсэнд оршино. Их хэлмэгдүүлэлтийн гол эзэд нь байхгүй гэх боловч түүнийг зоригжуулан зохион байгуулсан МАХН одоо ч төр засгийн толгойд заларсаар байгааг хүн ард минь ямагт болгоомжлон сэрэмжтэй байхыг сануулахын үүднээс үлдээж байгаа юм шүү. Улс төрийн хэлмэгдэлд өртөгсдийг цагаатгах ажил 1990 оны ардчилсан хувьсгалаар хүчтэй түрж эхэлсэн ч МАХН түүний удирдлага саармагжуулж мартагнуулсаар байгааг болгоогтун. 

МОНГОЛ УЛСЫН ТҮР ЗАСГИЙН ГАЗРЫН АНХНЫ ЕРӨНХИЙ САЙД ДАМБЫН ЧАГДАРЖАВ

	Д. Чагдаржав 1880 онд Их шавийн Чандмань отог, Шүтээний аймаг Нэлээд эдүгээгийн Төв аймгийн Баян-Өнжүүл сумын нутагт Дамба хэмээх чинээлэг айлын гэрт төржээ. Угийн сэргэлэн авхаалжтай Чагдаржав хүү зургаан настай Да хүрээнд ирж шавилан суужээ. Түүний багш нь Сэцэн хан аймагт харьяалагддаг Дэчингалавын дацанд ном хурдаг, нэлээд сайн уншлагатай лам байв. Чагдаржав үе тэнгийнхэн дотроо толгой цохиж арван долоон настайдаа “гэсгүй” хэргэм хүртжээ. 

	ХIХ—XX зууны заагт Монгол оронд гаднын арилжаа наймаа ихэд дэлгэрч, анх удаа дэлхийн зах зээлийн хүрээнд татагдан орж, таваар мөнгөний харилцаа ихээхэн дэлгэрч байсан тэр үед хүрээний лам нараас нэлээд нь арилжаа наймаа, ацаг хөлсний ажилд татагдаж, улмаар харын амьдралд орсон билээ. Д. Чагдаржав тэдний нэг болсон юм. 

	1914 онд Д. Чагдаржав Орос, Хятад, Франц, Испани улсаар тойрон аялж, улмаар Англи, Итали улсад нэлээд удаан хугацаагаар байж тэдгээр орны амьдрал байдалтай танилцахын хамт англи, орос хэл бага зэрэг сурчээ. Тэрээр тэнд байх хугацаандаа их ч юм ажиглаж хөгшин Европын ахуй амьдралыг гадарлах болжээ. Чагдаржавын энэ аяллыг гадаад ертөнц, түүний дотор өрнөдийн орнуудын тухай сонирхолтой мэдээ мэдээлэл цуглуулах “нууц элч”-ээр Богд Жавзандамба хутагт түүнийг томилон илгээсэн байх магадлалтай гэж судлаачид үздэг. 

	Чагдаржав тэгж явахдаа Орос оронд гарсан Октябрь сарын хувьсгалыг ажигласан байна. Энэхүү хувьсгалын дүйвээний үеэр буюу 1917 оны 12-р сард тэрээр эх нутагтаа эргэн иржээ. 

	Аяллаас Чагдаржав хоёр зүйлийн бодлыг толгойдоо тээн иржээ. Нэгдүгээрт, феодалын нийгмийг өөрчлөх улс төрийн байгууллага байгуулж ертөнцийн харанхуйн туйл болсон Монгол орныг соён гэгээрүүлэх, хоёрдугаарт, улсын худалдаа буюу Монголын харилцан туслалцах хоршоо байгуулах байв. Ингээд Шүүх яамны түшмэл Цэдэвсүрэн нарын хүмүүсийг элсүүлэн илтгэл айлтгал бэлдэж Улсын доод хурлаар оруулж батлуулан Улсын хувь нийлүүлсэн хоршооны эх үүсгэврийг тавьж хоёр дахь санаагаа гүйцэлдүүлэх эхлэлийг тавьсан байна. 

	Чагдаржавын эхний санаа бол ганцаар хийх ажил бишийн дээр бас ч түүнийг зориглон хийхэд осолтой цаг үе байв. Ингээд Хүрээний байдлыг ажиглан судалсны эцэст Консулын дэнжийн гэгддэг Догсомын Бодоогийн хувьсгалт нууц бүлгэмд элсэн орсноор түүний хувьсгалын үйл ажиллагаа эхэлсэн байна. Удалгүй тэд С. Данзан, Д. Догсом, М. Дугаржав, Д. Сүхбаатар нарын сэтгэлээр ойр хүмүүс Зүүн хүрээнд буйг мэдэж тэд нөхөдтэй санал, хүчийг нэгтгэн ажиллах нь чухал гэж үзжээ. 

	Ингээд 1920 оны 6-р сарын 25-нд хувьсгалт хоёр бүлгэмийг нэгтгэх хурал Данзаны гэрт болж хоёр бүлгэм нэгдэн «Ардын нам» нэртэй нэгэн хүчин болох шийдвэр гаргажээ. Ийнхүү нэгдсэн хурлаас «Намын хүмүүсийн дагаж мөрдөх тангаргийн бичиг»-ийг баталжээ. 

	Мөн хурлаас Зөвлөлийн засагт Орос улсаас тусламж эрэх асуудлыг хэлэлцэн баталж тийш төлөөлөгч илгээхээр болсон байна. Төлөөлөгчдийн бүрэлдэхүүнд Данзан, Чагдаржав, Лосол нарыг томилж бусад гишүүд тус тусын үүрэгт ажилд хуваарилагджээ. 

	Ингээд их бичгийн хүн Бодоо, Догсом, Чагдаржав нар Зөвлөлт Орос Улсаас «Гадаад Монголын ардын нам ба ард түмнээс хандаж хүсэх нь» гэсэн бичгийн эхийг боловсруулж Оросын элч төлөөлөгч О. Ч. Макетеникт гардуулжээ. Тэрхүү бичигт Оросын хувьсгалт ард түмэн болон Монголын ард түмний хооронд бат холбоо тогтоох, Зөвлөлт засгийн газраас Монголын талаар явуулах бодлогыг тодруулан мэдэх, Монголд идэвхтэй туслах боломжийн талаар Оросын засгийн газартай хэлэлцээ хийх тухай дурдсан байдаг. Энэ шийдвэрийн дагуу Монголын хувьсгалчдын төлөөлөгчид Эрхүү хотод уван цуван ирж, МАН-ын нэрийн өмнөөс Зөвлөлт Орос улсын засгийн газарт хандаж тусламжийн талаар санал бодлоо илэрхийлсэн өөр нэгэн бичгийг боловсруулан Оросын элчид гардуулжээ. Ингээд удаа ч үгүй Данзан, Чагдаржав, Лосол нарыг Орос улсад мордуулжээ. 

	МАН-ынхан Чагдаржавыг ихээхэн хүндэтгэж байж. Учир нь Монголын хувьсгалчдын дотроос хамгийн ахмад нь, нөгөө талаар монгол хүн хөгшин Европт хөл тавиагүй байхад олон оронд аялж ихийг үзэж нүд тайлсан, тэгээд ч дорно дахины соёлд нэлээд нэвтэрсэн хүн гэж үзэж байв. Тэгээд ч түүнийг Монгол ардын анхны түр засгийн ерөнхий сайдаар томилж байсан нь санамсаргүй зүйл биш ээ. Чагдаржавыг 1921 оны эцсээр Богд хааны дэргэдэх шадар сайдаар томилжээ. Үүнийг судлаачид Богд хаанд тал алдахгүйн тулд хийсэн Бодоогийн бодлого, заль гэдэг. Гэвч Элбэгдорж Ренчино Чагдаржавыг шадар сайдаар томилохдоо МАН-ын тэргүүлэгчидтэй зөвлөөгүй хэмээн зэмлэж, удалгүй энэ ажлаас нь халуулж чаджээ

	Лосол Омск хотоос буцаж Данзан, Чагдаржав нар цааш оджээ. Найм хоногийн дараа "Бид сайн явж хүрлээ. Москвад эрх бүхий хүмүүстэй уулзаж байна” гэсэн утгатай цахилгаан ирүүлжээ. Москвад Ленин, Барбукий нартай уулзсан гэж МАХН-ынхан ярьдаг боловч Тройцкий, Крижановский нартай уулзсан нь үнэнд арай ойртоно гэж судлаачид ярих болсон. Ямар ч байсан МАН-ын төлөөлөгчид явсан хэргээ бүтээж 1921 оны ардын хувьсгалыг ялалтад хүргэхэд туйлгүй их нөлөөлсөн нь маргаангүй үнэн билээ. 

	Зургаан сарын дараа Оросын большевикууд болон Коминтерны явуулгаар МАН-д хагарал гаргаж Бодоогийн хэрэг гэгчийг бий болгож, түүндээ Чагдаржавыг хамааруулан Дотоодыг хамгаалах газраас баривчилж Оросын чикестүүдийн гарт тушаав. 

	Ийнхүү зүүн эсер Элбэгдорж Ренчино Цэргийн зөвлөл, Улсыг аюулаас хамгаалах газрыг гартаа авснаа ашиглан МАН-ын анхны долоог агнах ажлаа эхэлсэн байдаг. Чагдаржавт оноосон ялд баруун хязгаарыг түйвээж байсан Дамбийжаатай холбоотой байсан хийгээд Америкийн консул зэрэг дайсан этгээдүүдтэй ойртон холбогдсон, ардын засгийг устгах холын зорилготой, Хятадын харьяаны автономит засгийг сэргээх гэсэн эсэн бусын ялыг тохжээ

	Нэг сарын дотор мөрдөн байцаахдаа Орос Матрон, Оросын онцгой комиссын заавраар байгуулагдсан АХГ-ын дарга буриад Батуран зэрэг яргачид хайр найргүй зодож тамлаж мэдүүлэг дээрээ гарын үсгээ зурж чадахгүй болтол нь зодсон байдаг. 

	Хэт хатуу шугамтай улаан коммунистууд Чагдаржавт “хөрөнгөтөн орнуудаар явж байсан, хөрөнгөтний тагнуул байсан байж магадгүй” гэсэн тодорхойлолт өгч байж. Ингээд 1922 оны наймдугаар сарын 31-ний үүрээр Шар хаданд ДЯЯ-ны сайд Да лам Пунцагдорж, Шүүх яамны дэд сайд Тогтох, лам, хар, цэрэг Анингаа нарын 15 хүнийг Шар хаданд буудан хороосон түүхтэй ажгуу. 

	Бодоо, Чагдаржав нарын хэргийн материал, байцаалтын протоколтой нарийн танилцахад тэдэнд холбогдуулан үүсгэсэн хэрэг нь санаанд багтамгүй дэндүү зохиомол, мушгин гуйвуулсан, энэрэнгүй нийгэмд байж боломгүй байсныг хожим төрийн цагаатгалаар тогтоосон билээ.

	 


ХАЛХЫН СЭЦЭН ХАН НАВААННЭРЭН

	МАХН-ын суртал нэвтрүүлэг Богд хаант Монгол Улсын Засгийн газрын сайд байсан хан, ван, гүн, ноёд язгууртнуудаа "... мулгуу тэнэг, бичиг соёлгүй, яр хүйтэнд баригдсан, харгис догшин, адгийн муухай амьтад байсан” гэж ард түмний тархинд хоногшуулсан байна. 

	Одоо ч энэ ойлголт нь хэвээрээ. Ард түмний нэгэн үеийн тухай буруу ойлголтыг дараагийн үед хоногшуулбал тэр үе нь арилж дуусахаас нааш засардаггүй бололтой юм. 

	Үүний нэг баримт нь улс тунхагласны 83 жилийн ойгоор МАХН-ын мэдлийн телевизүүд 70, 80 жил сурталдаж олны тархийг угааж, улиг болсон VIII Богд Жавзандамба хутагт болон эсэргүү хэмээн хилсээр цаазлагдсан Ерөнхий сайд Бодоо, МАН-ын дарга С. Данзан нарыг үзэл суртлын хувьд ялласан «Өглөө», «Тэмцэл» хэмээх үнэнийг хэт гуйвуулсан “улаан хувьсгалч” киногоо дахин дахин гаргалаа. Арай ч «Намрын халуун өдрүүд» киног гаргасангүй байна. Хэдийгээр энэ кино мөн л үзэл сурталжсан авч С. Данзаныг цаазалж буй түүхэн үнэн гардаг учраас гаргахгүй байгаа биз. 

	Энэ нь МАХН-д хэрэгтэй болоод л тэр биз ээ. Тэгвэл тэр эсэргүү феодал ноёдын дотор бас гэрэл гэгээтэй, өндөр соёл боловсролтой хүмүүс олон байсан. 

	Тэдний нэг Халхын Сэцэн хан Цэрэндэндэвийн Навааннэрэн бөлгөө. 1921 оны ардын хувьсгалыг талархан хүлээн авч Мэргэн гүн Гомбожав, Хараагийн баатар ван Наваан-Юндэн, Хичээнгүй баатар ноён Гомбо-Идшин нарын хэсэг залуу ноёд отго жинсээ, хэргэм зэргээ сайн дураар халжээ. Ийнхүү ардын засагт хүчин зүтгэсэн цөөн ноёдын нэг бол эртний сурвалжит Халхын дөрвөн ханы нэг Навааннэрэн билээ.

Автоматаар үүсгэсэн тайлбар]

	 

	1937 оны наймдугаар сард КГБ-ын орлогч сайд генерал Фириновскийн авчирч маршал Чойбалсанд гардуулсан «Заговор №1»-д бичигдсэн баривчлан хөнөөх 115 хүний нэрийн жагсаалтын 84-д Сэцэн хааны нэр оржээ. Ингээд 1937 оны есдүгээр сарын 10-ны “Цуст ням гарагийн" шөнө Навааннэрэн буюу Юндэнбазарыг баривчилжээ. 

	Тэр бээр есдүгээр сарын 14-нд ДЯЯ-ны орлогч сайд Насантогтоход өгсөн анхны мэдүүлэгтээ "Миний бие уулаас 15 хамжлагатай тэргүүн зэргийн тайж Цэрэндэндэвийн гуравдугаар хүү болон европын 1887 онд төрсөн бөгөөд 20 нас хүртэл эцэг эхийн хүмүүжлээр гэрийн боловсрол эзэмшиж, хятад, манж, төвөд хэлэнд суралцсан, халх үндэстэн, угсаа залгамжилсан тайж, нас 50, эхнэр Бүтэд 39 настай, хүү Санжаа-Иш 15 настай" гэжээ. 

	Хэвт ёсны 11 дүгээр он буюу 1908 онд Халхын сэцэн хааны зэргийг залгамжлан суусан ба энэ завсар Автономийн үед Ерөнхий яамны зөвлөх, ДЯЯ-ны тэргүүн сайдын тушаалыг хүлээж явсан. Богдын зарлигаар Монгол-Хятад болоод гурван этгээдийн хэлэлцээрээр Бээжинд гурван удаа илгээгдэж үүргээ зэгсэн сайн гүйцэтгэсэн учир хоёр улсын хэргэм зэрэг, одон шагнал хүртэж явсан амуу. 

	Ардын засаг тогтсоноос хойш Аж ахуйн яамны сайд, Шинжлэх ухааны хүрээлэнгийн орлогч дарга, Улсын бага хурлын гишүүн зэрэг албыг хашиж явсаар өдий хүрсэн. Монголын 15 дугаар онд Намын төв хорооны томилолтоор Гоминданы намын удирдагч Сувваны бие барсан тухай гашуудлыг илэрхийлэх ёслолд оролцсон ба Вон Юйшантай уулзах, мөн Банчин богдыг Монголд залахаар Коминтерны төлөөлөгч Рыскуловын даалгавраар би Гадаад яамны сайд Амар, МАХН-ын төв хорооны тэргүүлэгч Гэлэгсэнгэ нарын хамт томилогдож Бээжинд дөрөв дэхээ очсон удаатай. Коминтерны төлөөлөгчөөс “Банчин богдыг Монголд ирүүлэх гэсэн учир бол Банчин богдын нөлөөгөөр Төвөд, Барга, Дотоод монголчуудыг хувьсгалын зүгт хандуулан татахад тустай хэмээн үзэж анхааруулж байсан бөлгөө“ гэжээ. 

	1937 оны есдүгээр сарын 30-нд ДЯЯ-ны онцгой хэлтсийн дарга мангас хочит Сономын Доржид өгсөн хоёр дахь мэдүүлэгтээ, “Ерөнхий сайд Гэндэний удирдлага даалгавраар хувьсгалын эсэргүү, тагнуулын ажил хийж явсан зүйлгүй. Гагцхүү олноо өргөгдсөн 25 (1935) онд Япон манжийн цэргүүд Халхын сүмийг эзлэхийн сацуу Гэндэнээс Дотоодыг хамгаалах газрын дарга байсан Намсрайгаар “Халхын сүм бол Монголын өссөн төрсөн нутаг мөн” хэмээсэн өргөдлийг засгийн газраа оруулсугай хэмээсэн ёсоор Шинжлэх ухааны хүрээлэнгийн дарга Лог Дэндэвт гуйж нэгэн өргөдлийг хийлгэж өөрийн биеэр засгийн газар очиж уул өргөдлийг засгийн газрын нарийн бичгийн дарга, зохиолч Цэмбэлийн Өлзий-Очирт аваачиж өгсөнд Өлзий-Очир Улсын бага хурлын дарга, их бичгийн хүн Д. Догсом нараас засаж залруулаад «Улаан туяа» сонинд нийтэлсэн болой. 

	Миний өргөдлийн утга нь “Халхын сүм бол, язгуураас миний эцэг өвгөдийн нутаг байсаар ирсэн юм гэсэн санаа агуулсан, харин эл өргөдлийг надаар зориуд гаргуулсны учрыг мэдэхгүй, бодвоос хил хязгаарын будилааныг найрамдлаар хэлэлцэж таслахад хэрэгтэй байсан болов уу? хэмээн санана. Үүнээс өөр Гэндэнээс ямар нэгэн даалгавар авч гүйцэтгэж байсан удаагүй болохыг батлан мэдүүлье” гэжээ. 

	Халхын сүмийн талаар Сэцэн ханаар бичүүлдэг нь их учиртай байх. Учир нь Халхын сүм нь Сэцэн хан аймгийн зүүн захад оршиж байсан ба сүм буй нутгийг Халхын нутаг болохыг тэмдэглэж анхнаас нь ийм нэр өгсөн бололтой. Тэгэхээр энэ нутгийг захирч байсан хан мэдэхээс өөр хэн мэдэх билээ. Одоо Халхын сүм хилийн цаана буй. 

	Харин 1937 оны аравдугаар сарын 16-нд өгсөн гурав дахь мэдүүлэгтээ, урьдах хоёр удаагийн мэдүүлгээсээ буцаж Гэндэний хувьсгалын эсэргүү байгууллагад элсэж, үүрэг даалгаврыг нь биелүүлж байсан хэмээн шинэчлэн мэдүүлээд гарынхаа үсгийн оронд хурууныхаа хуарыг дарсан байдаг. Энэ нь ДЯЯ-ны мөрдөн байцаалтын тамлалд даалгүй тамирдаж, бие нь гарын үсгээ зурж чадахгүй болтлоо дор орсны гэрч гэлтэй. 

	Их бичгийн хүн Догсомын Бодоо ч ингэсэн байдаг. Ингээд 1937 оны аравдугаар сарын 23-ны өдрийн Онцгой бүрэн эрхт комиссын нэгдүгээр хурлаар оруулж, шүүх цаазын бичгийн 43, 44, 45-р зүйл ангиар бүх хөрөнгийг нь хурааж, буудан алах ялаар шийтгэж гүйцэтгэжээ. 

	Сэцэн хаан Навааннэрэнг Улсын цагаатгах ажлыг удирдан зохион байгуулах комиссоос 1991 онд улс төрийн хувьд цагаатгажээ. Ийнхүү халхын нэг сайхан язгууртан, сэхээтнийг үр хүүхэд төрөл төрөгсөд, гал голомтыг нь залгах хүнгүй болтол нь сүйрүүлсэн гашуун боловч үнэн баримт энэ билээ. 

	Оросууд хэдэн зууны өмнөх хорслоо ингэж тайлж, Чингис хааны угсааны язгууртнуудыг нарийн бүртгэн хядсан юм. Түүний хүүгийн тухай сураг алдарсан ба үүгээр эртний сурвалжит Халхын Сэцэн ханы угсаа тасарчээ. 


Ц. ДАМДИНСҮРЭНГИЙН 100 НАСНЫ ОЙД

	 

	Хатгин овгийн нүүдэлчин 

	Харц язгуурт Дамдинсүрэн

	 

	Ардын уран зохиолч, академич Цэндийн Дамдинсүрэн гуайн тухай ихэнх хүмүүс гэгээлэг сайхан амьдарсан байх даа л гэж төсөөлдөг. Бодит амьдрал дээр их зохиолч маань байнгын шахалт, дарамт, хардлага, хавчлагын дор амьдарч, хэд хэдэн удаа хэлмэгдэж, тэр бүгдийг асар их зориг тэвчээр гарган сөрж амьдарсан байдаг. “Баруунтнууд" гэгч ухаалаг хүмүүс төрийн эрхэнд гарсан тэр алтан үед Монгол улс барууны өндөр соёлтой орнуудад хэдэн залуучуудыг явуулж сургасан, тэдний нэг бол их эрдэмтэн зохиолч Цэндийн Дамдинсүрэн ажээ. 

	Түүний өргөн цар хүрээтэй мэдлэг, эх оронч сэтгэлийг тэр үеийн нам засгийн хатуу харгис бодлого, дотоод яамныхны сүрдүүлэг, шорон гяндан огтхон ч мохоож хүчрээгүй үнэнд гүйцэгдсэн гэхэд болно. Тэрээр 1926 оны үеэс л өөрийнх нь хошигнон өгүүлснээр “ардын засгийн эхэн үед арваадхан том даргын тоонд орж, хичээнгүй сайдтай хамт конторлож байсаан” гэснээс үзвэл Монгол төрийн том зүтгэлтэн байжээ хэмээн ойлгогдоно. Нам, Эвлэлийн ажилтан, МҮЭ-ийн төв зөвлөлийн дарга, «Үнэн» сонины эрхлэгчээс гараагаа эхэлсэн эрдэмтэн маань 1929 оноос Үйлдвэрчний Зөвлөлийн даргаар дэвшиж, хэлмэгдүүлэлтэд өртөх анхны шалтгаа сонссон гэдэг. “800 бодын хөрөнгөтэй феодалын хүү Дамдинсүрэн ардын толгой дээр сууж байна” гэх хэн нэгний шүүмжлэлээс үүдэн ажлаасаа халагдаж, аар саархан ажил хийж амьдралаа залгуулсаар, Улан-Үдийг зорьжээ. 

	Тэнд эрдэм номын ажлаа үргэлжлүүлэн байсаар, өөрийнх нь эсрэг шуугиан намжсан үед эх орондоо буцаж ирэв. Эрдэм мэдлэгтэй түүнийг Шинжлэх ухааны хүрээлэн олон таван үггүй л ажилд авсан байна. Харамсалтай нь тогтвортой ажиллах боломж түүнд олгосонгүй. 

	1962 онд нэг хуралдсан МАХН-ын Төв Хорооны бүгд хуралд нэг хүнийг тахин шүтэхийн хор холбогдлын тухай хэлэхээр бэлтгэсэн үгнээсээ болж, хэлээгүй үгийнхээ төлөө баривчлагдан шоронд суусан ажээ. Ийнхүү их зохиолчийг хэрхэн хэлмэгдүүлж байсан тухай зарим баримтыг Цогзол гэх хүний гарын үсэгтэй болон Дамдинсүрэн гуайн өөрийнх нь гараар бичигдсэн өргөдөл зэргээс эш татан толилуулж байна. 

	 

	[image: Нет описания фото.]

	Үнэн сонины редакцынхан

	 

	Баримт 1

	Нэг хүнийг тахин шүтэхийн хор холбогдол, хууль завхруулсныг шүүмжилсэн МАХН-ын ТХ-ны 1962 оны бүгд хуралд хэлэхээр бэлтгэсэн үг юм. Эх нь бичгийн цаасны тал дээр босоо байрлалтай шинэ үсгээр хар бэхээр бичсэн 41 нүүр гар бичмэл болно. Төгсгөлд нь “Энэ үгийг хэлэх гэж бэлдсэн боловч үг хэлэх зөвшөөрөл олдсонгүй. Энэ бол харамсалтай. Ц. Дамдинсүрэн” гэж тод хар бэхээр тэмдэглэсэн байна. Уг үгэн дотор: “Сталин, Чойбалсан нарыг магтах, шинэ үсгийн дүрэм зохиох зэрэг олон ажлыг тэр үед чухам дарга нар дээрээс даалгаж байсны буруу зөрүүг бусадтай хуваалцах, эсвэл өөрөөсөө булзааруулах хандлага өчүүхэн төдий ч гаргалгүй нэгэнт би л бичсэн тул удирдагч нарыг магтсанаа шууд өөрийн буруу хэмээн үзнэ” гэсэн нь бий. 

	 

	Баримт 2

	БНМАУ-ын Дотоод явдлын Яам гэж хэвлэмэл буюу тэмдгээр дарсан монгол, латин үсгээр хавсарсан бэлэн толгой бүхий бичгийн цаасны тал хэмжээний хуудсан дээр бичигдсэн үнэмлэх байна. Өмнөх бэлэн загварын араас залгуулан ягаан өнгийн туузтай монгол бичгийн машинаар цохиж он сар өдөр, Цогзол гэдэг хүний гарын үсгийг хөх бэхээр Дамдинсүрэн гэдэг нэрийг ягаан буюу сурагч бэхээр цойлджээ. 

	Баримт 3

	Шугамтай бичгийн цаасны хэмжээний хоёр хуудаснаа гурван нүүр ягаан бэхээр төмөр үзгээр, монгол бичгээр бичсэн өргөдлийн эх ноорог. Балын харандаагаар хэдэн мөрийг нэмж оруулан бичсэн буй. 

	 

	Баримт 4

	Хэдэн удаа өргөдөл бичихдээ аль нэгэнд нь хавсаргасан бололтой хураалгасан эд хогшлын нэр, тоо, ширхэг, үнийн жагсаалт байна. Шугамтай бичгийн цаасны хэмжээний гурван хуудасны нүүр талд монгол бичгээр хортой харандаа хэрэглэн хүснэгт татсан баримт юм. Зарим газар үнийг ягаан бэхээр тодруулсан ажээ. Хожим хураалгасан эд зүйлсээ буцааж авсан эсэх нь тодорхойгүй байдаг. 

	 

	Баримт 5

	Шугамтай бичгийн цаасан дээр ар өвөргүй ягаан бэхээр монгол бичгээр бичсэн өргөдлийн хуучирч навтарсан нэгэн хуудас байна. Уг баримтуудад бичигдсэн он сарууд нь Монгол улсын хуучин оноор байх тул 10 жилээр ухраан тоолбоос одоогийн он сартай тохирох учиртай юм. 

	 

	Дээр дурдсан 5 баримтыг дэлгэрүүлбээс:

	Нэг

	Намын бүгд хурал дээр үг хэлэх зөвшөөрөл олгосонд би талархаж байна. Нэг хүнийг шүтэж бишрэх явдлын хор холбогдол, хууль завхруулж хилсээр олон хүнийг шийтгэсэн тухай асуулт гарч байгаа болохоор мөн хууль завхруулсан хэрэгт өртөгдөж зовсны хувьд би өөрийн тухай цөөн үг хэлье. Энэ бол Дотоод яамны ажлын байдлыг бага сага ч гэсэн харуулах болно. 

	1938 онд Октябрийн хувьсгалын ойг угтаж манай дотоод яамны чекистүүд дайсныг илрүүлэх уралдаан зохиожээ. Тэр уралдаанд Дотоод яамны гарамгай ажилтан байсан, одоо хуулийн хорооны орлогч дарга байгаа Цэнд намайг ардын дайсан гэж илрүүлэн олоод 1938 оны 11 сарын 4-ний шөнө баривчилж, шоронд хийсэн. Тэгээд намайг “дайсны ямар тагнуулын бүлгэмд хэдийд элссэн бэ? Тэр бүлгэмийн даалгавраар хорлон сүйтгэх ямар ажлыг хийсэн бэ?” гэдэг ийм хоёрхон мухар асуултыг тулгаж 15 сар байцаасан юм. Байцаахдаа хүйтэн, халуун тасалгаа зэрэг элдэв жигшүүртэй муухай аргыг хэрэглэж, элдвээр зодож зовоодог байлаа. Нэг удаагийн байцаалт ямар байсныг хэлье. Өдөр дараалан 8 цаг байцаасаар 20 хоног болов. Тэгэхэд би “эсэргүү бүлгэмийн гишүүн” гэж хэрэг хүлээсэнгүй тул чангалахаар шийдлээ. Тэгээд нэг хоногт найм найман цагаар гурван байцаагч ээлжлэн байцааж, нэг ч унтуулалгүй бүхэл арав хоног байцаасан юм. Хөл газар хүрэхгүй өндөр дөрвөлжин сандал дээр хөдөлгөөнгүй суулгадаг байлаа. Би өлсөөд тэдний хоол идсэн тавгийг долоож амьдарч байсаан. Тэгээд эрдэмтэн Жамсрановтой танил дотно байсан, Японыг магтаж ухуулга хийж байсан, Пушкиний «Олег цэцний дуулал» гэдэг шүлгийг орчуулсан ийм гурван хортой хэрэг хийсэн гэж намайг ухаан мэдээгүй шахуу байхад өчиг мэдүүлэг шиг юм бичиж авсан. Японыг магтсан гэдгийг би тайлбарлан хэлье. 1938 оны зун би Булган аймагт суртлын бригадыг удирдаж явах болоод бэлтгэлээ Төв хороонд шалгуулах гэж Сүхбаатарын төв талбайд бригадын хамаг хэрэглэгдэхүүнээ засацгаан тавиад хоёр гурван хүний хамт сууж байлаа. Гэтэл нэг хүн дэлгэсэн газрын зургийн Токио хотоос ийш тийш далай дээгүүр хар хөх судал зурвас зурсныг зааж “Энэ ямар учиртай юм бэ?” гэж асуулаа. Би түүнийг тайлбарлаж “Далай дээгүүр байгаа хар хөх зурвас бол усан боомт юм. Токио хот бол усан зам харилцаа ихтэй, далай дээр хүчирхэг улс гэдэг” гэж хариулав. Түүнийг шинжлэх ухааны хүрээлэнд ажилтай байсан Баяндэлгэр өвгөн бичиж аваад Дотоод яаманд мэдээлжээ. Миний гэмт хэрэг ердөө л энэ байлаа. Энэ хэргийн учир намайг баривчлаад, намайг тэгээд эсэргүү бүлгийн гишүүн гэж хэрэг хүлээлгэн заавал алах гэж оролдсон юм. Миний нэг завшаан бол би 1930 онд олон нийтийн хариуцлагатай ажлаас хөөгдөж, хөдөө яваад шинэ эргэлтийн дараа Зөвлөлт улсад сургуульд явж, хэдэн жил болсон учраас дээд хариуцлагатай ажилтантай харилцаагүй болж мартагдсан байна. Тэгж зайлж мартагдаагүй бол ямар нэг хүн намайг гишүүнээ гэж мэдүүлэх болно. Тэгээд намайг түүнтэй нүүрэлдүүлж гүтгээд худал хэрэг хүчээр тулган буудах нь лавтай байсан. Дотоод яам, олон хоног сараар эсэргүү гэгдсэн хүмүүсийн өчиг мэдүүлгийг шүүрдсэн боловч миний нэр гарсангүй. Ийм болохоор намайг гүтгэж алахад арай болохгүй байсан бололтой. 

	Тэгээд намайг аргагүй цагаатгаж 1940 оны нэгдүгээр сарын 27-нд суллан тавьсан юм. Би дотоод яаманд зарим шүдээ хэмх цохиулаад зарим шүдээ чийг өвчнөөр унагаад мэдрэлийн өвчтэй болж гарсан. Шоронд суухдаа бөөсөндөө баригдаж байсан. Ном унших хатуу хориотой байсан. Дотоод яамны сайдаасаа аваад байцаагч нар хүртэл туйлын зэрлэг хүмүүс байсан. Жишээлбэл намын түүхч болоод эрдэмтэн болох гэж байгаа Төмөрбаатар бол пийшингийн амны төмрийг мулталж аваад хүн зоддог байсан. Энэ мэтийн яргачин хүмүүсийг ядахдаа намаас хөөх хэрэгтэй. 

	Би шоронд сууж байхдаа маш олон шударга сайн хүмүүсийг худал хэрэг хүлээгээд машинд ачуулахыг үзсэн. Дивизийн дарга зэрэг 14 дээд тушаалын дарга нарыг худал хэрэг хүлээж алагдах гэж байхад нь би заримтай нь дайралдаж ярьсан. Тэд нар бол “Ингэж зодуулж зовж байснаас худал хэрэг хүлээгээд хурдан үхсэн маань дээр” гэж байсан. Корпусын дарга Цагаан ч мөн адил тийм үг хэлж байсан. Тэд нар надад захиж хэлэхдээ “Биднийг ингэж хилсээр алагдсаныг ач үрд минь, ард түмэнд минь мэдэгдэж үзээрэй" гэж надад захисан юм. Одоо тэдний гэрээсийг та бүхэнд уламжилъя. Би эсэргүү хэрэг хүлээгээгүй учраас намайг цагаатгаж гарах магадгүй гэж тэд над захисан хэрэг. 

	Дотоод яамны комендант Содов, Сүнрэв нар бэлдсэн бүх (ноос) олс зэрэг чухал материалаа дуусчихлаа. Тэгэхэд хүний аманд шар эсгий чихээд гарыг ард нь төмөр утсаар хүлж өрөлбөөр тас хавчаад шөнө ачааны машинд ачиж брезентээр бүтээгээд аваад явдаг байсан. Ингэж долоо хоног бүр хэдэн удаа шөнө хэдэн машинаар хүмүүсийг ачаад явдаг байсан. Дотоод яамыг яргын газар, Дотоод яамны ажилтан нарыг яргачин гэж манай ард түмэн зүй ёсоор нэрлэсэн байгаа юм. Энэ яргын газрыг устгаж, яргачин нарыг шийтгэх цаг хэдийнээ болсон. Тэгээд хянан сэргийлэх газрыг манай ард түмэн шинээр байгуулах хэрэгтэй болно. 

	Чойбалсантай 1926 оноос танил байсан. Гэрээр нь ч орж гарч явсан. Чойбалсанг мандуулж магтан шүлэг ч бичиж байсан хүн би. Тэр шүлэгтээ би бялдуучилж, Чойбалсанг дэндүү магтаж байсан буруу надад бий. Гадаадын нэг сэтгүүлд миний тухай бичсэн нь, Дамдинсүрэн бол Сталин мандтугай гэж, бас Чойбалсан мандтугай гэж шүлэг бичсэн. Түүний ачаар өөрөө мандсан хүн гэжээ. Энэ ер нь үнэн үг. Чойбалсан бол Зөвлөлт-Монголын найрамдлыг зузаатгаж байгаа сайн хүн гэж би бодож байсан. “Энэ сайн хүн маань яагаад олон шударга сайн хүмүүсийг хядсан юм бэ?” гэвэл Чойбалсан бол гаднаас Сталиныг шүтэн бишрэх явдлыг арилгах ажлын үргэлжлэл шүү дээ. Энүүхэндээ хэлэхэд Чойбалсан маань Сталин, Берия нарын заавар зөвлөгөөгөөр ажиллаж байсан, түүнд өөр ч зам байгаагүй. Чойбалсан, нөхөр дайсан хоёроо ялгаж чадахгүй болоод Берияд очиж "Сайн зөвлөгч өгөөч” гэж уйлж байсан гэдэг. Чойбалсангийн оронд өөр нэг хүн байсан бол Чойбалсангаас бүр илүүгээр хүн амьтныг хядах байсан байж болно. Тэр цагийн нөхцөл нь тийм хачин хэцүү байсан юм. Үүнийг нөхөр Цэдэнбал илтгэлдээ зөв дүгнэж хэллээ. Чойбалсан буруу хэрэг хийхдээ ард түмэндээ тустай сайн хэрэг хийж байна гэж итгэж байсан хүн. Үүнийг анхаарч үзэх хэрэгтэй. Тэгэхдээ Чойбалсангийн нэрэмжит олон газар Богд уул, Улсын их сургууль, Чойбалсан аймаг зэргийг өөрчлөх хэрэггүй гэж хэлэхгүй. Харин өөрчлөх хэрэгтэй. 

	Намайг шоронгоос гарахад нөхөр Чойбалсан их баярлаж, миний гарыг барьж, мөрийг илж удтал тавихгүй байсан билээ. Нөхөр Чойбалсан над ийм сайн байсан юм бол намайг яагаад шоронгоос гаргаж өгөөгүй юм бол гэж би бодож байсан. Гэтэл чухамдаа Чойбалсан Дотоод яамны талаар тун бага мэдэлтэй байсан. Чойбалсангийн доогуур байгаа Дотоод яамны удаа дараагийн сайд Насантогтох, Жамбалдорж, Дүйнхэржав, Цэдэв, Намын Төв Хорооны нарийн бичгийн дарга Лувсаншарав, Дамба нар хамаг хэргийг мэдэж, хамаг амьтныг хядаж байсан. Шүүх яамны сайд байсан Цэрэндорж бас цөөнгүй хүнийг хядалцсан. Цэрэндорж бол маш аймхай ядуу амьтан байсан. Аймхай хүнээс илүү аюултай хүн алга. Дотоод яаманд бүрэн эрхт комисс хуралдаад хүний өчиг мэдүүлгийг хэлэлцэхэд аймхай Цэрэндорж айгаад л "цааш харуулчихъя” гэдэг байсан гэнэ билээ. “Өршөөн үлдээе” гэж хэлбэл өөрт нь холбогдолтой болох болов уу гэж айгаад үнхэлцэг нь хагарах шахаж байдаг хүн, тэр. Тэр өөрөө удалгүй баригдаж үгүй болсон. 

	Лувсаншаравын тухай бол ийм бузар булай амьтныг би хүн болж хүзүү толгой зүүсэн цагаасаа хойш ер үзээгүй. Лувсаншарав, Мөрөний хүрээний луйварчин банди, намын сургуульд байж марксизмын хэдэн үг тогтоогоод түүгээр бузар нүүрээ хучиж байгаад намын удирдах байгууллагад шургалан орж, намыг бузарлан ард түмнийг тарчилган зовоосон хүн юм. Шударга сайн хүмүүсийг тарчилган хядахад сэтгэл нь баясдаг, үнэтэй сайхан бүтээлийг эвдэж шатаахдаа бах нь ханадаг ийм бузар чоно байсаан. Эх орон, ард түмэн, уран бүтээл зэрэг хайрлах хүндлэх юм түүнд нэг ч байдаггүй сэн. Ийм чөтгөр мангас яагаад манай Намын Төв Хорооны нарийн бичгийн дарга болсон юм? Лувсаншаравыг намын дээд тушаалд гарснаас хойш би намыг хүндэлж бишрэхээ больсон. Ер нь манай намыг өөдгүй хүмүүс өөрийн бузар хэргийг далдлах бүрхүүл болгон ашиглаж байсан нь цөөнгүй байна. Намыг шинэтгэн сайжруулж, намын ардчиллыг сэргээвэл өөдгүй хүмүүсийн шургалж дур мэдэн аашилж сүйтгэх бололцоо хаагдана гэж санаж байна. 

	Манай нам төрийн удирдлага ард түмнээсээ тасраад ард түмний хяналтаас гарч урьдын хаад ноёдоос илүү эрхийг эдэлдэг боллоо. Ингээд ард түмнээс тасарсан тэр хүмүүс 1937—1938 оны үеэс хоёр их булай ажлыг хийжээ. Тэр нь юу вэ гэвэл нэгд Монголын бүх сэхээтнийг хүйс тэмтрэн хядсан. Хоёрт, Монголын өв уламжлалыг баллан сүйтгэсэн байна. Зөвлөлт улсын хууль завхруулагчид шударга хувьсгалчдыг хөнөөсөн бол манай хууль завхруулагчид шударга сайн хүмүүсийг хядаад зогсоогүй, Монголын ард түмний соёлын өв ном судрыг шатааж, уран барилгыг эвдэж хоёр давхар ялт хэргийг хийсэн юм. Хүн алах, хядах явдал дөчөөд оны үеэс цөөрсөн боловч ном судар шатаах явдал улам гаарсан юм. 1940 хэдэн оны үед хувьсгалын эсэргүү ном хадгалсан хүнийг ална гэж хууль гаргаад хуучин ном бичгийг шатаах, устгах ажилд ирмүүн орсон юм. Үүний ял бол Чойбалсан, Лувсаншарав, Цэдэнбал, Сүрэнжав, Лхамсүрэн нарт бүгдэд нь оногдох ёстой. 

	Хууль завхруулсан, соёлын өвийг устгасан ялт хэргийн тухай намдаа, ард түмэндээ таниулах хэрэгтэй. Энэ хэргийг аль болохоор нууж дарах санаатай хүмүүс байна. Ард түмнээс нууж хийсэн хэрэг бүрийг бид бид хууль ёсны хэрэг гэж үзэхгүй, хуйвалдсан хэрэг гэж үзнэ. Нөхөр Цэдэнбал, Сталин, Чойбалсан нарыг шүтэн бишрэх явдлыг буруушаан хэлж байна. Энэ цөм зөв сайхан хэрэг мөн. Сталин, Чойбалсан нарыг буруушааж байгаа бол тэдний арга журмаар улсыг захирахаа боливол сайн билээ. 

	Энэ өвөл намын идэвхтний хурал дээр нөхөр Цэнд хэлэхдээ Монголд төвлөн захирах ёс ноёрхож, ардчилсан ёс алга болоход хүрлээ гэж их зөв хэлсэн юм. Манай улс төвлөн захирах ардчилсан ёстой билээ. Гэтэл ардчилсан ёсыг бүрхүүлийн төдий болгож үнэн чанартаа ардчилсан ёсыг бараг устгасан байна. Хурлуудыг муу дэглэгчийн найруулсан ший жүжиг шиг болголоо. Нам засгийн бүх сонгуулийг томилолтын журамд оруулжээ. Энэ томилолтоо сонгуулийн хэлбэрээр бүрхүүлдэг байна. Ард түмний хяналт байхгүй болохоор сайн хүнийг танин олж чадахгүй, бялдууч хүнийг л сайн хүн гэж бодож томилдог байна. Нам засгаар бүрхүүл хийсэн нэг хаант засаг шиг юм тогтоод байна. Ийм журмаар улсыг захирч болох уу? Ийм аргаар улсыг хоёр жил захирч болох магадгүй. Таван жил захирч чадахгүй. Ийм журмаар социализмыг байгуулж чадах уу? Чадахгүй. Сталин, Чойбалсан нарын улсыг захирах журмыг халж Зөвлөлт Холбоот Улсын Коммунист Намын XXII их хурлын амьсгалаар манай дотоод ардчиллыг сэргээн байгуулах хэрэгтэй. 

	Гадаад бодлогын талаар манай улс Зөвлөлт улс тэргүүтэй социалист лагерийн улсуудтай найрамдлаа зузаатгаж, империализм ба дайныг эсэргүүцсэн энх тайвнаар зэрэгцэн орших бодлогыг баримталж байгаа нь тун зүйтэй байна. Энэ бодлогыг өөрчлөхгүй улам тууштай явуулах хэрэгтэй. Зөвлөлт улсын коммунист намын 22 дугаар их хурлын шийдвэр, их коммунист нөхөр Хрущевийн явуулж байгаа бодлогыг дэлхий дахины хэмжээн дээр зүйл бүрээр дэмжиж байх нь бидний ариун үүрэг болно. 

	 

	Энэ үгийг хэлэх гэж бэлдсэн боловч үг хэлэх зөвшөөрөл олдсонгүй. Энэ бол харамсалтай. 

	Ц. Дамдинсүрэн

	 

	Хоёр. 

	БНМАУ

	ДОТООД ЯВДЛЫН ЯАМ

	 

	6 дугаар хэлтэс 

	 

	№ 6057

	30 оны 1 сарын 27 (өдөр) 

	Улаанбаатар хот

	 

	Үүнийг үзүүлэгч Дамдинсүрэн(гийн) бие манай газрын мөрдөн байцаалтаар уг хэрэгт холбогдолгүй болон суллагдсан болох тул үнэмлэх олгов. 

	 

	Дотоод явдлын яамны зургаадугаар хэлтсийн дарга 

	Улсыг аюулаас сахиж хамгаалах кабинет 

	Хошууч Цогзол гэжээ (Цогзол)

	 

	Гурав. 

	.... он сар.... өдөр

	 

	Шинжлэх ухааны хүрээлэнд алба хаах Цэндийн Дамдинсүрэнгээс Дотоод явдлын яамны орлогч сайд Жамбалдорж танаа

	 

	Миний бие 28 оны эцэст танай газар хэргийн учир татагдаад 30 оны эхэн үе хүртэл 15 сар хоригдоод, ял холбогдолгүй болон хэрэг цагаадаж суллагдсан. Намайг анх татагдах тухайд миний эд хогшлыг хураасан бөлгөө. Үүнд миний бие нэгэнт хэрэг цагаадсан учир хураагдсан эд хогшлоо зүсмээр буюу зохих үнийг эргүүлэн олгомуу хэмээн уул хураагдсан зүйлийн нэр зүсэм ба тоо үнийг нь тодорхойлон мэдүүлсэнд актын ёсоор буцааж олгох хэрэгтэй хэмээн Дашзэгвээс цохсон ёсоор аж ахуйн хэлтсээс хэд хэдэн удаа уг зүйлийг нэхэмжлэхэд чиний юмыг хураасан тухай акт олдохгүй байнам хэмээн хойшлуулан улируулсаар адаг сүүлд нь аж ахуйн хэлтсийн Тунсаг гэгчээс акт үгүйгээр чамд юун ч өгөхгүй. Чиний юмыг хураасан акт олдох найдваргүй болоод байна хэмээжээ. Би тэр тухайд энэхүү байдал учраа улсын прокурорт мэдүүлсэнд прокуророос чамайг тийнхүү хохируулж үл нийцмүй. Чиний хураасан зүйлийг эрхбиш олгох тухай зохих газраа мэдэгдэж явуулсан хэмээсэн зүйл буй бөгөөд тэр даруй би амралтын чөлөөгөөр хөдөө орон нутагтаа буцаад байсан ба ирээд нэхэмжилье гэтэл албан ажлын амжил завдал болсонгүй байсаар эдүгээ хүрлээ. Энэ тухай ер нь санаваас хэргийн учир татагдсан хүний эд хөрөнгийг албаны газар албан ёсоор хураагаад адагт нь акт дансгүй, олдохгүй хэмээх нь хэзээ ч байж үл болох хэрэг тэр мөн буй заа. Хэрэв миний тэр акт олдохгүй ахул би биед холбогдолгүй байтал хоригдож нэг хохироод бас хогшил хөрөнгөө хураагдаад эргүүлэн олж авч чадахгүй хоёрдугаар давхар хохирол хүлээхэд хүрэм үү. Үүнд хараахан чингэж хохируулах ч үгүй буй заа хэмээн батад итгэмүй. Тэр дээр миний бие анх татагдахдаа хүрээлэнгийн байшинд цор ганцаар байсан нь миний эд хогшлын зарим хувь нь хоцорч үлдэх нөхцөл огт үгүй, юу байсан аваас тэр бүгд цөм танай газраа хураагдсан байх ёстой бөгөөд мөн дотоод яамны ажилчин Жасрай нар харж хураасныг Шинжлэх ухааны хүрээлэнгээс албан ёсоор байлцсан мөн газрын ажилчин Амгалан тодорхойлон гэрчилж байна. Намайг анх баривчилж элдэв юмны хамтаар танай ажилчин Ванчиг, Цэнд нар битүүмжилсэн тул тэд нар гэрчлэх буй заа. Ийм амьд гэрч байсаар байтал гэрч баримтгүй хэмээн зайлсхийж хэрхэн болох аж. Тэр дээр миний тодорхойлсон тодорхойлолт нь өөрийн эд эдлэлийн зарим аар саар зүйлийг орхигдуулснаас бус хомхой санаагаар үгүй юмыг буй болгож далимдуулах хэмээсэн зүйл огт үгүй. Тийм санаа, тийм зорилго над үгүй болохыг илтгэн баталмуй. Иймийн тул миний эд хогшлыг хураасан тухай акт ба миний тодорхойлолтын ёсоор над эд хогшлыг зүсмээр буюу эсвэл зохих үнийн 5827 төгрөгийг, намайг анх татагдахад улс төрийн хэлтэст хураан авсан миний биеийн сургуулиудад суралцаж байсан тухайн үнэмлэхүүдийн хамтаар эргүүлэн тавин олгохыг хүсэж илэрхийлмүй. Жич миний бие ганц муу дээлтэй шоронгоос гарсан бөгөөд энэ завсар албан ажил хийж ам(уу) цалин авч буй боловч амин хувийн алив хэрэглэгдэхүүнд хүрэлцэхгүй хэзээд дутагдан гачигдаж байхын дээр би Холбоот улсад сургуульд байхдаа тэндээс эхнэр авсан бөгөөд төрсөн хүүхэд ба эхнэр тэнд буй нь тэдэнд эрхбиш тэтгэвэр тусламж өгөх хэрэгтэй. Ийм ийм амьжралын талаар дутагдан гачигдах явдал байдал зогсоогоор тохиолдож бэлгүйгээс бэнчин хүрэхгүй бэрхшээлтэй зүйл буй учраа дашрамд илтгэж миний хураагдсан зүйлийг эрхбиш эргүүлэн олгуулах тухай эрс шийдвэр гаргаж энгийн гэмгүй намайг хилс хохируулахгүй талаар арга хэмжээ авч гүйцэтгэхийг гуйн мэдүүлмүй. Үүнийг улсын прокурорт нэгэн адил мэдүүлье.

	 

	 

	Дөрөв.

	 

	
		
				№

				Хураагдсан юмны нэр

				тоо

				Үнэ (төг.)

		

		
				1.

				Хүрэн өнгийн костюм (өмд, цамц)

				1

				200

		

		
				2.

				Ковиркот зуны орос дээл

				1

				200

		

		
				3,

				Хүрэн торгон тэрлэг

				1

				100

		

		
				4,

				Орос даавуу хөвөнтэй дээл (пүүсүү)

				1

				130

		

		
				5

				Минжин захтай ангийн үсэн дотортой цэмбэн орос дээл

				1

				1200

		

		
				6

				Янгир ямаан хөнжил

				1

				150

		

		
				7

				Герман одеял (бор өнгөтэй)

				1

				100

		

		
				8

				Дурдан бүс (цэнхэр) 

				2 

				80

		

		
				9

				Орны цагаан даавуу 10 60

				10

				60

		

		
				10

				Дотуур сунадаг өмд (хос)

				8

				96

		

		
				11

				Подушка (шувууны өд)

				1

				30

		

		
				12

				Нүүрийн алчуур

				3

				15

		

		
				13

				Нусны дурдан алчуур

				4

				16

		

		
				14

				Нусны цагаан алчуур

				10

				2

		

		
				15

				Гурван метр хэр урт хивс

				1

				800

		

		
				16

				Бага хивс

				2

				300

		

		
				17

				Ширээний торгон бүтээлэг

				2

				40

		

		
				18

				Цэмбэн гудас (шинэ)

				2

				150

		

		
				19

				Хятад нимгэн эсгий

				3

				45

		

		
				20

				Дөрвөлжин брезент (3 метр)

				2

				30

		

		
				21

				Төмөр ор

				1

				80

		

		
				22

				Ширэн чемодан

				1

				60

		

		
				23

				Авдар (улаан өнгөтэй)

				2

				60

		

		
				24

				Сандал

				2

				20

		

		
				25

				Айргийн сияан хувин

				1

				40

		

		
				26

				Цахилгаан данх ба тогоо

				1

				30

		

		
				27

				Өндөр стол

				1

				20

		

		
				28

				Шаазан аяга

				12

				10

		

		
				29

				Халбага

				2

				20

		

		
				30

				Сүх

				1

				3

		

		
				31

				Мөнгөн хуйтай мөнгөн оосортой буриад хутга

				1

				100

		

		
				32

				Дээлийн сойз

				1

				4

		

		
				33

				Толь

				1

				 

		

		
				34

				Сахлын герман машин

				1

				20

		

		
				35

				Зандан дамар хатгамал унжлагатай

				1

				20

		

		
				36

				Ширээний герман цаг

				1

				70

		

		
				37

				Эрдэнийн чулуун хайрцаг

				1

				70

		

		
				38.

				Биеэр төгрөг

				100 орчим

				100

		

		
				39.

				Зургийн шил хайрцгаар (герман)

				2

				24

		

		
				40.

				Зургийн зандан гуу

				1

				20

		

		
				41.

				Дотоод яамнаас шинжлэх ухааны Хүрээлэнд шилжүүлсэн орос ном. Үүнд номын нэрийг хавсаргав

				69

				 

		

		
				42.

				Левис Рембо нарын зохиосон XIX зууны түүх. Арваад дэвтэр

				10

				40

		

		
				43.

				XI оноос эхэлсэн Монголын хэвлэсэн нэг авдар (ном)

				 

				100

		

		
				44.

				Монголын хуучин судар

				1 авдар

				100

		

		
				45.

				Миний орос номын гуравны хоёрын хэр хүрээлэнд шилжсэн байх бөгөөд үлдсэн нэг хувийн ном багцаалбаас

				30

				150

		

		
				46.

				Нанжин гахай гөлөмтэй мөнгөн тоногтой эмээл, лангаар хийсэн хударга, хазаар, мөнгөн тоноглол

				 

				25

		

		
				47.

				Дөрвөн лангийн жийжүү дөрөө

				1

				 

		

		
				48.

				Олонцгийн цэмбэ

				1

				15

		

		
				49.

				Хазаар

				1

				15

		

		
				50.

				Тэнзэн ташуур

				1

				19

		

		
				 

				хулсан ташуур

				1

				10

		

		
				51.

				Сияан төмпөн

				1

				4

		

		
				52.

				Зуны орос малгай

				1

				5

		

		
				53.

				Хуартай гуулин янтай бийрийн хошуу хамт

				1

				15

		

		
				54.

				Хүүхдийн тоглоомын цагаан баавгай

				1

				10

		

		
				55.

				Тохой хэмжээний алтадсан гуулин бурхан (уран хийцтэй)

				1

				 

		

		
				56.

				Тана иштэй герман эвхмэл хутга

				1

				30

		

	

	 

	Бүгдийн үнэ 5827 төгрөг. “жич алтан, мөнгөн эдлэл, алтан бурхан, алтан нуухтай хаш пийсүү хөөрөг зэргийг ДЯЯ-хан жагсаалтад оруулаагүй". 

	 

	Эдгээрийг 28 оны арван нэгэн сард хураан авсан хэмээмүй.

	 


РАДНААБАЗАР АНГЛИЙН ТАГНУУЛ БАЙСАН ГЭЖ ЦААЗЛУУЛЖЭЭ

	Хэлмэгдүүлэлт гэх шуурганд дайрагдсан болгонд ямар нэг хилс хэрэг тулган хүлээлгэсэн байдаг. Өөр арга тэр үеийн МАХН болон До яамныханд олдохгүй байсан нь мэдээж. Улс орноо бие даасан тусгаар улс болгохын төлөө санаа тавьсан хэн боловч улаан коминтерны далайсан илдэн дор толгойгоо тавьсан эмгэнэлтэй түүхийг сөхөх бүр “арай ч дээ" хэмээх харуусал өөрийн эрхгүй төрнө. Бүр хүн итгэхийн аргагүй үлгэр зохиож, түүнийгээ дарамтлан хүлээлгээд цаазалдаг байж. Цаазалсныхаа дараа “Тэр хүн мэдүүлэгтээ нэрийг чинь дурдсан байгаа” гээд л бусдыг нь баривчилдаг жишиг тогтоосон нь түгээмэл. 

	Орос улсад иймэрхүү баривчилгаа явагдсаны дараа залгаад Монголд их баривчилгаа өрнөдөг жишиг тогтсон байлаа. “Москвад ханиад гарахад Улаанбаатарт найтаадаг” гэх хошин үг үүнтэй холбоотой болов уу. Ийнхүү хилсээр хэлмэгдэгсдийн дотор Богдын торгон цэрэг байж улс орныхоо тусгаар тогтнолын төлөө амь бие хайргүй тэмцэж явсан алдар цуутай баатрууд цөөнгүй бий. Тэдний нэг бол Чимидийн Раднаабазар гэж дайчин эр юм. 

	1893 онд Түшээт хан аймгийн Түшээт вангийн хошуу (одоогийн Дундговь аймгийн Дэлгэрцогт сум)-ны уугуул тэр бээр арван зургаахан настайдаа нэгэн баяны хүүгийн өмнөөс цэрэгт татагдаж, Хужирбуланд цэргийн агтын хөтчөөс эхлэн жинхэнэ цэрэг эр болтлоо таван жил алба хааж, бичиг үсэгт суралцсан байна. Бас болоогүй хятадын хар цэрэгтэй байлдан Дарьгангаас Долнуур, Хөх хот, Бугат хүртэл дайны гашуун утаа үнэрлэж, шилдэг цэрэг болохоо харуулсан гэдэг. 

	Дэлхийн нэгдүгээр дайн зогссоны дараа цэргээс халагдан нутагтаа ирээд мал маллаж хоёр жил тайван амьдрав. 1917 оны үед л болов уу, тус хошууны ноёны хатан өвдөж эмчилгээ авалгүй удсан учир нэгэн үзмэрчид хандвал “нутгаасаа нэгэн эр хүнийг гарлагад гаргаж, үлдэн хөө. Тэгвэл бие нь илаарьшина" хэмээн айлджээ. Хошуу ноён шадар туслахуудтайгаа зөвлөлдөж байгаад эхнэр хүүхэдгүй, татлаа түлхээгүйгээр нь Раднаабазарыг “золигт гаргах”-аар шийдэж.

	 

	 

	[image: хувцас, тэнгэр, гадна талбай, хүн-г агуулсан зураг

Автоматаар үүсгэсэн тайлбар]

	 

	Ийнхүү орох орон оочих аяггүй болсон залуу эр нутаг алгасан тэнүүчилж, Төвөдийн Лхасаас эхлээд бүр Энэтхэгийн Дели, Бомбей, Хятадын Бээжин, Шанхай, Тэнжин гээд хөл хүрэх газраа л явж, зарц барлагаас эхлээд, гуйлга гуйх зэргээр юм юм л үзэж. Амьдрахын эрхээр хятад, англи хэл сурч, хоолоо олоод идчихтэйгээ болсон аж. Эх нутагт нь хувьсгал гарч байгааг дам сонссон Раднаабазар 1921 оны дундуур Монголдоо ирэв. Олон таван бодолгүй ардын цэрэгт сайн дураараа элсэн орж, Да хүрээг чөлөөлөлцөөд, улмаар Өвгөн хүрээ, Дархан уул, Бургалтайн эхээр гамин, цагааныг үлдэн хөөх тулалдаанд жанжин Сүхбаатарын удирдлага дор тулалдсанаар итгэлтэй дайчин, цэргийн шилдэг боловсон хүчний нэг болохоо харуулжээ. 

	1924 онд МАХН-д гишүүнээр элсэн, шинэ тулгар төрийн хэргийг залгуулахад гар бие оролцож, гааль, татвар, түрээсийн зарчим, аж ахуй эрхлэх арга зам, дүрэм заавар боловсруулахад гол үүрэг гүйцэтгэсэн хэмээн түүхэнд тэмдэглэгдэн үлдсэн нь бий. 

	Бага залуудаа олон газар тэнүүчлэн явж, янз бүрийн хүнтэй уулзаж учирч, тэдгээр орны хүн ард хэрхэн аж төрдөг, төр засаг нь хэрхэн ажилладаг тухай олж мэдсэн туршлага, гадаад хэлний мэдлэг нь ийн ажиллах хучин зүйл болсон нь мэдээж. 1924 онд тухайн үедээ боловсон хүчнийг бэлтгэх гол төв байсан оюутны сургууль дүүргэж, урлаг соёлыг хөгжүүлэх чиглэлээр ажиллаж байгаад 1930 онд Улаанбаатар хотын МАХН-ын хорооны даргаар томилогдов. МАХН-ын их, бага, бүгд хурлуудад Раднаабазарын тавьсан илтгэл, хэлсэн үгнээс үзвэл тэрээр зүүн жигүүрийн талыг баримтлагч байсан нь харагддаг. МАХН-ын долоодугаар их хурлаар хэлэлцүүлсэн “Зүүн жигүүрийнхний эрмэлзэх санал”-ыг Д. Гэндэн, Ө. Бадрах, З. Шижээ нартай хамтран боловсруулсан нь хожим хэлмэгдэх шалтгаан болсон ажгуу. Нэгэн хурал дээр аж үйлдвэрийг хөгжүүлэх, арвилан хэмнэлтийн зарчим баримтлах, намын удирдлагыг нэг хүнд хэт төвлөрүүлэхийн хор уршиг зэрэг өнөөдөр ч ач холбогдлоо алдаагүй чухал санал шүүмжлэл тавьсан байдаг. 

	Түүний гаргасан санал олонхын дэмжлэг авч намын нарийн бичгийн дарга нарын тоог нэмэгдүүлэн, хариуцах ажлыг нь төрөлжүүлсэн нь нэг хүнийг тахин шүтэхээс урьдчилан сэргийлсэн чухал алхам болсон гэж үздэг. Ийнхүү Шижээ, Бадрах, Элдэв-Очир нарын гурван хүн нарийн бичгийн даргаар сонгогдож байв. Раднаабазарыг намын удирдлагад оруулах нь халгаатай хэмээн үзсэнийх үү, эсвэл түүний гадаад хэлний мэдлэг, урлаг соёлын мэдрэмж зэрэг нь нөлөөлсөн үү, төв театрын дарга, найруулагчаар томилжээ. Раднаабазар соёл урлагт ч зохих хувь нэмрээ оруулж, «Энэ ямар ёс вэ?», «Манжийн хууль» зэрэг тухайн үеийн нийгмийн амьдралыг шүүмжилсэн өнгө аястай жүжиг бичин өөрөө найруулан тоглуулсан нь үзэгч олны сайшаалыг хүлээж, харин дарга даамлуудын эгдүүцлийг хөдөлгөсөн гэдэг юм. Тун удалгүй 1937 оны 11 дүгээр сарын 6 буюу Октябрийн баярын урьд шөнө нь До яамны ногоон малгайтнууд гэрээс нь дайчлан баривчилж, "Лхүмбийн хэрэг"-т нэр холбогдсон гэх ял тулгаж, Харчин гүн Бавуужавын хүү Нүгнээжавын хамт цаазаар авах ял оноон гүйцэтгэжээ. 

	Хожим 1962 онд цагаатгасан зарлиг гарах үед төрөл төрөгсөд нь ямар хэргээр цаазлуулсан болохыг олж мэджээ. Хавтаст хэрэгт бичигдсэнээр бол Төвөдөд тэнүүчилж явахдаа Английн цэргийн тагнуулчтай холбоотой болсон, Амгалангийн соёлын ордныг шатаахаар завдсан гэх мэт хэд хэдэн хэрэг оноон, хүлээн зөвшөөрсөн мэтээр ял тулгасан байжээ. 

	Сталины их хэлмэгдүүлэлтийн үед оросын КГБ болон хуулийн байгууллагынхан мөрдөн мөшгөх, хэрэг хүлээлгэх, хорьж цагдах, шийтгэн цээрлүүлэх бүх үйл ажиллагаагаа тухайн үед Вишинский гэх хуульчийн боловсруулан томьёолсон арга, онолоор явуулдаг байв. Оросын эрүүгийн болон эрүүгийн байцаан шийтгэх хуулиуд бүгд Вишинскийн онолыг үндэслэлээ болгосон байдаг агаад хуулийн бүх сургуульд нь энэ л онолыг заадаг байж. Харамсалтай нь өдгөөг хүртэл энэ онол ганц Орос төдийгүй оросын ном сурсан монгол хуульчдаар дамжин манай улсын хууль, цагдаагийн байгууллага, түүний ажилтнуудын үндсэн гарын авлага болсоор. Хүний эрх, эрх чөлөөг хамгийн бүдүүлгээр зөрчих нөхцөлийг хуульчлан баталгаажуулсан энэ онолыг халах цаг хэдийнээ болсон хэмээн олонх улс төрчид, хуульчид үздэг ч дорвитой шинэчлэл хийж чадаагүй л байгаа билээ. 

	 

	Гарын үсэг

	ДЯЯ-ны төлөөлөгч: 

	Вандан

	Содном 

	Чогзол

	 


ГЕРМАН ДОРЖСҮРЭН

	1926 оны үед Ардын Засгийн Газраас шийдвэр гарган ЗХУ-аас гадна хөрөнгөтөн улсууд гэж тооцдог асан Герман, Франц зэрэг гуравдагч орнуудад оюутан залуусыг сургахаар илгээж байжээ. Энэ талаар ярих бичихийг хориглодог байсан бололтой. Гэхдээ тэдгээр залуусаас амьд сэрүүн үлдсэн цөөн тооны эрдэмтэн, сэхээтнүүдийн ах дүү, үр хүүхдээр дамжин тодорхой хүрээнд мэддэг байжээ. Дунд үеийнхэн мэдэж байгаа байх. Герман Бавуу, герман Доржсүрэн, герман Лувсанцэнд гэхчлэн нэрлэгдсэн хүмүүс байсныг. Европын соёлоос ихийг суралцаж ирсэн эдгээр залуус бараг бүгд хэлмэгдэж, цөлөгдөж, нэлээд нь буудуулсан юм билээ. Амьд үлдсэн хэд нь барууны оронд сургуульд суралцсанаа бараг өөрөөсөө ч нуудаг байсан гэдэг. Германы судлаачтай патиараа татуулсан учир тагнуул хэмээн хардагдаж шоронд суусан Чимид багшийн тухай «Хүний мөр» кинонд гардаг шүү дээ. Яг л тийм байсан юм чинь, арга ч үгүй биз ээ. 

	Одоогоос 80 гаруй жилийн тэртээ монгол бичиг үсгээ сайн мэддэг 12-16 насны хэсэг хүүхдийг шалгаруулан авч Нийслэл хүрээнд тусгайлан бэлтгэж байгаад морин тэргээр Алтанбулаг хүргэж, тэндээсээ чийчаанаар Улаан-Үд, улмаар галт тэргээр Санкт-петрбургт аваачсан байдаг. Орост үлдээх хүүхдүүдийг хуваарилсны дараа төвөөс оноосны дагуу нэг хэсгийг нь Герман, Франц руу явуулжээ. Тухайн үед хэний хэн гэгч хүүхдүүд Франц явсан тухай ямар нэг баримт үлдээгүй учир өнөө хүртэл нууц хэвээр. Хөөцөлдөж судалсан хүн ч байдаггүй. 1993 оны үед түүхч эрдэмтэн, доктор С. Идшинноров архивын бичиг баримт уудлан нэлээд зүйлийг тодорхой болгосон ажээ. 1993 онд Улаанбаатар телевизээр «Гал голомт» гэдэг сайхан нэвтрүүлэг гарахад Германд суралцаж байсан хүмүүсийн тухай С. Идшинноровын судалгаанаас эш татан, түүхэн үнэнийг дэлгэж эхэлсэн байна. Тэр нэвтрүүлэгт германаар хочлогдож явсан тэдгээр хүүхдүүд хэн хэн байв аа гэдгийг олон нийт мэдэх болсон. Нэрийг нь сонсмогц "Өө, энэ хүн байсан юм уу. Мундаг хүн шүү дээ” хэмээн дуу алдацгаах нь цөөнгүй. Өдгөө ийм түүхтэй 35 хүний нэр тодорхой болжээ. Т. Аюурзана, Д. Аюурзана, С. Бавуу, Бадарч, Базарням, Баатарсэнгэ, Г. Батсүх, Б. Гомбо, Б. Доржсүрэн, Б. Дүгэрсүрэн, М. Лувсаннамжил, Ц. Лувсандамдин, Ц. Лувсанцэнд (Гөөгий), Лувсан, Лувсан, Н. Наваан-Юндэн, Т. Нацагдорж, Д. Намдаг, Л. Намхайцэрэн, Намсрай, Б. Содном, Д. Санжаа, Д. Сурмаажав, Сумьяа, Сумаадий, Д. Содном, Б. Сэдэд, Л. Уртнасан, Пүрэвдорж, Г. Хаалаа, Цэдэндамба, Г. Цэвээн, Ш. Цэвэг, Д. Цэрэнханд, Х. Ембүү. Эхний 35-ын дараа их зохиолч Д. Нацагдорж, түүний гэргий Д. Пагмадулам, С. Бат-Очир, Баваасан, Бадамжав, Б. Гомбожав нар явсан байдаг. Эдгээр хүүхдүүд Германд нэг жил хэлний бэлтгэл хийсний дараа тус тусын сургуульд хуваарилагдан явсан байна. Ерөнхий мэдлэг олохын зэрэгцээ өөр нэг нарийн мэргэжил давхар эзэмшин ирцгээсэн аж. Тэр мэргэжил нь Монголын ирээдүйн мэргэжилтэй боловсон хүчнийг бэлтгэх зорилготой байв. Жишээ нь эдийн засагч-барилгачин, хуульч-зураач, хөгжимчин-зохиолч гэх мэт. 

	Түүний амьдралын түүх үлгэр домогтой адил үргэлжилсэн байдаг. Аавынхаа тухай охин Тунгалагийн ярьсныг толилуулъя. 

	 

	“Доржсүрэн гуай Булган аймгийн уугуул Самбуу гэж олон хүүхэдтэй ядуу айл байжээ. Амьдрахын эрхээр таван хүүхдийнхээ дөрвийг айлд өргүүлж ганц хүүгээ авч үлджээ. Жилийн дараа буюу 1910 онд дахин нэг хүү төрүүлсэн нь Доржсүрэн байлаа. Самбуу нялх хүүгээ хоёр сартай байхад нь нутгийн малчин Гомбожавынд өргүүлжээ. Өргөж авсан хүүгээ дөнгөж ойндоо хүрч байхад Гомбожав усанд эндэн нас барж, Доржсүрэн хүү өргөж авсан ээж Сундуйтайгаа хагас өнчрөн үлдсэн гэдэг. Сундуй өргөмөл хүүгээ өөрийн дүү бүсгүйд өргүүлсэн байна. Шинэ эцэг нь Баяр гэх хятад хүн байсан тул Доржсүрэн нь Баяр гэх хятад хүнээр овоглох болжээ. Нэг хашаанд хамт амьдардаг хоёр ээжийн дунд өргөмөл хүү дураараа эрхэлж өссөн байна. Доржсүрэн хэзээний сэргэлэн хүүхэд байлаа. Сурагч байхдаа МАХН-ын хоёрдугаар Их хуралд пионерын илэрхийлэлт уншиж байсныг нь эрдэмтэн зохиолч Л. Түдэв «Хувьсгал танаа өчье» зохиолдоо бичсэн нь бий.

	1926 онд 16 настай Доржсүрэн Герман улсын Подстам хотноо суралцахаар шилэгдсэн хүүхдүүдийн тоонд багтжээ. Тэнд суралцаж байхдаа эх нутгаа санан, бас Монгол орны онцлог, эрс тэс байгаль зэргийг бичсэн түүний зохион бичлэг хожим Төв Азийг судлах монголч эрдэмтдийн семинарын материалд орсон байна. Герман хэл дээр бичигдсэн анхны энэ зохион бичлэг манай орныг дэлхийд таниулсан ач холбогдлоороо түүхэн байр суурь эзэлдэг. 

	Германд очсон хүүхдүүд герман айлд сууж, хэл сурахын зэрэгцээ ерөнхий эрдэм, нарийн мэргэжлээр үргэлжлүүлэн хичээллэх байжээ. Харамсалтай нь 1930 онд тодорхойгүй шалтгаанаар нөгөө хүүхдүүдийг эх оронд нь эргүүлэн татжээ. Барууны эрдэм, соёлоос суралцаж ирсэн хүүхдүүдийг голдуу сурган хүмүүжүүлэх чиглэлийн ажилд тавьсан байна. Доржсүрэнг Багшийн сургуулийн хичээлийн эрхлэгчээр томилов. Эрдэм номтой, герман соёлтой ганган залууд хүрээний бүсгүйчүүд сээтэн хаядаг байсан нь мэдээж. Тун ч удалгүй хүрээний гангачуулын нэг Банзрагчтай гэрлэсэн боловч удаан ханилж чадсангүй хоёр тийш болов. 

	Түүнд хүрээний гангачуул биш эрдэм номын ажлыг нь ойлгодог бүсгүй хэрэгтэй байсан хэрэг. Ингээд сургуулийнхаа төгсөх ангийн оюутан Ц. Дэрэнг сонгон авч ээждээ танилцуулан шууд нэг гэрт орсон гэдэг. Амьдрал, ажил нь ид жигдэрч байтал хэлмэгдүүлэлтийн хар сүүдэр нөмрөн ирэв. 1937 онд гадаадын тагнуул хэмээн баривчилж, элдэв ял тулган хүлээлгэсээр гурван жил хорьсон гэнэ. Бүхэл бүтэн гурван жил До яамны шоронд хэрхэн хоригдож, ямар дарамт, тамлал амссанаа Доржсүрэн гуай ярих тун дургүй. Хэнд ч, юу ч хэлж байсангүй. Баривчлагдсан хүмүүсийн нэлээд нь яргалал, зодуурыг даалгүй хилс хэрэг хүлээх юм уу, эсвэл “хань хамсаатан”-аа илчилсэн учир амь хэлтэрч, хэдэн жилийн хорих ял аваад өнгөрсөн нь бий. Тийм гашуун явдал Доржсүрэнд тохиосон ч байж болох. Тэглээ гээд тэднийг буруутгах аргагүй. Цаг үе тийм л байв. Нэг ч хэрэг хүлээлгүй гурван жил тэвчээр заан ялсан ч юм бил үү. 

	Тэр нь илүү магадлалтай байж. Шоронгоос гараад дөнгөж амсхийж, анхны үрийнхээ зулайг үнэрлээд байтал дахиад л "До” яам амьдралынх нь хэмнэлийг тасалж орхив. 1941 оны нэг өдөр төв талбайд болсон фашизмын эсрэг жагсаалд оролцохоор гарсан Доржсүрэн удалгүй эргэж ирэхдээ “Хүүгээ сайн харж байгаарай” гэж гэргийдээ захиад хувцсаа хам хум өмсөн харгалзаж ирсэн ногоон малгайтнууддаа туугдан одсон тухай Дэрэн гуай хуучилдаг. Доржсүрэн шоронд байхдаа өмсөж орсон улаан дээлийнхээ дотоод хормойноос хэсэг тасалж аваад, өмднөөсөө сэмлэж авсан утас, хадаас хоёрыг ашиглан ард үлдсэн хүүдээ малгай оёж, өнцөгт нь Баярын Доржсүрэн. Нас 29 хэмээн бичжээ. Энэ нь үр хүүхдэдээ өөрөөс нь үлдэх сүүлчийн гэрээс, цаг хугацааг сануулах сүүлчийн захидал нь болно гэж бодож байж. 

	Гэвч горьдлого тасрах болоогүй байж. Ертөнцөөс бүрэн таслагдаж хоёр жил шахам хоригдсоны эцэст суллагджээ. Яагаад хоригдсон, хэн сулласан тухай хожим ч олж мэдэж чадсангүй. Тэрийг сонирхож явах боломж ч бүрдсэнгүй. Шоронгоос гараад гэртээ яаран ирвэл орвонгоороо эргэсэн гашуун зовлон, эмгэнэл, хагацал угтан авсан байна. Хорин хэдхэн настай залуу эхнэр нь танигдахын аргагүй болтлоо зүс царай алдан, үс нь був буурал болсон байв. Доржсүрэнг өргөж авсан хоёр ээж, бас ойноосоо өнгөрөн хөл, хэлд орон шулганаж байсан бяцхан хүү нь бурхны орноо одоцгоосон байж. Үхсэний хойноос үхдэггүй. Үйлийн үрийг үүрээд үлдсэнийг нь чирнэ гэдэгчлэн Доржсүрэн, Дэрэн хоёр амьдралаа хөл дээр нь босгохоор зориг шулуудан зүтгэсэн он жилүүд ээлжлэн одсоор нэг л мэдэхэд хорь гучин жилийг ардаа орхив. Хоёр хүү, хоёр охин төрүүлэн, тэднийгээ эрдэм боловсролтой, ээж аав, эх орондоо өмөг түшигтэй сайн хүмүүс болгон хүмүүжүүллээ. 

	Аавыг нь зарим найз нөхөд нь “герман Доржсүрэн” хэмээн яагаад хочилдгийг хүүхдүүд нь огтхон ч мэддэггүй байв. Том хамартай болохоор нь л тэгдэг биз л гэж бодоцгоодог байж. Аавынхаа хөл, гар, бие дээрх сорвиных нь тухай асуухаар Японд самуурай нартай байлдаж яваад олсон юм аа гэхчлэн тоглоом шоглоом хийгээд займчуулчихдаг байж. Одоо бодоход тэр нь До яамны ногоон малгайтнуудын үлдээсэн “тамга” байсан бололтой. Хожим охин Тунгалаг нь Москвад оюутан байхдаа л Элчин сайдын Яамны худалдааны төлөөлөгч байсан Гомбо гуайгаас тохиолдлоор мэдсэн гэдэг. Гомбо гуай бас “герман” хочтонуудын нэг байж. 

	Германд сурч байсан залуусыг До яам хяналтдаа авч алхах гишгэх, явах суух бүрийг нь тагнадаг байсан ажээ. Тэр ч байтугай бүр 70-80-аад онд хүртэл Румын, Югослав зэрэг улсад суралцаад ирсэн мэргэжилтнүүдийг МАХН-д элсүүлдэггүй, үе үе аюулаас хамгаалахын хүмүүс дуудаж асууж шалгаадаг байсан баримт ч байх. Доржсүрэн гуайн гэрт Германд байхдаа авхуулсан нэг ч зураг байгаагүй гэдэг. Харин хамт суралцаж байсан Сурмаажав гуайн охины ярьснаар бол ээж нь тэнд авхуулсан зургуудаа олон давхар юмаар ороож, хүн мэдэхгүй газар нуудаг байсан гэжээ. 

	Доржсүрэн гуай шоронгоос гарснаасаа хойш Гэгээрлийн яам, Худалдааны техникум зэрэг газар мэргэжилтэн, захирал зэрэг алба хашиж байгаад МУИС-д элсэн 1957 онд улаан дипломтой төгсжээ. Улмаар сургуульдаа багшаар үлдэж олон жил олон мянган шавь нараа өсгөж өндийлгөсөн гавьяатай сурган хүмүүжүүлэгч байв. Тэрээр багшлахын зэрэгцээ уран зохиол сонирхон хичээллэж, бүлгэм дугуйлан байгуулж байсанд орчин үеийн утга зохиолыг үндэслэгчид болох П. Хорлоо, М. Чимид, Д. Сэнгээ зэрэг шавь нар нь суралцаж зохиолч болох гараагаа эхэлсэн байдаг. Доржсүрэн гуайн зохиосон «Жавхлант сүрэг» гэдэг дууг хүн бүр мэднэ. Бараг л ардын дуу шиг болсон сайхан дуу. Магсар хурцын Дугаржав гуай аяыг нь зохиосон юм билээ. Яагаа вэ нөгөө “Баян Монголын хонь ямаан сүрэг ээ хө...” гэдэг шүү дээ. Энэ дууныхаа төлөө 1936 онд «Эрхэм уран зохиолч» цол хүртсэн байдаг. Доржсүрэн багш ардын хувьсгалын 25 жилийн ойгоор шавь нарынхаа хамт Богд уулын Богинын аманд “Ардын хувьсгалын 25 жилийн ой мандтугай" гэж бичүүлэн үлдээсэн нь өдгөө хүртэл 60 шахам жил хадгалагдан үлджээ. 

	Монголын ард түмний шилдэг хөвгүүдийн нэг, ахмад багш, дипломатч, зохиолч, орчуулагч Б. Доржсүрэн гуай 1972 онд өвчний улмаас насан нөгчжээ. Тэрээр хэлмэгдүүлэлтийн уршгаар биед нь архагшин үлдсэн бөөрний хууч өвчнөөр хорвоог орхисон байдаг. Өвчинд шаналан хэвтэрт байхдаа түүний бичсэн мөрүүд түүний сүүлчийн хүсэл, мөрөөдөл байлаа. 

	 

	... Жар хүрсэн надад

	Жаргал буян хэрэгтэй 

	Жаалхан ч болов би 

	Юм хийх сэн 

	Энэ хоёр л надад 

	Хэрэгтэй болж. 

	Нартад хүн болсных 

	Намайг түүх мартахгүй дээ. 

	 

	Доржсүрэн гэж ийм түүх намтартай, эгэл даруухан атлаа эрч хүчтэй хүн Монгол улсынхаа төлөө хийсэн бүтээсэндээ сэтгэл хангалуун итгэл дүүрэн байж, бас улам ихийг хийж бүтээх юм сан гэх хүсэл тэмүүллээ тээсэн хэвээр хорвоог орхижээ. 

	Түүх үнэхээр түүнийг мартах учиргүй. 


ИХ ЭРДЭМТЭН, МЭРГЭН ГҮН ГОМБОЖАВ

	1921 оны ардын хувьсгалд ялахад түүнийг талархан хүлээн авч отго жинсээ тайлж, хэргэм зэргээсээ татгалзсан цөөхөн залуу ноёдын нэг бол Мэргэн гүн Гомбожав юм. Нэрийн өмнөх тодотголоор нь Гомбожав гэгч эрдэм номтой, бичгийн хүн байжээ хэмээн ойлгогдоно. Монгол улсын түүхийн хуудаснаа Мэргэн гүн Гомбожав гэх нэр, түүний бичиж үлдээсэн ном, товхимол хадгалагдан үлдсэн байдаг. Гомбожав Сайн ноён хан аймгийн Хөндлөн мэргэн хошууны Агьт хэмээх газар, 1906 онд Засаг ноён, гүн Мөнх-Очирын хүү болон төржээ. Тэр үеийн угсаат ноёны удам болохын хувьд бусдын жишгээр гэрийн багшид шавилан монгол, төвөд, манж хэл бичиг сурсан байна. Түүнийг ухаан тэгширч юмны наад цаадыг ойлгох болсон үед ардын хувьсгал ялсан байна. 1923 онд эцгийнхээ засаг хэргэмийг залгамжлан авсан ч шинэ цагийн суртал номыг илүүтэйд үзсэн Гомбожав ардын төрд зүтгэх болжээ. 

Автоматаар үүсгэсэн тайлбар]

	 

	Төрд зүтгэж байхдаа ч сурсан эрдэм мэдлэгээ улам хөгжүүлж, Дарва бандид гэх эрдэм номтой багшид шавь орон суралцаж байж. Тэндээсээ Багшийн сургуульд элсэн эрдэмтэн болох сууриа тавьсан байна. Нэгэнт ийм замыг сонгосон учир Дотоод яаманд өргөдөл бичиж тайж угсаа, залгамжит хэргэмээсээ татгалзсан гэдэг. 

	Багшийн сургуулийн оюутан байхдаа Судар бичгийн хүрээлэнд байнга очиж, ажил явдалд нь туслахын зэрэгцээ Ж. Цэвээн, Онходын Жамъяан, Ч. Бат-Очир зэрэг их бичгийн хүмүүстэй ойр дотно танилцсан нь түүний цаашдын хүсэл мөрөөдөлд хүчтэй нөлөөлсөн байна. Түүнийг сургуулиа төгсмөгц Судар бичгийн хүрээлэнгийн нэр дээр ЗХУ-ын Ленинград хотноо Дорно дахины хэл бичгийн сургуульд илгээжээ. 1925-1926 он хүртэл нэг жил суралцаж, улмаар Франц улсад үргэлжлүүлэн суралцахаар явуулснаас харвал Гомбожав үнэхээр мэргэн нэрдээ таарсан мэдлэг, чадвартай залуу байсан нь ойлгогдоно. 

	Барууны өндөр хөгжил, эртний соёлтой энэ оронд Монголын залуучууд сурч байснаас үзвэл тухайн үеийн төр засгийн зүгээс дан ганц коммунист үзэл баримтлалыг махчлан дагаж байгаагүй юм байна гэж дүгнэхэд хүргэнэ. Ямар болов ч төр засгийн зүгээс эрдэм номтой залуусыг дэмжин хөгжүүлэх бодлого баримтлагчид байжээ. Гомбожав Франц явахдаа Германаар дайрч тэнд сурч байсан залуусаас Ж. Цэвээний эхнэр Бадамжав болон МАН-ын дарга Ц. Дамбадоржийн эхнэр Батсүх гэдэг эмэгтэйн хамт Парис хотод очжээ. Гомбожав мэргэн нэрдээ таарсан эрдэм боловсролтой хүн байсан тухай дээр өгүүлсэн. Түүний эрдэм чадлыг монголчууд төдийгүй гадаадын эрдэмтэд ч уулзсан даруйдаа анзаарсан байдаг. Франц явах замдаа Берлин хотноо С. М. Вольф гэдэг эрдэмтэнтэй уулзжээ. Вольф хожим: “Гомбожав, Бадамжав хоёр хоёулаа их ухаантай, сонирхолтой сайхан хүмүүс байсан. Ялангуяа Гомбожав биеэ авч яваа байдал, оюун ухаан, ялдам сайхан зангаараа их анхаарал татаж, сайхан сэтгэгдэл төрүүлж байв” гэж дурссан байна. 

	Гомбожав Францад очоод П. Пеллион гэх монголч эрдэмтэнд шавь орон дагалдан суралцсан ба Бадамжав номын сангийн сургуульд хуваарилагдсан юм билээ. Монголоос тийм томилолт өвөртлөн очсон байх. Тэд цэл залуугаараа байжээ. Гомбожав л гэхэд дөнгөж 24 настай. Судар бичгийн хүрээлэнгийн бичиг бүртгэлд: 

	 

	Францад сурч буй Гомбожав 24 настай. Тайж. Эвлэлийн гишүүн. Цэцэрлэг мандал аймаг. Рашаант уулын хошууны харьяат. Гэрийн сургууль, оюутны сургууль төгсөж, Ленинградад яваад, эдүгээ Франц улсад эрдэмтнийг шүтэж, олон хэлний сургуульд яваа. Хүрээлэнд оюутан тушаалтай 

	 

	гэхчлэн тодорхойлжээ. 

	Ардын засгийн бодлого хэвээр үргэлжилсэн бол их олон залуус барууны эрдэм соёл эзэмшиж Монгол улс нэлээд эрт коммунизмаас татгалзан зах зээлийн тогтолцоонд шилжсэн байхыг үгүйсгэх аргагүй. Гэвч цаг үе өөрчлөгдөн, Монгол улсын дотоод хэрэгт ЗХУ-ын зүгээс дэндүү гэмээр оролцоно гэж хэн санах билээ. Барууны чиг баримжааг сайшаасан хэргээр тухайн үед төр засгийн удирдлагад байсан арай дөнгүүр боловсролтой хүмүүсийг албан тушаалаас нь зайлуулж, шоронд илгээн, оронд нь зүүний үзлийг баримтлагч, боловсрол нимгэн коммунист удирдагчид дэвшин гарав. 

	Тэд өмнөх үеийн удирдагчдын явуулж байсан бодлогыг зогсоож, хөрөнгөтэй, эрдэм мэдлэгтэй хүмүүсийг хавчин хяхаж эхлэв. Ингээд зогссонгүй барууны өндөр хөгжилтэй орнуудад суралцаж байсан оюутнуудыг эргүүлэн татлаа. Ийнхүү тодорхой хугацаанд хөгжил дэвшил саатах нөхцөл бүрдсэн байдаг. Тэдний хоморгод мэргэн Гомбожав ч татагдан ирлээ. 1930 он хүртэл тэрээр Судар бичгийн Хүрээлэнд ажиллаж байв. Дараа хүрээлэнгээсээ томилолт өвөртлөн Буриад улсын эрдмийн хүрээлэнд ажиллав. 

	Эх орондоо эргэж ирснийхээ дараа шинжлэх ухааны тайлбар толь зохиох ажилд шуурхайлан орсон байна. Учир нь Гомбожавыг Буриадад ажиллаж байхад монгол бичгээ латин үсгээр солих ажил өрнөж байсан нь түүнийг эмзэглүүлж байлаа. Монгол бичиг үсгээ солихыг эрс эсэргүүцэгчдийн нэг мэргэн Гомбожав байсан юм. 1966 онд хэвлэгдсэн «Монгол хэлний тайлбар толь» номынхоо оршилд эрдэмтэн Я. Цэвэл бичихдээ: “1933 онд ШУХ-ийн дэргэд монгол хэлний дэлгэрэнгүй тайлбар толь зохиох ажлын хэсэг байгуулсан юм. Тэр ажлын хэсгийг БНМАУ-ын Ерөнхий сайдын 1933.01.06-ны 4 тоот тушаалыг биелүүлэх зорилгоор байгуулсан бөгөөд ШУХ-ийн товчооны гишүүдийн нэгдүгээр тогтоолоор Б. Ренчин, С. Шагж, М. Гомбожав, Ө. Дорж, Я. Цэвэл, Ц. Дамдинсүрэн, Д. Нацагдорж нарын 7 хүний бүрэлдэхүүнтэй байгуулсан юм. Энэ комисс ерийн монгол үг, шинжлэх ухааны нэр томьёоноос гадна түүхт хүмүүс, газар орон, аймаг сум, албан байгууллагын нэрийг хүртэл бүртгэн оруулсан нэвтэрхий толь зохиохоор төлөвлөж, 1933-1937 он хүртэл ажилласан. Энэ хугацаанд Ч. Пүрэв гүнгийн орчуулга «Гучин зургаатын толь»-ийн бүх үсгийг тайлбарын хамт “А’’-гийн төрлийн үсгээр толгойлсон үгийн аймгийг бүртгэж зохих тайлбарыг хийж хэвлүүлэхээр завдаж байтал зуурам орхигдсон юм" гэжээ. 

	1934 онд Гомбожав ШУХ-ийн товчоонд хандаж өргөдөл бичин ЗХУ-ыг зорьсон байдаг. Энэ тухайгаа гаргасан өргөдөлдөө: "Үүний урьд миний бие гадаадын сургуульд суралцсан зүйл буй боловч тухайд тушааж уул сургуулийг хараахан төгсөж чадсангүй билээ. Иймийн тулд эдүгээ шинжлэх ухааны ажлыг оролдсугай хэмээхүйд сурлага нимгэдэх, мөхсөдөх явдал цаг үргэлж гарах бөгөөд энэ нь уул бүтээх ажлын чанар ба хугацаа лугаа холбогдож баймуй. Эл учраас гуйх нь миний биеийг энэ жил Ленинград хотноо Холбоот улсын Шинжлэх ухааны Академид хоёр жилийн хугацаагаар явуулж, хэлний нийт ухаан, нэгэнт оролдож эхэлсэн хятад бичиг, хуучин судлал, бас орос зэрэг европын хэл бичигт сайжиртал сургах ажаамуу. Жич: Манай хүрээлэнгийн шинжлэх ухааны ажилч Цэвээн авгай Ленинград хотноо бүхий тул эдүгээ миний оролдож бүхий монгол хэлний тайлбар толь зохиох ажлыг түүгээр Цэвээн авгай лугаа хүч хавсран ямар нэгэн зүйлийн ухааны нэр томьёог тайлбарлан гүйцэтгэх аваас уул ажил бүр ч чанартай бөгөөд түүний хугацаа богино болохыг хамтаар тэмдэглэсүгэй" гэжээ. 

	Хүсэлтийг ШУХ авч хэлэлцээд “Оюутан Гомбожавыг Зөвлөлт улсын Шинжлэх ухааны Академийн дэргэдэх хэл бичгийн сургуульд гурван жилийн хугацаагаар явуулсугай" хэмээн тогтжээ. Ийнхүү явах зөвшөөрлөө авсан Гомбожав явахаасаа өмнө дахин нэг хүсэлт гаргасандаа: “Харьяат хүрээлэнгээс Гомбожав миний мэргэжлийг дээшлүүлэхээр Холбоот улсын ШУА-д явуулахаар нэгэнт тогтсон. Үүнд миний гэргий хүүхэд энэ жил над лугаа явж хараахан үл чадах учир гуйх нь надад Холбоот улсын Академиас түүгээр цалин хэрэглэл олгохгүй болгож, ШУХ-гээс үүгээр миний гэргий хүүхдэд уул зүйлийг олгож туслах зөвшөөрлийг эрэхээс гадна миний очих ирэх зардалд хүрэлцэх мөнгө эдүгээ тавин олгох ажаамуу" хэмээн бичжээ. 

	Гомбожав Ленинградад суралцаж байхдаа цаашдын ажил үйлсдээ тус болох ном, товхимол, түүхийн баримт материал цуглуулан баялаг номын сантай болсны дээр олон орны монголч эрдэмтэдтэй ойр дотно танилцсан байдаг. Тэрээр монгол хэлний тайлбар толь бичих ажлаа ч орхисонгүй. Нэлээд хэсгийг нь бичиж боловсруулсан байна. 

	Мэргэн Гомбожавын тухай эрдэмтэн зохиолч Ц. Дамдинсүрэн гуай: Гомбожав их сэргэлэн. Хэл бичгийг түргэн сурдаг, авьяаслаг эрдэмтэн байсан юм... Пеллио, Владимерцов, Ц. Жамсарано нарыг дагалдан сурч байсан учир орос, франц, англи зэрэг гадаад хэл дээр байгаа судлалын номын онол, чанар, алдаа зэргийг их сайн мэддэг байсан" гэснээс үзвэл тэрээр үнэхээр ирээдүйтэй, ихийг бүтээх том эрдэмтэн байсныг гэрчилнэ. 

	Монголынхоо төлөө гэсэн сэтгэл зүтгэлтэй энэ эрдэмтнийг хүлээн зөвшөөрдөг байсан атлаа тухайн үеийн хуулийн заалтаар төрийн байгууллагад сонгох сонгуульд оруулдаггүй байж. Өөрөөр хэлбэл гэмт хэрэгтэн, гадаадын харьяат нарын адил үздэг байсан хэрэг. Сонгуульд оруулдаггүй үндсэн шалтгаан нь Гомбожав мэргэний тайж угсаа байлаа. 1935 оны наймдугаар сарын 21-нд тэрээр БНМАУ-ын Бага Хурлын Тэргүүлэгчдэд хандаж бичсэн өргөдөлдөө “Би феодал ёсны суртлыг жигшин үзэж, өөрийн хэргэм зэргийг дуртайяа устгасан тэр үеэс хойш манай орны соёл боловсролыг шинэ замаар дээшлүүлэх их хэрэгт оролцохыг зорилго болгож сурах судлахыг эгээрэн явсаар эдүгээг хүрсэн...” гэхчлэн дурдсан байдаг. 

	Мэргэн Гомбожав ШУХ-нд ажиллахын зэрэгцээ Улаанбаатар хот дахь орос сургууль, намын түр сургууль, оюутны сургууль зэрэгт багшилж, шинэ төрийн үйл хэрэгт зүтгэх олон зуун сэхээтнүүдийг бэлтгэн гаргахад хувь нэмрээ оруулсан ахмад багш байв. 

	Гомбожав тэр үеийн бусад эрдэмтэн сэхээтнүүдийн нэгэн адил их хэлмэгдүүлэлтэд өртөхгүй өнгөрч чадсангүй. Түүний багш Ж. Цэвээнийг гадаадын тагнуул хэмээн баривчилсны дараа Ж. Цэвээнтэй хамт ажиллаж байсан бараг бүх хүмүүсийг баривчилсны дотор Гомбожав ч баривчлагдсан байна. Гомбожав төрөлхийн шударга, эрэмгий нэгэн байжээ. Санасан бодсоноо нууж хаалгүй ил хэлдэг, зоригтой шүүмжилдэг байсан нь цөөнгүй хүний дургүйг хүргэдэг байсан нь мэдээж. Гадаад оронд олон удаа явж юм үзсэн, нүд тайлсан түүний хувьд төр засагт алба хашиж буй түшмэд, хүрээлэнгийн зарим ажилтнуудын мэдлэг чадвар үнэхээр чамлагддаг байсан гэдэг. Түүний энэ зан чанарыг тодорхойлж хамт суралцаж байсан Цэенрэгзэн дурсахдаа: “Гомбожавыг сургуулиа төгсөөд Монгол явах гэж байхад нь баривчилсан. Манай Гомбожав их ухаантай, эрдэмтэй хүн байсан. Санаанд таараагүй тохиолдолд хэний ч өмнө айж эмээлгүй бодсоноо хэлчихдэг хүн шүү дээ. Тэрнээсээ болсон байх" хэмээсэн байдаг.

	1940 оны хоёрдугаар сарын 19-ний өдөр ЗХУ-ын Ардын комиссарын газрын дэргэдэх Онцгой Зөвлөл гэгч байгууллагаас Гомбожавыг 8 жил хорьж шийтгэхээр ялласан тогтоол хожим цагаатгах үед нь олдсон байна. 40 оноос хойш Гомбожав хаана хоригдож байсан, хэдийд юуны учир нас барсан зэргийг өнөө хүртэл хэн ч мэддэггүй. Ганц Гомбожав ч биш Монголын төр, нийгэм, цэргийн олон зуун хүний хувь заяа ийм л байдлаар ЗХУ-ын До яамныхны гараар шийдвэрлэгдсэн юм. Тэдгээр олон мянган хүнийг баривчлах, шийтгэх зөвшөөрлийг МАХН-ын Төв Хороо, НАХЯ-ны зүгээс олгож байсан баримт хангалттай бий. 

	1956 оны 12 дугаар сарын найманд ЗХУ-ын Дээд шүүхийн цэргийн коллеги хуралдаж хилсээр шийтгүүлсэн, хороогдсон олон зуун орос, монгол иргэдийг цагаатгасны дотор Мэргэн Гомбожавын нэр орж “...гэмт хэргийн бүрдэл байхгүй тул 40 оны хорьж шийтгэсэн тогтоолыг хүчингүй болгосугай” гэсэн тогтоол гаргажээ. Тухайн үед баривчлагдсан эрдэмтдийн зохиол бүтээлийг шатаан устгах, хэвлэн нийтлэхийг хориглох, иргэдийн гар дээр болон номын сангуудад байсан бүтээлийг нь цуглуулан авч устгах зэрэг элдэв бусармаг арга хэмжээнүүдийг МАХН-ын Төв Хороо, НАХЯ-ны шийдвэрээр компанит ажил болгон хэрэгжүүлдэг байсан тул олон эрдэмтний хийсэн бүтээсэн зүйл ор мөргүй алга болсон гашуун үнэн бий. Өнөөдөр мэргэн Гомбожавын бүтээлээс «Хэл бичгийг сайжруулах сэдэв» гэх өгүүлэл, их зохиолч Д. Нацагдоржийн хамт орчуулсан Д. Оссоны «Монголын түүх» хоёр л хадгалагдан үлдсэн байна. Судалгааны ажлыг цааш үргэлжлүүлэх аваас ШУХ-нд ажиллаж байхдаа, Ленинградад суралцаж байхдаа бичсэн, туурвисан бүтээлүүд хаа нэгтэйгээс гарч ирэх нь дамжиггүй. 

	Эх орны суут хөвгүүдээ эрэн сурвалжилж, алдаршуулан мөнхжүүлэх нь өнөөгийн төр засаг, эрдэмтэн судлаачдын ариун үүрэг мөн болов уу. 


ДОНОЙН СУРМААЖАВ

	1926 онд өрнөдөд сурсан зургаан эмэгтэйн нэг

	 

	Монгол улс хойд талдаа ганц цонхтой байж болохгүй, тал бүрдээ гэрэл гэгээтэй байж хөгжлийн коммунист бус замаар явуулахыг хүссэн “баруунтан хэмээгч Ц. Дамбадорж. Н. Жадамба. Б. Цэрэндорж нарын ухаалаг хүмүүс төрийн эрхэнд гарсан тэр алтан үед Монгол улс барууны өндөр соёлтой орнуудад хэдэн залуучуудыг явуулж сургасан. Тэдний нэг нь Донойн Сурмаажав байв. 

	Роза буюу Батнасан аав, ээжийн хамт

	 

	 

	Сурмаажав Засагт хан аймгийн Хантайшир уулын хошуу буюу одоогийн Говь-Алтай аймгийн Дэлгэр суманд малчин ард Донойн гэрт төрсөн. Түүнийг хоёр настай байхад нь эцэг эх нь Их хүрээнд нүүн ирж суурьшжээ. Найман настайдаа Ардын засгийн анхны үлгэр жишээ дунд сургууль болох нэгдүгээр дунд сургуульд орсон бөгөөд анхны эвлэл, пионерын гишүүн болсон байна. Монголын засгийн газар 1926 онд өрнөдийн өндөр хөгжил, соёлтой орнуудад залуучуудаа суралцуулахаар Герман, Франц улсад явуулахад Сурмаажав багтаж оюутны эрдмийн далайд хөл тавьжээ. Гучаад онд Коминтерны түлхээсээр зүүнтнүүд засгийн эрхэнд гараад, хөрөнгөтөн гэгдэж байсан Герман, Францад сурч байсан бүх оюутнуудыг татжээ. Ингээд 1933 он хүртэл Гэгээрүүлэх яаманд латин үсгийн багш, хэвлэлийн хянагч, орчуулагч, Судар бичгийн хүрээлэнгийн хэл бичгийн кабинетад толь бичиг, нэр томьёоны ажилтнаар ажиллаж байгаад 1933 онд Санкт-петрбург хотноо Ургамал газар тариалангийн институтэд аспирантурт суралцахаар хөлгийн жолоо залжээ. Суралцах хугацаандаа Академич В. Л. Комаровын анхны монгол шавь нь болж нэлээд зүйлийг үзэж судлан эрдмийн ажлаа цэгцлээд байтал цаг төрийн ойворгон байдлаас болж дахин нутгаа татагджээ. Одоо ч түүний хийсэн эрдмийн ажил бүтээл нь тус институтэд хадгалагдаж, тэгэхэд сурч байсан оюутнуудын бахархал болж байдаг аж. Нутаг буцахад нь багш нь өөрийн гараар бичсэн тодорхойлолтод “Монголын анхны мэргэжлийн ботаникч Д. Сурмаажав нь авьяас чадвартай, хичээнгүй аспирант тул буцаан явуулж сургах хэрэгтэй" гэсэн байдаг. Сүүлд тус институтийг Академич Комаровын нэрэмжит болгосон байдаг. Сурмаажав татагдаж ирээд Шинжлэх ухааны хүрээлэнд европ номын тасгийн эрхлэгч, хөдөө аж ахуйн тасагт судлаач эрдэм шинжилгээний ахлах ажилтнаар ажиллаж байв. Энэ хугацаанд говийн бүсийг ургамалжуулах туршлага станц байгуулагдахад зөвлөлтийн мэргэжилтэнтэй хамтран 24 зүйл ургамал тариалснаас 22 нь зохицон ургажээ. Хүрээлэнд ажиллаж байх хугацаандаа ЗХУ-ын эрдэмтэн А. Д. Симуков, А. А. Юнатов, Э. М. Мурзаев зэрэг хүмүүстэй ажиллахын зэрэгцээ хүрээлэнгийн байр хашаанд хамт амьдарч гэр бүлийн ойр дотнын найзууд болжээ 1941—1968 онд Хүрээлэнгийн номын сангийн эрхлэгч, хэлтсийн дарга, ахлах ажилтнаар ажиллаж байгаад гавьяаныхаа амралтад гарчээ. Ажиллаж байх хугацаандаа хүүхдийн зохиол «Доктор Айболит» болон мэргэжлийн олон бүтээлийг герман, орос хэлнээс орчуулж, номын сангийн мэргэжлийн гарын авлага, суурь бүтээлүүдийг зохион, хэвлэн нийтлүүлсэн байна. Сурмаажавт СнЗ-ийн дэргэдэх Шинжлэх ухааны хүрээлэнгээс номын сангийн мэргэжлийн жинхэнэ гишүүн, 1941 онд ХАА-н ухааны эрдэм шинжилгээний мэргэжлийн ажилтан цолыг тус тус олгожээ. Сурмаажавын нөр их хөдөлмөрийг үнэлж Алтан гадас одонгоор хоёр удаа шагнасан бөгөөд Улс хувьсгалын 50, 60 жилийн ойгоор шинжлэх ухааны гавьяат ажилтан цолоор шагнуулах асуудлыг Шинжлэх ухааны академиас оруулсан боловч Улс төрийн товчоон дээр очоод гацдаг байсныг хожим ерөнхийлөгч Б. Ширэндэв гуай ярихдаа “Сурмаажав чинь хөрөнгөтөн оронд сурч байсан, тэгээд ч Германы тагнуул гэгдэж ДЯЯ-нд баривчлагдаж мөрдөгдөж байсан этгээд байна шүү” гээд хасагддаг байсан гэжээ. 

	Герман, Францад суралцагчид. Урд эгнээний баруун гар талд Д. Сурмаажав

	 

	 

	Сурмаажав нарыг Герман, Францаас ирэхэд нь баривчилж хорьжээ. Хэдийгээр Наваан-Юндэн, Гомбожав, Доржсүрэн нар шиг шийтгүүлээгүй боловч мөрдөнгийн хатуу ширүүнийг бас амсжээ. 

	Сурмаажав гуай ДЯЯ-нд байцаагдаж байхдаа “Таны нөхөр Уртнасан одоо хаана, юу хийж байна?" гэж асуухад өөрийнхөө төрсөн нутаг Зэлтэр харуулд байгаа гэжээ. ДЯЯ-хан түүнийг барихаар Зэлтэрт очиход Уртнасангийн шарил угтсан гэдэг. 1932 онд МХЗЭ-ийн их хуралд төлөөлөгчөөр сонгогдоод хуралд ирэхэд нь “их Нацагдоржийн гэргий Д. Пагмадулам, Догсүрэн, Нямаа, Батсүх, Норжмаа нарын хамт “хөрөнгөтний үзэл сурталд автагдсан” гэх үндэслэлээр хөөн гаргаж байж. МХЗЭ-ийн Төв Хорооны нарийн бичгийн дарга асан Гүнсэн гуай тэр хурал дээр “Эд нөхөд хөрөнгөтний маягаар хувцаслаж, бохь зажилж, янжуур зууж, хамраараа гуншгинан этгээд хэлээр ярьж гайхуулдаг эсэргүү этгээдүүд учир МХЗЭ-ийн эгнээнд байх хувь заяа байхгүй" гэж хатуурхан шүүмжилж байж. Сурмаажав тэнд цэргийн эмнэлгийн академид сурч байсан Лувсанданзаны Уртнасан гэдэг залуутай нөхөрлөж гэр бүл болжээ. Тэгээд нөхрийн хамт Санктпетрбургт сурч байхад охин Батнасан төрсөн бөгөөд тэднийхээр Санкт-петрбургийн их сургуулийн профессор, их эрдэмтэн Цэвээн Жамсранов болон Ц. Дамдинсүрэн, Д. Нацагдорж, Д. Пагмадулам, Б. Содном, Мэргэн гүн Гомбожав нарын үеийн залуучууд ирж нутаг усаа ярьж, цэнгэж дуу хуур болдог байсан бөгөөд тэдний хоёр настай охин Роза буюу Батнасанд зориулж Ц. Дамдинсүрэн гуай «Хоёр настай Ро» гэдэг шүлэг бичсэн нь хожуу хүртэл дунд сургуулийн сурах бичигт байж тэр үеийн сурагчид уншиж цээжээр мэддэг байлаа. Тэр үед Батнасанг Роза гэж Санкт-петрбургийн төрөх эмнэлгийн эмч нэр өгсөн байж. 

	Ийм адармаатай хувь заяанд залуу зандан насаа өнгөрөөсөн манай нэг шилдэг сэхээтэн эмэгтэйн туулсан зам ийм ажгуу. 

	Ц. Дамдинсүрэнгийн, Роза буюу Батнасанд зориулж зохиосон тэр «Хоёр настай Ро» гэдэг шүлгийг бүрэн эхээр нийтэлье:

	 

	Дээшилж байгаа Монголын

	Дэвшиж байгаа У-ийн "Уртнасангийн” 

	Дэлгэрч байгаа Сү-ийн “Сурмаажавын" 

	Өсөж байгаа Ро-гийн "Роза буюу Батнасангийн" - 

	Сонсоход чихэнд зохистой 

	Санахад сэтгэлд тааламжтай 

	Харахад нүдэнд зохистой 

	Хүрэхэд биед тааламжтай 

	Алдар нэр нь сонсголон 

	Ахуй байдал нь амгалан 

	Царай зүс нь үзэсгэлэн 

	Сэтгэл санаа нь баясгалан

	Нүд нь дүгрэг бөгөөд харавтар 

	Тунгалаг толийн гэрэлтэй 

	Шүд нь хурц бөгөөд жижиг 

	Цагаан лавайн өнгөтэй 

	Үс нь нарийн бөгөөд хархан 

	Зөөлөн мяндсан ширхэгтэй 

	Зүс нь бор бөгөөд хөрслөг 

	Сайхан монголын шинжтэй 

	Мандмал их хийморьтой 

	Дэлгэрмэл их заяатай 

	Нээгдмэл их азтай 

	Амраг хөөрхөн дүү минь 

	Ангаахай чинээ амандаа 

	Алим үмхээд бувалзана 

	Аяганы чинээн гэдсэндээ 

	Амтат жимсээр дүүргэнэ 

	Толинд байгаа дүрстэйгээ 

	Тоглож инээн бужигнана 

	Тохойн чинээн биеэрээ 

	Цамнал хийх гээд дэвхэцнэ 

	Аятай харагдсан бүгдийгээ 

	Аа жаа жаа гэж дуудна 

	Аав ээжээ харахдаа 

	Аав аа, мама гэх байна 

	Балга хүрэхгүй шөлийг 

	Барж ядан ууна 

	Үмх хүрэхгүй махыг 

	Үлдээж ядан иднэ 

	Үдээс үдэш болтол 

	Үүрэглэж бүр ядарчихна 

	Үргэлж юм оролдсоор 

	Нойр нь бүр хүрчихнэ 

	Тэнд энд гишгэсээр 

	Тэнтэр тунтар явна 

	Тэвдэж яарч явсаар 

	Тээглэж бүдэрч ойчно

	Бүгтэгнэж байгаад мөлхөнө 

	Бондгонож байгаад босно 

	Муу муу гээд заана 

	Хоч хоч гэж хараана 

	Боргоцой гараа сарвайгаад 

	Боов боов гээд сарвайна 

	Өгөхгүй бол уйлж гарна 

	Уйлаад унжаад ирэхээрээ 

	Нүүр нь улайн үрчийгээд 

	Нүд онийн гурвалжлаад 

	Нус нь бөнжгөнөн гоожоод 

	Буй чадлаа шавхаад 

	Байя байя гэж бархираад 

	Аав ээжээ маажлаад 

	Аргадаж авахыг горьдоно 

	Эрээн мярааныг харуулбал 

	Ингэж уйлахаа больчихно 

	Ээж нь аваад аргадвал 

	Мээмээ хөхөөд тайвширна 

	Тохойн чинээ биетэй 

	Ханцуйн чинээн дээлтэй 

	Бээлийн чинээн малгайтай 

	Балчир нялх дүүг минь 

	Аавдаа алт болсон 

	Ээждээ сувд болсон 

	Энхрийн булбарай бие нь 

	Эсэн мэндээр хүмүүжиг 

	Бага жаахан бие нь 

	Батжин сайнаар торниг 

	Бадамлянхуа цэцэг шиг 

	Бадран сайхнаар дэлгэрэг 

	Ай хөөрхөн Роза минь 

	Эрэгтэй хоёрын дээр 

	Эмэгтэй гурвын хамт 

	Тааруухан таван дүүтэй 

	Хуучин цагийн сүүлд 

	Хувьсгалт цагийн эхэнд

	Харанхуй үеийг өнгөрөхөд 

	Гэгээн замын нээгдэхэд 

	Тохиолдож төрсөн зол байна 

	Олныг үзэх гайхамшиг байна 

	Эрдмийг сурах завшаан байна 

	Энхжин жаргах завшаан байна 

	Арвидах шинийн саран мэт 

	Дэлгэрэх хаврын цэцэг мэт 

	Өдөр бүр өсөж байгаа 

	Цаг бүр чадалжиж байгаа 

	Эрхэм янаг дүүдэйн 

	Захих захиа хэлэх үг

	Заах сургаал бэлгэдэх ерөөл минь 

	Арваад жил өнгөрөхөд нь 

	Аа бээ-г холбосоор

	Ахих шатыг дамжаарай 

	Арав тавыг нийлүүлсээр 

	Дөхөх замаа олоорой 

	Бэх цаасыг учруулсаар 

	Бичгийн эрдмийг сураарай 

	Эрдэм ажлыг хослуулсаар 

	Эрхэм гавьяа байгуулаарай 

	Хоёр хүрэхгүй нялхдаан 

	Туурайн морины давхишгүй 

	Тураг шувууны давшгүй 

	Түмний газар хүрч дээ 

	Гар нь ганзагад хүрвэл 

	Гадаад далайг туулах байх 

	Хөл нь дөрөөнд хүрвэл 

	Хөрст дэлхийг тойрох байх 

	Ай хөөрхөн, Роза минь 

	Аэропланаар энд тэнд нисэж 

	Галт тэргээр газар бүр зугаацаж 

	Газар усны гайхамшгийг үзээрэй 

	Түүнээс монголдоо буцаж 

	Төв журмаар явж 

	Төвшин голомтыг байгуулж

	Түгээмэл ихээр жаргаж 

	Таван ханатай гэр барьж 

	Тал дүүрэн мал бэлчээж 

	Зуун адуу ууландаа хурааж 

	Мянган хонь гаднаа хотолж 

	Тогоо дүүрэн сүү хөөрүүлж 

	Торх дүүрэн өрөм хурааж 

	Суулга бүгддээ тараг бүрж 

	Сав бүгддээ аарц шүүж 

	Шинэ ааруул хүүдийгээр гаргаж 

	Шилдэг айраг хөнөгөөр сөгнөж 

	Шимийн архи аягаар бялхуулж 

	Шингэн зөөхий хувингаар ууталж 

	Аав ээждээ өргөн дэвшүүлж 

	Ах дүүдээ өгөн хүндэлж 

	Халуун зуураан найрлан цэнгэж 

	Харь олныг зочлон хуримлаж 

	Буянт өвгөдийн сайшаалыг сонс 

	Буурал эмгэдийн ерөөлийг дуул 

	Ард олондоо их тус бол 

	Амар жаргалыг ихээр эдэл. 

	 

	1933-11-15. 

	Ц. Дамдинсүрэн эвлүүлэв гэжээ.

	 


«ҮҮРИЙН ТУЯА» РОМАНААС БОЛЖ ХЭЛМЭГДСЭН СЭХЭЭТЭН

	Даваагийн Хорлоо

	 

	«Үүрийн туяа» романыг мэдэхгүй хүн цөөхөн биз ээ. Монголын шинэ үеийн утга зохиолыг үндэслэгчдийн нэг, нэрт эрдэмтэн, зохиолч, улс төрийн зүтгэлтэн Ренчин Бямбаев гуай 1952 онд бичсэн зохиолыг хэлж байна. Энэ романыг бичсэнийхээ төлөө их зохиолч маань МУИС-ийн багшийн ажлаас халагдаж байсан нь Бямбаев гуайн хувьд хэлмэгдсэн анхны тохиолдол биш байв. «Үүрийн туяа» романаас болж хэлмэгдсэн хүний нэг бол Даваагийн Хорлоо. 

Автоматаар үүсгэсэн тайлбар]

	 

	Хорлоо гуай тэр үед буюу 1952 онд “Главлет1”-д хэвлэл утга зохиол хянахын зэрэгцээ тус байгууллагад ажиллагсдыг давхар тагнах, чагнах тусгай даалгавартайгаар томилогдсон гэдэг. МАХН-ын удирдлага болон Дотоод Яамнаас өгсөн “хүндтэй" даалгаврыг хангалтгүй биелүүлж байна гэх зэмлэлийг хэд хэдэн удаа хүлээж байснаас харвал Хорлоо гуай тухайн үеийн хэлмэгдүүлэлт, шударга биш явдалтай эвлэрдэггүй нэгэн байсан нь ойлгогддог. Яг тэр үед Хорлоо гуайн гар дээр Бямбаев гуайн «Үүрийн туяа» роман хянагдахаар ирж. Уншаад үзвэл нам төрд тэрсэлсэн онцгой үг өгүүлбэр гарсангүй. Харин ч олон түмний дунд шүүмжлэн яригддаг зарим зүйлийг өвгөн Батбаяр гэхчлэн зохиолын баатруудаар дамжуулан хэлүүлсэн нь эрх баригчдын дургүйцлийг төрүүлнэ хэмээн хэн санах билээ. Нөгөөтээгүүр Бямбаев гуай ээлжит хэлмэгдүүлэлтдээ өртөж, багшийн ажлаасаа халагдчихсан байсныг ч анзаарсангүй. Номыг хэвлүүлэх зөвшөөрөл өгч орхиж. Ном уншигчдын гарт очоод удаа ч үгүй байтал хэрэг мандаж, намын үүрийн даргаасаа зэмлэл хүртээд зогссонгүй, нөгөө хяналт тавьдаг ажлаас нь халж, Шинжлэх ухааны хүрээлэнд шилжүүлэв. Хүрээлэнгийн захирал нь хожим МАХН-ын Төв Хорооны УТТ-ны гишүүн болсон Н. Жагварал гуай байлаа. Жагварал гуайн эхнэр Р. Ганди гэж Ренчин Бямбаев гуайн охин. Мэдээж Жагварал гуай хадам эцгийнхээ бичсэн зохиолыг хэвлэгдэхээс нь өмнө уншсан л байж таарна. Тэгээд хадам эцгээс нь болж ажлаасаа халагдсан Хорлоо гуайд тийм ч муу хандсангүй. Түүнийг ШУ Хүрээлэнгийн Гадаад хэлтсийн эрхлэгчээр томилов. 

	“Улс төрөөс харьцангуй ангид эрдэм шинжилгээний ажилд томилогдсоноор МАХН, До яамны хараа хяналтаас түр боловч ангижирч, өмнөх ажилдаа бие сэтгэлээ зориулсан он жилүүд байлаа” хэмээн Хорлоо гуай дурсамж яриандаа онцолсон байдаг. Хэдэн жилийн дараа Шинжлэх Ухааны Хүрээлэн академи болон өргөжиж Ширэндэв гуай ерөнхийлөгч болсон үед ШУА-ийн Хэвлэлийн товчооны даргаар томилогдсон нь дахин хэлмэгдэх шалтгаан болно чинээ санасангүй. Хэлмэгдэхээр ямар хэрэг тарьснаа ч сайн мэдсэнгүй. Ширэндэв гуай нам төрийн бодлогыг эсэргүүцсэн үйлдэл гаргасан хэргээр буруутгагдаж, Академийн ерөнхийлөгчөөс халагдахад Хэвлэлийн товчооны даргын хувьд ойр дотно ажилладаг, хамсаатан нь байх ёстой гэх хардлагаар МАХН-аас хөөгдөж, ажлаасаа халагдан, цаашид улс орныхоо, ард түмнийхээ их үйлсэд хувь нэмрээ оруулах боломжоо хаалгасан ажээ. 

	Бусад хэлмэгдэгсдийг бодвол орон шоронд суусангүй. Энэ зэрэгтэй үлдсэндээ баярлаж хөөрөөгүй ч, бачимдаж бухимдсангүй. Хувь заяатайгаа эвлэрэн жирийн иргэдийн нэгэн адил янз бүрийн ажил хийсээр өндөр насны тэтгэвэртээ суусан байна. 

	Хорлоо гуай Баянхонгор аймгийн Бууцагаан сумын уугуул. 1920 онд ард Даваагийн хүү болон төрсөн. Ном сурахыг хүсдэг, сэргэлэн цовоо хүүхэд байсан гэдэг. Эцэг эх нь хүүгийнхээ хүслийг анзаарч Заг сумын тэнхимд оруулснаар өсөж дэвжих гараагаа эхэлж, сургуулиа төгссөний дараа нийслэл хотноо Багшийн сургуульд дэвшин суралцах хувь тохиож. Ингээд багшийн ажилд шамдан байтал Дотоод Яамнаас дуудан, итгэлтэй, эх орондоо хайртай болохыг чинь судалж мэдээд, шалгаруулж авч байна хэмээн “цаасан малгай өмсүүлээд" До яамны харьяа Төв сургуульд оруулчхаж. Ардын багш байсан Хорлоо ийнхүү лам, хар “эсэргүү” нарыг мөшгөн, тагнаж, чагнах үүрэг бүхий “До” яамны төлөөлөгч болох нь тэр. Жил хэртэй “тагнуулч" хийсэн боловч, ийм ажилд тэнцэхгүй нөхөр болохоо харуулсан уу, эсвэл тухайн үедээ харьцангуй боловсролтой нь нөлөөлсөн үү. Ажлаас нь халсан учир багшийнхаа ажлыг үргэлжлүүлэн хийх боломж гарчээ. 1947 онд МУИС-д элсэн суралцаж 1952 онд амжилттай төгсөв. Дөнгөж сургуулиа дүүргэмэгц Главлетийн газарт томилогдсон тухай дээр өгүүлсэн. 

	Хорлоо гуай хэлмэгдсэн, хохирсон гэж ярьж, хэл ам таталж байсангүй. Харин ардчиллын буянаар 1991 онд улс төрийн хувьд цагаатгагдсан тогтоол хүлээж авахдаа л “... улс төрийн талаар ноцтой алдаа гаргасан, ... зан суртахууны хувьд доголдсон, ... намч, зарчимч биш, ... улс төрийн талаар тогтворгүй, ... үзэл сурталгүй, ... намын сахилга зөрчсөн...” этгээд болох учир МАХН-аас хөөгдсөнөө олж мэдсэн гэдэг.

	 


1921 ОНЫ ПАРТИЗАН ГАНГАНЫ ГОМБОЖАВ

	... Дөрвөлжин сүмийн үүдэнд 

	Дөрвөн пулемёт зоогоод 

	Дүрвээд ирсэн гамингуудыг 

	Дөтийн замаар тонилгов оо... 

	Гомбожав охин Ринагийн (УГЖ) хамт. 1933 он

	 

	 

	Энэ дууг мэдэхгүй Монгол хүн байхгүй биз ээ. 1921 онд Хиагтыг гамингуудаас чөлөөлсөн тухай «Шивээ Хиагт» гэдэг энэ дуунаас л ардын хувьсгал хэрхэн эхэлснийг төсөөлдөг. 400 орчим ардууд цахиур буу, бороохой, шийдмээр голдуу зэвсэглэн хөдөлж, шүдээ хүртэл зэвсэглэсэн байлдааны туршлагатай, 10 мянга гаруй гамин цэргийг бут ниргэж үлдэн хөөсөн хэмээн бага сургуульд байхаасаа л заалгаж байж билээ. Харин ерэн оны ардчилсан хувьсгалаас хойш нөгөө гайхамшигт түүх өөрчлөгдөж лам, хар дээл өмссөн орос цэргүүд гол үүрэг гүйцэтгэж, манай хэдэн партизан цэргүүд дүйвээнд нь давхилдаж явсан шахуу бичигдэх болов. 

	Ямар ч байлаа гэсэн Шивээ Хиагтыг гамингаас чөлөөлсөн нь үнэн. Энэ тулааныг жанжин Сүхбаатар удирдалцаж, партизан цэргүүд сэлэм эргүүлэн дайрсан нь бас үнэн гэдэгтэй хэн ч үл маргах биз ээ. Хиагт хотын баруун урдхан байх Дөрвөлжин сүмийн үүдэнд зоосон дөрвөн пулемётоор хар батгана шиг арзганах гамингууд руу гал нээж сүнсийг нь зайлуулсан нь түүхэн баримт болон тэртээ 1921 онд зохиогдсон «Шивээ Хиагт» дуунд мөнхрөн үлдсэн юм. Тэрхүү пулемётыг хэн гэгч аавын хүү эзэмшиж, дайсны толгойг хярган байсныг тэр болгон мэдэхгүй. Бичиж тэмдэглэж байсан нь үгүй. 

	Саявтархан нэгэн сонинд “дөрвөн пулемётын Гомбожав хотын дарга байжээ" гэх дурсамжийг сэтгүүлч Ц. Навагчамба бичсэнийг олж үзэв. Тэгсэн нөгөө пулемётын нэгийнх нь ард хэвтэн шүршиж асан эрэлхэг партизаны нэг нь Дуламжавын Гомбожав гэгч байжээ. 1998 онд Түшээт хан аймгийн Ахай гүний хошуу, одоогийн Сэлэнгэ аймгийн Алтанбулаг сумын баруун урдхан байх Улаан бургас гэдэг газар төрсөн Гомбожав Ар Хиагтад бага насаа өнгөрөөхдөө нутгийн орос, хятад хүүхдүүдтэй нөхөрлөн тоглож орос, хятад хэл гадарлах болсон төдийгүй, нутгийн эрдэм номтой хүнээр бичиг үсэг заалгаж хэрдээ л боловсорсон нэгэн байв. 1917 оны октябрийн хувьсгалын нөлөө хамгийн түрүүнд хүрсэн газар бол Хиагт. Сибирийн төгсгөл хэсэг болох энэ нутагт большевикууд болон хаант засгийн эсрэг үйл ажиллагаа явуулсан хүмүүсийг цөлдөг. Тэдний нөлөө нутгийн зон олонд тодорхой хэмжээгээр нөлөөлдөг байсан нь мэдээж. Тиймээс ардын хувьсгалын үр хөврөл энд боловсорч, бас анхны партизан цэргүүд энэ нутгаас бүрдсэн нь хувьсгалын өлгий хэмээх нэр алдрыг хүртэхэд хүргэсэн буй за. Сэлэнгэ аймаг хамгийн олон партизантай байсан нь ийм учиртай. 

	Орос оронд хувьсгал ялсан тэр жил буюу 1917 онд дөнгөж 17 хүрч байсан Гомбожав хүү Богд хаант улсын цэргийн албанд татагдаж Хүдэр харуулд хуваарилагдсан байна. Нэгд нас бага, хоёрт бичиг үсэг мэдэх учир түүнийг харуул ангийн бичээч болгожээ. Гурван жилийн дараа хэсэг нөхдийн хамт журамт цэрэгт элсэн орсноор хувьсгалын үйл хэрэгт зүтгэх гараагаа эхэлсэн гэдэг. Цэргийн албанд гурван жил болж эрийн цээнд хүрсний дээр ангийн бичээчийн хувьд улс оронд болж буй үйл явдлыг бусдаас түрүүлэн мэдэж, басхүү хувьсгалт үзэлтэй дарга нарынхаа итгэлийг олж байсан нь мэдээж. Ийнхүү харуул занги Дамдинсүрэнгийн зөвлөснөөр журамт цэрэгт элссэн нь 1920 он байв. 1921 оны гуравдугаар сарын 18-нд орос, монгол цэргүүд Хиагт хотыг гамингуудаас чөлөөлөх тулалдаанд Гомбожав нарын дөрвөн цэрэг Дөрвөлжин сүмийн үүдэнд пулемётоо зоон, гамин цэргүүдийн эргэж зугтах замыг хаасан ажээ. Энэ өдрийг өдгөө “Цэргийн баяр" хэмээн тэмдэглэдэг. 

	Уг тулаанд биечлэн оролцож байсны хувьд «Шивээ Хиагт» дуу зохиогдоход Гомбожавын хэлсэн санаа хэд хэд орсон тухай хуучилдаг байсныг нь түүний охин, Монгол Улсын анхны гавьяат жүжигчин Г. Рина гуай хожим дурсан өгүүлсэн нь бий. Цэргийн эрдэмд сайн суралцсаны хүчинд Гомбожав гамин, бароны эсрэг хэд хэдэн тулалдаанд оролцсон тухай нэр бүхий албан тодорхойлолт улсын архивд хадгалагдан үлджээ. Засаг төр төвхнөсний дараа пулемёт сумангийн даргаар дэвшиж, улмаар суртлын сургагч, бригадын намын товчооны дарга, ерөнхий сургуулийн комиссар зэрэг хариуцлагатай албанд тохоон томилогдож байснаас үзвэл тухайн үедээ өндөр боловсролтой, итгэж болохоор нэр нөлөө бүхий нэгэн байсныг нотолно. Тэрээр 1921 онд МАХН-д элссэн бөгөөд 1923 онд МХЗЭ-ийн хорооны тэргүүлэгч гишүүн, 1923 онд хуралдсан МАХН-ын гуравдугаар Их хурлаар Төв Хорооны гишүүнээр сонгогдож байсан нь Гомбожав гэгч хэн байсныг тод гэрчилнэ. 

	Удалгүй Орос улсад цэргийн эрдэм сурахаар одож Ленинградын цэргийн академи дүүргэсэн байна. Хэзээний дадлага туршлагатай боловсон хүчин болохын хувьд Хувьсгалт цэргийн Улс төрийн газрын орлогчоор томилогдон хэсэг ажиллаад намын даалгавраар Улаанбаатар хотын дарга болов. Нийслэл хотоо хөгжүүлэх төлөвлөгөө, зураг гарган, хэдэн жилийн дараа Москва, Бээжин, Ленинградын энд хүргэнэ хэмээн зорьж явтал 1939 оны гуравдугаар сарын зургааны шөнө “До” яамны ногоон малгайтнууд дайчлан баривчилж, хилсээр шоронд суулгажээ. Ийнхүү төр улсынхаа төлөө шударгаар зүтгэж явсан Монголын нэгэн сэхээтэн, улс төрийн зүтгэлтэн, ахмад дайчин хэн ч биш болон хувирсан байдаг. Гадаадад боловсрол эзэмшсэн, европын соёлтой түүнийг нөхөд нь “ганган" Гомбожав гэдэг байснаа сүүлдээ бүр овог нь болж Ганганы Гомбожав хэмээн авгайлдаг байжээ. 1939 оны гуравдугаар сарын тэр цөвүүн шөнийг охин Рина нь хар дарсан зүүд мэт аймшигтай байсан гээд "до” яамны чекист шар Дамба, Батхүү гэх аавын танил хүмүүс нь ирж баривчлан одсон бөгөөд маргааш нь машинтай цэргүүд эд хөрөнгө, гэр орныг нь битүүмжлэн хурааж, гудамд гаргасныг нулимс дуслуулан дурссан нь бий. Гомбожавын охин УГЖ Рина дурсахдаа “1944 онд намайг УГЖ цолоор шагнасан, би үнэмлэх, цол тэмдгээ аваад шоронд аав дээрээ очиход аав нэг их сүйд болоогүй, - Чи уул нь хуульч хүн л болох ёстой юм сан, энэ шагнал бол тэр барсгар нохой миний өмнөөс өөрийгөө цагаатгаж 18 настай охинд минь өгч л дээ, одоо яая гэхэв гээд уртаар санаа алдсан. Би бол Монгол улсын №7 гавьяатыг авсан юм" гэж ярьсан циркийн Рина гэгч энэ алдартай эмэгтэй одоо Жаргалантад амьд сэрүүн байгаа. 

	Эсэргүүгийн гэх нэр хоч зүүж явсан Гомбожавын эхнэр, хүүхдүүд 1962 онд л арай гэж хүний ёсоор амьдрах боломжоо олж авсан байна. Цагаадсан тогтоолыг хүлээж авсан хэрэг л дээ. 


Б. НЯМБУУГИЙН АНГИЙН "ЭСЭРГҮҮ" А. САНЖЖАВ

	Азайн Санжжав 1932 онд Увс аймгийн Хяргас суманд төрсөн. Хүүхэд ахуй насандаа аав ээжийн дэргэд мал маллаж байгаад бага дунд сургууль төгсөж, энэ хугацаанд зуныхаа амралтаар сумын шинэ үсгийн багш хийж, хөдөөгийнхнийг соён гэгээрүүлэх багшийн болон, соёл урлагийн ажилд дур сонирхолтой болж, сэтгэлийнхээ тэр шийдлээр Улаанбаатарын багшийн сургуульд орж суралцан багшийн мэргэжил эзэмшжээ. Ингээд Төв аймгийн Баянчандмань суманд түүхийн багшаар хуваарилагдаж хөдөлмөрийн гараагаа эхэлснээс хойш нийслэлийн 17, 1-р дунд сургуулийн захирал, Сургууль, цэцэрлэг, эмнэлгүүдийн нэгдсэн намын хорооны даргаар ажиллаж байгаад тэр үеийн нам, төрийн өндөрлөгт ажиллах удирдах ажилтан бэлтгэдэг хамгийн нэр хүндтэй сургууль, төв штаб болох ЗХУКН-ын дээд сургуульд 1972 онд хорин залуучуудын хамт баяр хөөртэй морджээ. Яагаад залуучууд гээд байна бэ? гэвэл урьд нь ЗХУКН-ын дээд сургуульд яамдын сайд, аймаг хотын намын хорооны дарга, аймгийн гүйцэтгэх захиргааны дарга нар голдуу 50-иад насны хүмүүс явж 4 жил суралцаад, ирж тав зургаан жил ажиллаад группт орох юм уу, тэтгэвэрт гардаг учир Зөвлөлтийн талаас "Манай сургууль бол хөгшин пенсионерийн сургууль биш шүү, ядахдаа 15 жил ажиллах ёстой” гэсэн сануулга өгч байж. Ийм ч учраас 1972 оноос гуч эргэм насны залуучуудыг явуулсан нь энэ ажээ. Санжжав нарын суралцаж байсан энэ цаг бол Хятад, Зөвлөлт болоод олон улсын коммунист хөдөлгөөнд үзэл онолын маргаан гарч, нөгөө талаар ЗХУКН хэтэрхий хүчээ авч дэлхийн коммунист хөдөлгөөнд жанжлах чиг шугамыг илэрхий баримталж эхэлсэн адармаатай үетэй давхацжээ. Цэдэнбал тэргүүтэй МАХН ч гэсэн марксизм-ленинизмийг туйлын үнэн гэж итгэсэн, нэг нам, нэг дарангуйлагчийг мах цусандаа ортол шүтсэн аймшигтай цаг үед эдний залуу нас өнгөрчээ. Тийм хүнд үед социализм коммунизмыг сөрөөд өөрийн үзэл бодлоороо гарч ирнэ гэдэг аймшигтай байв. Гэсэн ч ЗХУКН-ын дээд сургуульд сурч байсан хорин нөхөд чадан ядан зүтгээд буруудан хэлмэгдсэн нь үнэн баримт. 

	Санжжав гуай буруудсан түүхээ ярихдаа:

	— Манай ангийн дарга Б. Нямбуу байв, тэр биднийг бодоход төрийн өндөрлөгт ажиллаж байхдаа муу сайн, буруу зөв олныг үзсэн айхтар хүн. Бидэнд амьдралд тохиолдсон сонин сайхан юм зөндөөг хуучилдаг байв. Эцэст нь Цэдэнбалын толгойлсон баг болохоо байж ялзарч байгаа юм байна гэсэн ойлголтод арга буюу хүрсэн. 1964 оны тэр бүгд хуралд явахад нь "Та ярих юмаа сайн бодсон биз, Төмөр-Очир, Цэндийг авч хаясан гашуун туршлага байна, Цэдэнбалын багийг хуулах цаг үе нь болсон юм уу?” гэж бид хэлж, сануулж байсан. Тэгэхэд Нямбуу гуай бидний саналыг хүлээн авахааргүй шийдчихсэн байсан нь ажиглагдсан. Харин “ангийн хамт олонд тийм олон жил үргэлжлэх гай тарина гэдгийг би л лав мэдрэхгүй байсан” гэж ярьдаг байв Тэр бээр цааш нь ярихдаа Нямбуу буруудсаны дараа бидэнд юм юм бодогдож л байсан. Гэвч монгол хүний ёс жудгийг бодоод бид хэд хэдэн рубль цуглуулж ширээний цаг аваад дээр нь “дотнын нөхөр Б. Нямбууд курсийнхэн чинь” гэж бичээд эхнэрээр нь явуулсан. Үүнээс өөр биднийг буруутгах, бариад авах баримт байсангүй. Удалгүй МАХН-ын Төв Хорооны боловсон хүчний хэлтсийн дарга Б. Ламжав, АХШХ-ны дарга генерал Ж. Жамьян, УДШ-ийн орлогч Н. Иш нарын дарга нар ирж биднийг сар шахам байцаасан. Ялангуяа Жамьян генерал дэндүү харгис догшин байсан. “Хадны завсар хавчуулсан халиуны зулзага хөөрхий” гэдэг ардын дууны үгээр хүртэл мушгиж буруутгадаг байв. Бид ирээд ч МАХН-ын Төв Хороо, НХШХ дээр бас сар байцаагдсан. Ингээд л Намын эсрэг Лоохууз, Нямбуу, Сурмаажав нарын хамсаатан болж намаас арга хэмжээ авхуулж, газар, ажил заагдаж бидний хувь заяа шийдэгдсэн дээ гэсэн юм. 

	Манай аав Ж. Батмөнх даргын ойрын хамаатан хүн, 1964 оноос өмнө аав, Батмөнх дарга хоёр гэр орноороо орж гардаг сайн найзууд байсан юм билээ, хэлмэгдсэнээс хойш нэг их орж гараад байх нь татарсан болов уу? гэж хүү Ганболд нь ярьж байна. 

	Арын эгнээний баруунаас 3 дахь нь А. Санжжав, дөрөв дэх нь Рэгжийбуу, урд эгнээний зүүнээс хоёр дахь нь Чойжоохүү нар. 1963 он

	 

	 

	АРХАНГАЙН "ЭСЭРГҮҮ" ЧОЙЖООХҮҮ

	Намын эсрэг бүлгийн толгойлогч Б. Нямбуугийн ангийнхан гэхээр л “ёстой нэг хар эсэргүүнүүд” гэж МАХН олон жил сурталчилж ард түмнийг болгоомжлоход хүргэдэг байв. Тэр ангийнхнаас Архангайн таван залуу ЗХУКН-ын дээд сургуульд сурч байсан нь санамсаргүй тохиолдол боловч нөгөөх улаан хувьсгалч Мэндийн Зэнээгийн ярьдгаар бас л эсэргүүгийн үүр, нэг үеийн урвагчид гэх ойлголт коммунистуудад түгээмэл байж. Эсэргүү гэдэг нэр хорин таван жил зүүж явсан Архангайн Чойжоохүүгийн ажил амьдралд тохиолдсон сонин явдлаас товч дурдъя:

	Москвагаас татагдаж ирсэн тэднийг НХШХ-ны хурлаар оруулахад “Жамьян генерал хар дэвтрээ сөхөөд, 

	— Чи тэр нэгэн өдөр, эр нэг алдаж, эрэг нэг нурдаг дотнын нөхөр Нямбуугийнхаа төлөө энэ хундага өргөе гээд хулсан ташуур гэдэг улс төрийн хориотой дууг ямар санаатай дуулсан бэ? Интернационал, намын дууллаас дуулж болоогүй юм уу?" гэжээ. Бүүр хожуу Чойжоохүү Архангай аймгийн музейн тайлбарлагчаар ажиллаж байхдаа музейн үзмэр цуглуулахаар Тариат суманд очиход бүх дарга нар үдэшлэгт орсон байж. Чойжоохүү дарга нартай нь уулзах санаатай тэр үдэшлэгт ороод гай болж нэг бүсгүйтэй ганц бүжиг хийсэн нь тэндхийн намын даргын авгайн дүү байж. Энэ явдлыг харж суусан ХААН-ийн дарга Намжиг баатар аймгийн намын хороонд “Чойжоохүү гэдэг эсэргүү хөдөө зугаалж, бүжиг танц эргүүлж, охид хүүхнүүдэд эсэргүү сурталчилгаа хийж, тэдний тархи толгойг эргүүлж явна” гэсэн мэдээлэл өгчээ. Энэ дагуу Аймгийн намын хороо яаралтай хуралдаж Чойжоохүүд арга хэмжээ авч, хөдөө мал аж ахуйн бригадад явуулах тухай асуудал хэлэлцжээ. 

	Та ямар санаатай намын даргын авгайн дүүтэй бүжиг хийсэн бэ? гэсэн товчооны гишүүдийн асуултад Чойжоохүү хариулахдаа “Би ямар тааж мэддэг зурхайч биш, тааралдсан нэг хүүхэнтэй ганц бүжиг хийсний төлөө намайг яллаад байхдаа яах вэ, та нар” гээд: 

	 

	“Би үнэнхүү туйлдаж явна 

	Дээлээ тайлаад цамцгүй 

	Дээврээ хуулаад цаваггүй 

	Ортоом голдуу хэдэн үхэр байсан 

	Ардын зориг нэгдэл хамаад явчихсан 

	Охин голдуу хэдэн хүүхэд байсан 

	Хүнтэй суугаад хот хүрээ бараадсан 

	Ахад нь төлөгний өр байхгүй ээ 

	Төрийн нэг муу өр байсан, 

	Цэдэнбалд бүх юмаа хураалгаад төлөгдөж дууссан байх" 

	 

	гэж гөжжээ. Та архи ууж байгаа мэдээлэл ирсэн гэсэн товчооны гишүүдийн асуултад:

	 

	“Огт амсдаггүй байснаа

	Орост очоод амсаж эхэлсэн

	Сайд дарга нар шиг шил шилээр нь уух биш 

	Сайн сайхныг бодоод амсаж шимж л явна

	Самданмөнх дарга шиг эрчимтэй ууж сурах яагаад ч үгүй шүү” 

	 

	гэхэд товчооны гишүүд хөмсөг зангидаж “Хэзээ ч засаршгүй задарсан хар эсэргүү байна" гэсэн онош тавиад бригадын тоо бүртгэгчээр томилжээ. 

	Самданмөнх гэдэг нь Архангай аймгийн намын хорооны үзэл суртал эрхэлсэн нарийн бичгийн даргаар 1990 он хүртэл ажилласан ахмад коммунист, бас нэг дарангуйлагч, нутагтаа бол “согтуу толгой” нэртэй ядруухан нэгэн ажгуу. Ямар сайндаа Чойжоохүү, Баянхонгороос тууврын мал тууж явсан эсэргүү Тангадын Галсантай уулзсан хэргээр бригадын тоо бүртгэгчээс хусагдаж, тэжээл эмчилгээний цэгийн малчин болж тушаал доод цэгтээ хүртэл бууж байх вэ дээ, хөөрхий.

	 


ХАРААГИЙН БААТАР ВАН НАВААН-ЮНДЭН

	Н. Наваан-Юндэн гуай давтагдашгүй сонин түүхтэй хүн. 1921 онд Ардын засгийн бодлогыг анх түрүүнд дэмжин хүлээн авч, зэрэг хэргэм, отго жинснээсээ татгалзсан цөөхөн ноёны нэг. 1921 оны долоодугаар сард Данзан, Бодоо, Сүхбаатар нарын хувьсгалчид нийслэл хүрээг чөлөөлөхөөр Хиагтаас хөдлөхөд Баатар ван Наваан-Юндэн “Мандал” толгойд гэр бараа төхөөрч тэднийг талархан хүлээн авч, морь малыг нь юүлж, идээ будаагаар зочилж, зорьсон ажилд нь ерөөл тавьж байсан анхны язгууртнуудын нэг гэж хэлж болно. Наваан-Юндэн таван настайдаа угсаа залгамжлан хошуу ноёнд өргөмжлөгдөж, арван таван настайдаа Ардын хувьсгалтай золгож, Ардын намын удирдагчидтай нүүр учирч явсан аж. Ингээд ч удалгүй нийслэл хүрээнд нээгдсэн үлгэр жишээ дунд сургууль буюу нэгдүгээр дунд сургуульд орж суралцсан анхны төгсөгчөөр барахгүй 1924 онд Германд суралцахаар одсон Ар Монголын арван наймын нэг аж. 

	1930 онд алдарт дуучин Магсар хурцын Дугаржав, Дорждагва, Төмөрийн Нацагдорж нарын хамт Яармагийн дэнж дээр өнжин хонон сууж таван хошуу мал, тал сайхан нутгаа магтсан дуу зохиоход тэр бээр «Жавхлант сүрэг», «Баян Монгол», «Идэр жинчин» дууны үгийг зохиожээ. 1933 онд «Учиртай гурван толгой» дуурийг тавихад Юндэнд тоглосон анхны хүн нь Наваан-Юндэн гуай байв. Нансалмаад дөрвөд нутгийн Дэвээ гэдэг эмэгтэй тоглосон бөгөөд, сүүлд нь хамаг юм буруугаар эргэж үнэн нь худал болж хувирдаг байсан ороо бусгаа тэр цаг үед нь Наваан-Юндэн германы тагнуул гэгдэн баривчлагдаж 12 жил шоронд сууж коммунист дарангуйллын амтыг үзжээ. “Хуучин цагийн язгууртны хүмүүжил, шинэ цагийн өрнөдийн соёл боловсрол хосолсон тэр хүнд эрдмийн гайхамшгийг өвлүүлсэн нь түүнийг хөөрөн онгирох, дэврүүн залуу насны ааг омгийг нь дарж байсан биз ээ” гэсэн хөдөлмөрийн баатар Бавуу багшийн үг нэгийг бодогдуулна. Монголын зохиолчдын хоёрдугаар их хурлын материалд Наваан- Юндэнг "жинхэнэ хувьсгалч уран зохиолч" хэмээн үнэлж бичсэн нь олонтоо тааралддаг. 

	 

	Улаан эрдэмтэн Б. Банзрагчийн дурсамж

	Миний дотнын найз Наваан-Юндэн бол үзэх царай үзэсгэлэнтэй, ярилцах үг сонсголонтой, эе эвийг дээдэлсэн, эрийн чанарыг эвцэлдүүлэн шингээж ховорхон төрсөн нэгэн. Эр алдаж эрэг нурдаг ч миний сайн нөхрийн ноён нуруу хугараагүй юм даа. Наваан-Юндэн эмч, багш, дипломатч, зохиолч, орчуулагч, ер нь таван шинж бүрдсэн, юм юмны захтай хүн байлаа. Дотнын нөхөр Наваан-Юндэн дотоод яамны шоронгийн харанхуй хонгилд жил гаран мөрдөгдөж хатуу ширүүн эрүү шүүлтийг давж, 15 жилээр таслагдаад засан хүмүүжүүлэх хорих лагерьд шилжихэд эрхэм яруу дээчин Дугаржав бид гурав хамт нэг муу жижиг хар гэрт хоригдов. Арваад жил хүний эрхэнд хамт амьдарч жаргал, зовлонгоо хуваалцан, үхэх сэхэхийн тавилан яахыг мэдэхгүй байсан ч Наваан-Юндэн маань яруу сайхан шүлэг дуугаа бичиж Дугаржав дуулсаар сэтгэлийн тэнхээ өгч байв. Арай гайгүй үедээ хуучлан ярьж, бид Данзан, Догсом нарын хамт Зүүн хүрээний хувьсгалт бүлгэмийг үүсгэн байгуулж, Жанжин Сүхбаатарыг хүртэл таньж мэддэгийн хувьд "нам эвсэж, сэм хуйвалдсан энэ бүлгэмд элсүүлж байсан гурав дахь хүн яах аргагүй дуучин Дугаржав билээ”. Удалгүй Наваан-Юндэн бид хоёрыг орос хэл мэддэг гэж орчуулгын ажил хийлгэв. Нэг өдөр Шинжлэх ухааны хүрээлэнгийн зөвлөх эрдэмтэн Шульженко бид хоёр дээр ирж бие тэнхээг асууж мэндлээд мал, хөдөө аж ахуйн холбогдолтой ном материал шилжүүлэхийн хамт, чихэр боов өгч, "Та нар нас залуу, эрдэм мэдлэгтэй хүмүүс тул энд удаан байхгүй, удахгүй та нар суллагдаж чөлөөтэй хөдөлмөрлөх цаг ирнэ биз" гэж бидний сэтгэлийг засаж бэлэг дэмбэрэлтэй үг хэлээд явсан сан. Би ч арай урьд суллагдаад гарсан. Наваан-Юндэн 1938 онд таслагдаж 1950 онд шоронгоос гарч, шууд манай муу умгар байшинд хүрч ирэв. Бид хоёр сэтгэл хөдлөн шоронд хамт хоригдож хэлмэгдэж байсан журмын нөхдөөс авхуулаад хатуу харгис дарга Вандан, Самбууням хурандаагийн тухай хүртэл хүүрнэн ярилцав. Алдарт дуучин Дугаржавын бие муудан муудсаар суллагдах өдрөөс хэдхэн хоногийн өмнө харамсалтайгаар өөд болсныг ч дуулж зүрх шимшрэв. Бид хоёулаа санаа нийлүүлэн боловсрол мэдлэг муутай, тунхаг тулхгүй хүмүүсийн балаг мөн ч их гай тарина даа гэж ярилцаж суув гэжээ. 

	Наваан-Юндэнгийн гэр бүлийнхэн

	 

	 

	Дүү Н. Догоосүрэнгийн дурсамж

	“Эсэргүү” гэж баривчлагдсан хүмүүсийн гэр бүл төрөл төрөгсөд бас л хэлмэгдлийн хар шуурганд дайрагддаг хатуу хуультай хойно. Энэ үйл явдал биднийг бас тойрсонгүй гэж яриагаа эхлэв. 

	Миний эгч Цогт-Очир эсэргүүгийн ар гэр гэж хэлмэгдэн ажлаас халагдаж, дүү Чинбат бас баривчлагдан буудуулсан. Би тэр үед цэргийн үйлдвэрт оёдолчин байв. Нэг өдөр ажил дээр хоёр ногоон малгайт ороод ирлээ. Та Догоосүрэн гэдэг мөн үү? гэв. Мөн гэтэл, нөхөр эмэгтэй хурдан явна аа. Танай юмыг хураана. Эд юмаа нууж хаавал, мэдэв үү! гээд буугаа заав. Хүүхэн та олон таван үггүй бүх юмаа гарга гээд, авдар савны түлхүүр авч нэгжээд буцааж хийгээд лацдав. Гурав хоногийн дараа ханхай гэр, өмссөн хувцастайгаа үлдэв. Анхны эрэл сурал тасарлаа. Гэтэл Дотоод явдлын яамны шоронд мөрдөгдөж байгаа сураг дуулаад До яамны хажуу хаалганд юмаа (хоол унд, дулаан дээл хувцас) өгөхөөр юмыг минь эргээд чулуудчихна. Хуягууд ямар ч үг дуугарахгүй, хол бай, зайл гэж зандарна. Би айгаад юу ч хэлж чадахгүй уйлсаар харина. Өдөр хоног ингэж өнгөрсөөр 15 жилээр таслагдсан сураг дуулдав. Шоронгийн үеийг дурсаад ч яах вэ дээ. Шоронгоос гарч ирсэн хойно ч гэсэн хоёр жилийн тэнсэнтэй учир 1951 оны Анхны их хурлын депутат сонгох сонгуульд саналаа өгөх эрхгүй л байсан юм даа гэнэ. 

	 

	 

	Сонин яриа дүгнэлт

	Авьяас төгөлдөр эрдэмтэн Чой. Лувсанжав 1994 оны 9 сарын 27-нд тавьсан эрдэм шинжилгээний нэгэн илтгэлдээ, Баатар ван Наваан-Юндэн авгай болбоос угсаа залгасан сурвалжит ноёны хамгийн сүүлчийнх нь юм. Би гадаад яам, МУИС-д хамт хэдэн жил ажилласан учир сайн хэлмэрч, сайн багш, авьяаслаг уран зохиолч байсныг бахархан дурсахад сайхан байна. Талийгаач маань сталинизмын харгис дарангуйллын зовлонг идэр залуудаа биеэр амсаж, хашрахын дээдээр хаширсан, үг дуу цөөтэй, хий гүйцэд арилсан эрдэмт мэргэдийн нэг билээ. Еншөбү Ренчин багш бид нар олон уулзан ярилцаж, цагийн хэцүүг ярьж, монгол соёл, яруу сайхан монгол хэл, сурахад хялбар үзэмж сайхан хурдан бичиж болдог монгол бичиг, зан заншил, уламжлал цөм тасарч гадаадын эзэнт их гүрний эрхшээлд хэцүүдэж байгааг цөөн үгээр ёстой битүү хэлдэг сэн. Тэрээр уламжлалт монгол соёл, шинэ цагийн дэлхийн соёлыг хослуулан эзэмшсэн гандаж гундахгүй сэхээтний жишээ байсан ажээ.

	 


НЯМБУУГИЙН АНГИЙН ЛООРОЙ

	Баривчлан авч шоронд хийгээд өчиггүй буудуулсан, эсвэл хэдэн жил тамлуулж байгаад буудуулсан хэлмэгдэгсэд хэдэн мянгаараа бий. Хөөрхий тэд нар сайн цагийн тухай ямар ч төсөөлөлгүй хорвоог орхисон. Тэр ч бүү хэл олонх нь нам төрдөө итгэсэн хэвээрээ, “МАХН мандтугай! Маршал Чойбалсан мандтугай!" гэж хашхирсаар буудуулсан нь цөөнгүй. Азаар амьд үлдсэн нэг нь бүх насаараа айж эмээсэн, нуугдмал байдлаар өдөр хоног төөрүүлсээр насан эцэслэсэн байдаг. 

	Гэвч хэлмэгдүүлэл тэднээр дуусаагүй билээ. Коммунист хийрхэлд автсан нэг нам, төр засгийн бүх эрх мэдлийг атган байгаа цагт хэлмэгдүүлэлт тасардаггүй аж. Өнгөтэй өөдтэй хэдийгээ буудаж хороосноос хойш хэсэг амсхийсний дараа буюу 1960-аад оноос хэлмэгдүүлэлтийнхээ хоёр дахь давлагааг эхлүүлэв. Өмнөхөөс ялгаатай нь шууд буудан хороосонгүй. Гэхдээ л илүү хорлонтойгоор, өөрөөр хэлбэл сэтгэл зүйгээр нь тамлаж, үр удмаар нь хавчин гадуурхах хэлбэрийг олж хэрэгжүүлсэн байна. Тэр хэлмэгдүүлэлтийн нэр нь “Намын эсрэг бүлэг" гэх нэртэй. МАХН-ын хэмжээгүй эрхт дарга нарыг өчүүхэн ч атугай буруутгасан үг амнаасаа унагасан бүхэн энэ “бүлэг’-т хамрагдаж, газрын мухарт цөлөгдөн, явах, суух, хэлэх ярихаа хязгаарлуулдаг байлаа. 

	МАХН-ын дарга нар мал маллах, барилга барих, газар ухах зэргийг дорд хүмүүс хийх ёстой хэмээн үздэг байж. Магад ч үгүй бурхнаас оноосон шийтгэлийг эдлэх ёстой хүмүүс тэдгээр “хар” ажлыг хийдэг гэж л боддог байсан бололтой. “Хар ажил” гэж тодотгон нэрлэдэг байсан гээд бод доо. Ийнхүү өөрсдийнхөө төсөөллөөр “Намын эсрэг бүлэг”-т хамруулсан хүмүүсээ нийслэлд амьдарч болохгүй тухай тогтоолоороо зааж, алс холын аймаг, сумдад “хар ажилчин” болгон цөлдөг жишиг тогтоов. Бүх хэлмэгдэгсдэд бараг адилхан ийм шийтгэл оноосныг түүхийн хуудаснаас, хэлмэгдэгсдийн түүх намтраас үзэж болно.

	Тэдний нэг бол Цэрэнбаатарын Лоорой. Өмнөговь аймгийн Ханхонгор сумын уугуул. 1931 онд төрсөн. Багаасаа бие даан бичиг үсэгтэй болсон Лоорой аймгийнхаа бага, дунд сургуулийг дүүргэж, 1955 оноос Өмнөговь аймгийн МАХН-ын хороонд зааварлагчаар хөдөлмөрийн гараагаа эхэлжээ. Улс орныхоо төлөө шударгаар хөдөлмөрлөж, бас нам засгийнхаа бодлого, шийдвэрийг олон нийтэд хүргэх үүргээ ухамсартайгаар гүйцэтгэж байсан, өсөх ирээдүйтэй залуу сэхээтнийг аймгийн удирдлага үнэлэн сайшааж, хэлтсийн дарга, цаашлаад аймгийн МАХН-ын Хорооны нарийн бичгийн даргаар дэвшүүлэв. 

	Арын эгнээний зүүнээс нэг дэх нь Лоорой

	 

	Тун удалгүй нийслэлд дуудан ирүүлж, МАХН-ын Төв Хорооны хоёрдугаар нарийн бичгийн дарга Л. Цэндийн туслахаар итгэл хүлээлгэн томилов. Тухайн үеийн шинэлэг сэтгэлгээтэй дарга нарын нэг хэмээгддэг Л. Цэндийн туслахаар ажилласан нь Лооройн үзэл бодол төлөвшихөд нөлөөлсөн нь дамжиггүй. 1964 онд түүнийг ЗХУКН-ын дээд сургуульд суралцуулахаар явуулав. Асар ихийг бодож, хүсэж мөрөөдөж явсан 33-хан настай залуу сэхээтнийг оюутны ширээндээ дасаж амжаагүй байхад нь шахам МАХН-ын Төв Хорооны тогтоолоор сургуулиас нь эргүүлэн татаж, намаас нь хөөн Өмнөговь аймгийн Мандал овоо суманд мал бригадын дарга гэх "хар ажил"-д хүчээр томилон цөлөв. Яагаад ийнхүү цөлөгдөх болсноо ч ухаарах боломж олгосонгүй. Улаан Москвагийн гудамжаар цээж тэнэгэр, толгой өндөр алхаж явсан залуу нэг л өдөр "хар ажилчин" болон хувирсан нь итгэмээргүй санагдаж байж. 

	“Намын эсрэг бүлэг"-т орсон нь тэр бүлгийн гол толгойлогч гэгдэж байсан Нямбуутай холбоотой болохыг хожим мэдсэн гэдэг. Лоорой Өмнөговь аймгийн МАХН-ын Хороонд Нямбуу даргатай 6 жил гар нийлэн ажиллаж байсан нь ийн хардах үндэслэл болжээ. Бас болоогүй намын эсрэг үйл ажиллагаа явуулсан хэргээр албан тушаалаас "хөөгдсөн" Л. Цэндийн туслах байсан нь ч давхар нөлөөлсөн гэдэг. 

	Хардах гарцаагүй шалтгаан нь ЗХУКН-ын дээд сургуульд суралцаж байгаад “Намын эсрэг бүлэг"-ийн толгойлогч болсон Нямбууг сургуулиасаа хөөгдөн нутаг буцахад нь галт тэрэгний буудал дээр үдэж өгсөн, бас эхнэр хүүхдэд нь замын зардал болгож хэдэн төгрөг цуглуулж өгсөн гээд буруутгах үндэслэл олныг МАХН-ын ТХ-ны тогтоолд дурдсан байжээ. Бүр тодруулбал Нямбууг нутаг буцах болсон учир хамт сурч байсан хэсэг оюутнууд тус бүр 5 рубль гарган нэг ханын цаг авч ард нь гарын үсгээ зуран бэлэглэсэн нь эд мөрийн баримт болсон аж. Энэ бүгдийг ухаж төнхсөн “МАХН-ын зүтгэлтнүүд” бол генерал Жамьян, Ламжав, Иш нар байлаа. 

	Шийтгүүллээ гээд Лоорой ард түмнээсээ сэтгэл буруулсангүй. Оноож өгсөн "хар ажил”-ыг нэр төртэй сайн хийсэн учир хэдэн жилийн дараа аймгийн төвд татан авч Худалдаа бэлтгэлийн трестийн даргаар томилсон байна. Энэ ажлаа 1990 оны ардчилсан хувьсгал хүртэл хийж байгаад тэтгэвэртээ суусан түүхтэй. Өдгөө Лоорой гуай хэлмэгдүүлэлтийн гай зовлонг биеэрээ амссан хүний хувьд Ардчилсан Намын анхны гишүүн болон нэгдэж, үр хүүхэд, хойч үедээ коммунист үзэл суртлын үнэн нүүр царайг ухуулан сэнхрүүлсээр энх тунх аж төрж явна. 

	 

	 

	Хамсаатан

	Цэрэнбаатарын Лоорой гуайтай хэдхэн хоногийн өмнө Даланзадгад хотод уулзсан юм. Бахим жижиг бие, цал буурал тэргүүндээ сүр нэмэх аргил сайхан хоолойтой, нүдэнд дулаан өвгөн байв. Саяхныг хүртэл бид намын эсрэг бүлгийнхэн гэгчээс Лоохууз, Нямбуу, Сурмаажаваас өөр нэргүй байлаа. МАХН-ын Төв Хорооны VIII бүгд хурал тэдний сэтгэлд олон жил хурсан хүйтэн айдсыг хөөж үгээ хэлэх боломж олгов бололтой. Өвгөн уулзах хүсэлтийг минь дуртай хүлээж авсан юм. 

	— Би Өмнөговь аймгийн Ханхонгор сумын хүн л дээ. Ядуу малчин ардын хүүхэд. Бичиг үсэгт муугүй тайлагдсан учир бага сургуулийн багш хийж байгаад цэрэгт мордсон юм. 1954 онд цэргээс халагдаад намын байгууллагад ажилласан. Өмнөговь аймгийн намын хорооны хэлтсийн эрхлэгч, нарийн бичгийн дарга байхад Балдандоржийн Нямбуу аймгийн намын хорооны нэгдүгээр нарийн бичгийн дарга байсан. Нямбууг коммунист намын дээд сургуульд явсны дараахан удалгүй би МАХН-ын Төв Хорооны хоёрдугаар нарийн бичгийн дарга Л. Цэндийн туслахаар шилжин ажилласан. 3 сар хэртэй ажиллаж байтал Л. Цэндийг 1963 оны 12 дугаар сарын бүгд хурлаас ажлаас нь халав. Би Намын Хянан шалгах хороонд байцаагчаар очсон. Жил хэртэй ажиллаад коммунист намын дээд сургуульд явлаа. Ингээд 1964 оны сүүлээр хэрэг явдал эхэлсэн юм даа. 12 сарын эхээр Нямбуу Төв Хорооны гишүүн учир бүгд хуралд явахаар бэлдсэн. Бид хуучин хамт ажиллаж байсан сайн танилууд учир гэр орондоо захиа өгүүлж гаргаж өгсөн. Удалгүй бүгд хурлын сураг сонстож гайхал төрүүллээ. Нямбуугийн авгай Цэрэндолгор тэр үед Москвад мэргэжил дээшлүүлж хоёр хүүхэд нь цэцэрлэгт байсан юм. Цэрэндолгортой уулзвал:

	— Цаадах чинь гурван юмаа өгсөн гэнэ ээ. Одоо буцалгүй горьгүй, чи л тусалж үз гэлээ. 

	Бид туслалгүй яах вэ дээ. Би голчлон хөөцөлдлөө. Ингээд тэднийг нутаг буцаасан юм. Өвлийн амралтаар нутаг явах дөхөж байтал хойшлуулж намын Төв Хорооны захидал хэлэлцүүлэх комисс ирсэн. Намын Төв Хорооны хэлтсийн эрхлэгч Б. Ламжав, одоо генерал Ж. Жамъян, Намын хянан шалгах комиссын дарга байсан Иш гэж, сүүлдээ дээд шүүхийн дарга болсон. Энэ 3 очлоо. Нэлээд хэд хонож хүн бүртэй уулзлаа. Намайг нэлээд сүүлхэнд дуудсан. Орвол элчин сайд Лувсанчүлтэм нөгөө 3-тай сууж байна. 

	— Чамд Нямбуугаас захидал ирсэн үү? гэсэн. 

	— Үгүй гэлээ. 

	— Чи одоо хэлнийхээ бэлтгэлийг яая гэж байж “Голос Америки” сонсдог нөхөр юм аа гэв. 

	1964 оны 10-р сард ЗХУ-ын Төв хорооны бүгд хурлаар Хрущевийг авч хаялаа. Тэр хурлын мэдээг орой нь 11 цагийн үед "Голос Америк”-ийн дуу хоолойгоор нэвтрүүлжээ. Үүнийг Нямбуу надад хэлсэн юм. Бид ч дорхноо нөгөө “Халзныг” чинь авчхаж гээд бие биедээ сонирхуулсан. Хрущевийг “Халзан” гэдэг байлаа. Үүнийгээ хэллээ. 

	Жамъяан гуай их эгдүүцэж байна аа. Лоохууз, Нямбуу, Сурмаажав нарын тухай гарсан нууц захидлыг Москвагийн манай намын байгууллагын гишүүдийн хурлаар хэлэлцүүлж, Жамъян гуай сонсгол хийсэн. Хэд хэдэн хүний нэр хэлсний дотор миний нэр гарч “Нөхөр Лоорой дутагдлаа хүлээхгүй байна” гэсэн юм. Удалгүй бид өвлийн амралтаар нутагтаа ирлээ. Манайх хотод гурван өрөө сууцтай байлаа. Нэг өдөр Намын хянан шалгах хороон дээр дуудлаа. Очвол Чойжамц гуай сууж байна. ЭНШХ-ны орлогч юм. Мэнд ус ч үгүй нөгөө хэдэн улигт асуултаа асуулаа. 10-аад хоног дуудагдсаны дараа хойно сурч байсан сонсогчдын зөвлөгөөн болсон. Ц. Дүгэрсүрэн, Н. Лувсанравдан хоёр орж ирлээ. Лувсанравдан тогтоол уншсан. 13 хүн хассан шиг санагдана. Миний нэр 13-т гарлаа. Манай курсээс Дамдин бас хасагдсан. Одоо Ховд аймагт бий гэнэ лээ. Бидний тухай санал шүүмжлэл гарлаа. Миний тухай хоёр хүн ярьсан. Юндэндорж гэж НАХЯ-ны намын хорооны дарга байсан. Сая 8-р бүгд хурлаар Төв хорооны бүрэлдэхүүнээс гарах шиг боллоо. Тэр тогтворгүй, улс төрийн талаар буйргүй гэсэн юм ярьсан. Ренчинсэнгэ гэж ХАА нэгдлийн холбооны дээд зөвлөлийн орлогч байсан. "Элдвийн юм ярьдаг” гээд л нэлээд юм ярилаа. Бид хоорондоо дарга нарын тухай элдвийг ярьдаг л даа. Би Лувсанравданыг шүүмжилдэг байсан юм. Түүнийг хэлж байх бололтой. Дараах нь НХШХ хуралдаж бидэнд шийтгэл хүлээлгэлээ. Нэг нэгээр нь оруулаад эргэж уулзуулахгүй авч явдаг байлаа. Би мөн л хамгийн сүүлд орлоо. НХШХ-ны гишүүд сууж байна. Гомбожавын Чимэд, Санжийн Батаа, Б. Ламжав, Жамъян, Лувсанравдан, Чойжамц нар байсан. Мижид гэж цэргийн хүн байл уу даа. Лувсанравдан юм ч асуулгүй шууд л "Лооройг яах вэ, хатуу донгодох бил үү?” гэсэн. С. Батаа, Чимэд нар Төв хороонд байхад надаар юм хийлгэдэг сайн таньдаг байсан. Эрхбиш тэднийг юм хэлэх болов уу гэтэл юу ч дуугараагүй. Ингээд үнэмлэхээ хураалгаж саарал байшингаас гарснаас хойш 25 жил 2 сар болжээ. 

	Өмнөговь аймагт бригадын даргаар томилогдсон. Их хүйтэн өдөр 2 хүүхэд, эхнэрээ аваад хотоос гарсан юм. Дундговьд хоноод энд ирэхэд Мандал овоо сумын Өтгөн бригадын даргаар явууллаа. Суманд очвол дарга нь, бэлэн сууц байхгүй дээ. Бригадын төвд нэг жижиг гэр бий. Түүнийг авч барина биз дээ гэсэн. Цэрэнпунцаг гэж хүн байв. Ингээд нэг хоёр хайрцаг, ганц ороо машинаас буулгаад хүүхдүүд нөмөрт нь бөөгнөрч байлаа. Би унаа олоод бригадын төвд очлоо. Контор бололтой дан бүрээстэй гэр байв. Бригадад ажлаа авахаар очиход сумын намын үүрийн орлогч, бас бус хүн дагаж явсан. Айл бүрээр шахуу орлоо доо. Нэг айлд орвол настай авгай “Та чинь ядарсан айлд орж ядуу хүнтэй уулздаггүй эсэргүү хүн гээ биз дээ. Танд унуулах машин манай бригадад байдаг болов уу?” гэлээ. Хэлэх үг олдсонгүй сүүлд нь танилцаж ойлголцоод надад хүүхдээсээ ялгаагүй болсон. Очих бүрд "хэдэн хүүхэд чинь хоолтой юу?” гээд хонь гаргаж өгдөг сөн. Бид ч “Аяа" гэж хүндэлдэг байв. Хожим мэдвэл намайг очихын өмнө аймгийн намын хорооны хэлтсийн эрхлэгч очиж яриа хийгээд сумын удирдлагад бэлэн сууц, эрээн модтой гэр өгч болохгүй гэж байсан. Өтгөн бригадын даргаар хоёр жил гаруй ажиллаж малчдын дунд нэр хүндтэй боллоо. НХШХ-д өргөдөл бичиж Ёндон гэдэг өвгөн ирж шалгаад удалгүй шилжиж усны аж ахуйн полигон цэгт цементэн бүтээгдэхүүн хийж нэг жил ажилласан. Шинэ жилийн өмнөхөн намын хороон дээр дуудлаа. “Хотын анги" гэдэг нэртэй, одоогоор бол худалдааны анги юм даа. Түүний даргаар оч гэлээ. 2—3 гуанз, 2 дэлгүүр, 100 орчим хүнтэй жижиг газар байсан. Энд яг 10 жил ажиллаж байгууллага хөл дээрээ босож, товхийсэн аж ахуй болсон. 

	Ингээд овоо болж, шархалсан сэтгэл маань бага ч гэсэн аньж байтал дахин хүчтэй хэлмэгдсэн. 1970-аад оны эхээр аймгийн намын хорооны нэгдүгээр нарийн бичгийн даргаар Түвшиний Хорхой гэдэг хүн ирсэн. Ер нь бид чинь Намын хорооны нэгдүгээр нарийн бичгийн дарга, Аюулаас хамгаалах хэлтсийн дарга нарын хараа хяналтад байлаа шүү дээ. Хорхой дарга намайг олон юманд гоочилсон доо. 

	Баримт жишээ олон бий. 1978 онд юм даг, худалдаанд өр төлбөртэй, чадал тэнхээ муу 10-аад хүн байлаа. Нөгөөдүүлд чинь ганц хоёр тэмээний мах төлбөртэй өгье гэлээ. Авч болно гэсэн Худалдаа бэлтгэлийн яам, Дээд шүүхийн заавар удирдамж байсан юм. Одоо ч мөрдөж байгаа. Түүний дагуу махыг нь бэлтгэлийн үнээр худалдаж аваад жижиглэнгийн үнээр хөдөлмөрчдөд худалдсан юм. Гэтэл дамын худалдаачдыг дэмжсэн хэргээр намын хорооны товчоонд гэнэт дуудаж намаас хөөж, ажлаас халлаа. Урьд намын эсрэг хэрэгт холбогдсон, одоо ч цагаатгалгүй хэвээр байна гэсэн. Ингээд худалдаа бэлтгэлийн Трестийн дарга 10 жил хийгээд нэг өдөр авхуулсан юм. 

	Худалдаа бэлтгэлийн удирдах газраа сургалт аргазүйн тэнхимийн эрхлэгч болсон. Дарга нь Занданноров гэж сайн залуу байлаа. Энд мөн 10 жил болоод сая 2-р сард тэтгэвэрт гарлаа. Ингэж 1978 онд хүчтэй цохилт авсан. Сэтгэл санаанд их нөлөөлдөг юм. Тархинд харвалт болсон. Одоо яах вэ дээ сайхан цаг ирж байна. Шийдвэртэй шинэчлэл эхэллээ. Би чинь Нямбууг дэмжсэн хэргээр хатуу донгодуулсан хүн. Энэ яах вэ одоо цагаатгана биз. Сүүлд намаас хөөгдсөн учраа гаргаж НХШХ-д сүүлийн үед жил бүр, зарим жил 2 ч захидал бичсэн. Ж. Батмөнх, Ц. Намсрай нарт ч бичсэн. Ердөө хариу ирээгүй. Одоо, Хорхой Төв хороонд байгаа болохоор нөлөөлдөг юм бол уу даа. Сая НХШХ-ноос хүн ирж шалгаад өнөөдөр буцах шиг боллоо. Үнэн гэж байдаг бол удахгүй шийдвэр гарч намд сэргээн тогтоогдох болов уу? гээд горьдож сууна аа... 

	 

	 

	Лоорой гуайтай уулзсаны дараахан буюу энэ сарын 5-ны өдрийн Үнэн сонинд түүнийг цагаатгаж МАХН-д гишүүнээр сэргээх шийдвэр нийтэлсэн байв. Энэ өдрийг өвгөн олон жил хүлээсэн нь эргэлзээгүй. Сайн цаг ирж хэлмэгдэгсдийн нэр төрийг сэргээж буй нь зүйн хэрэг ч зөвхөн тогтоол шийдвэрээр хязгаарлаж боломгүй юм. Үгийг нь хэлүүлж, хэвлэл мэдээллээр сурталчилбал хүний амссан зовлонг бага ч атугай нимгэлж, хойч үед ч сургамж болох биз ээ.

	 


ИХ ХЭЛМЭГДЭЛД КАЗАХЫН 998 ХҮН ЦААЗЛАГДСАНЫ НЭГ

	Байцаах нь байтугай баривчлаад авч явах замдаа буудчихаад, зугтах гэхээр нь буудчихсан гэх тохиолдол ч цөөнгүй байсан гэдэг. Саяхан нэг телевизээр дэлхийн хоёрдугаар дайны үед еврей хүмүүсийг хэрхэн хоморголон баривчилж цаазлан хөнөөж байсан тухай баримтат кино гарлаа. Бөөн бөөнөөр нь, бүр хэдэн арван мянгаар нь нэг дор бөөгнөрүүлж байгаад инээд хөөр болон буудаж байх юм. Буудаад барахгүй болохоороо хийгээр хордуулах аргыг бодож олсноо ихэд олзуурхан түүнийг санаачилсан нөхөрт шагнал хүртэл өгсөн юм байх. 

	Хүн бууддаг байсан нэг этгээд өдгөө амьд байдаг ажээ. Тэр бараг л ид хав болгох шахуу ярьж байна аа. Эрэгтэйчүүдийг нүхний амсарт зогсоож байгаад л буудчихдаг байсан. Харин хүүхэд эмэгтэйчүүдийг ухсан нүхэн дотор оруулж байгаад дээрээс буудчихдаг байсан гэж. Ийм бузар шингэсэн амьтан хүн төрөлхтний дунд гэмгүй царайлан алхаж явдаг гээд бодохоор уур цухал хүрэхгүй байх аргагүй. Манайд ч гэсэн ингэдэг л байсан биз ээ гэж төсөөлөгдөнө. 

	Түүхийн баримтуудаас үзвэл яг л ингэдэг байж. Саяхан болтол Хөвсгөлийн Рашаант, Ховдын Баатар хайрхан, Архангайн Тариат зэрэг газарт хэлмэгдэн буудуулсан хүмүүсийн яс цайрч, нийслэлийн ойролцоо Шар хад, Маахуур толгой, Тасганы овоо, хамгийн сүүлд Хамбын овоо зэрэг газраас хүртэл буудуулсан хүмүүсийн толгойн яс олноороо олдлоо шүү дээ. Ихэнх нь ар дагзандаа буудуулж түрүүлгээ харан ойчсон хэвээрээ булагдсан тухай хэвлэлд зөндөө л бичигдсэн. Яг л адилхан байгаа биз. Магадгүй бидний дунд тэр үед хүн буудаж байсан нөхөр ахмад дайчин байсан гэчихсэн тууж яваа ч юм бил үү, хэн мэдлээ. 

	Миний үеийнхэн хар багаасаа шүлгийг нь уншиж, одоо ч гавьяат жүжигчин Мөнхшүр «Тагтаа»-г нь дуулдаг яруу найрагч Д. Сэнгээ хүртэл До яамны ажилтан, “бууны нохой” байсан тухай ерэн оноос л хойш мэдсэн. Хэлмэгдэгсэд цөөрч дээ, хөөрхий. Үлдсэн хэдийг нь аятайхан тордож, сэтгэлийг нь бүрэн биш юм аа гэхэд хагас хугас ч атугай аргадаж өгөөд явуулбал тэр их бузар булайг хийж байсан нам, төрийн нүгэл нимгэрэх л байх. 

	Хамбын овооноос олдсон ясыг манайх танайх гэлцэн бие бие рүүгээ түлхэж байгаад сүүлд нь бултах газаргүй болмогц бүх ясыг түүж аваад тээрэмдэж жижиглээд чандарлаж орхисон. Буян болсон байлгүй яав гэж. Гэхдээ л ирээдүй хойч үеийн судлаачид эвлүүлэн босгоод ямар дүр төрхтэй хүн байсан, магадгүй хэн гэгч том лам, төрийн зүтгэлтэн, эрдэмтэн мэргэн байсныг тогтоох боломж алга болсон л гэсэн үг. 

	 

	 

	Хэлмэгдээгүй үндэстэн ястан бий гэж үү?

	Голдуу лам нар болон цэрэг, улс төрийн албан тушаалтнууд, эрдэмтэн, сэхээтнүүдийг түүж бууддаг байсан гэвэл эндүүрэл. До яамны ногоон малгайтнуудын дунд уралдаан зарлаж байгаад буудсан хүнийх нь тоогоор урамшуулдаг байсан гэдэг. Өнөөдөр манай цагдаагийнхны дунд энэ аргыг тун сайн хэрэглэдэг юм билээ. Жишээ нь замын цагдаа торгосон тоогоороо, эрүүгийн цагдаа илрүүлсэн гэмт хэргийнхээ тоогоор гэхчлэн. Өнгөц харвал байж болох л асуудал мэт боловч хэлмэгдүүлэлт гарах нэг л шалтаг биш гэж үү. 

	Их хэлмэгдүүлэлтэд дээр дурдсан хүмүүсээс гадна буриадууд их өртсөн байдаг. Монгол ирж суурьшсан хасаг иргэд ч хэлмэгдлээс тойрч чадсангүй. Өмнө зүгээс нүүдэллэж ирсэн болохоор нь их харддаг байсан бололтой. Тэр дотроо эрдэм мэдлэгтэй казакуудыг бол бүр ч илүү харддаг байж. Ийнхүү хэлмэгдсэн нэгэн казак сэхээтний тухай үр хүүхэд нь ийн дурсав. Түүнийг Хожанбетийн Донтей гэнэ. 

	1939 онд баривчлагдах үедээ Завхан аймгийн казак хошууны дарга байжээ. Дөнтей 1930 онд Шинжаанаас өөрийн хамаатан садан, ойр дотнынхноо дагуулан Монголд нүүдэллэн ирсэн байна. Тэрээр багаасаа бичиг үсэгт суралцаж турк, араб, хятад хэлтэй, яруу найраг, шүлэг зохиол тэрлэдэг, тухайн үедээ өндөр боловсролтой хүн байв. Нутгийн олон нь Дөнтейг их хүндэтгэдэг, түүний үгийг дагадаг байсан гэдэг. Өөрөөр хэлбэл дагуулж ирсэн омгийнхоо ахлагч нь байжээ. 

	Нүүдэллэн ирсэн казак иргэдэд Монголд суурьшин амьдрах зөвшөөрөл олгож, тусгай газар зааж өгч байсны нэгэн адил Дөнтейн омгийнхонд ч газар олгож, казак хошуу зохион байгуулан хошууны даргаар омгийн ахлагч Х. Дөнтейг томилсон байна. Дараа жил нь болсон сонгуулиар Улсын Бага Хурлын гишүүнээр итгэл хүлээн сонгогдож, төр барилцан хууль батлалцаж байсан төрийн зүтгэлтэн болой. Түүнээс хойш есөн жилийн дараа буюу 1939 оны гуравдугаар сард До яамны Онцгой бүрэн эрхт комиссын хоёрдугаар хурлын тогтоолоор 63 настай, хошуу захирагч Дөнтейг хувьсгалын эсэргүү бүлгэмд Кызылбай нарын 300 өрхийн 200 шахам хүнийг татан оролцуулж, алж дээрэмдэх, тагнан хорлох, урван тэрслэх ажиллагааг удирдан, Ховдод байгаа бүлэгтэйгээ холбоо барихаар казак Ж. Худасыг томилон явуулж байсан гэх зэрэг огт байгаагүй үндэслэлээр баривчлан авч буудан алах ял оноон шууд гүйцэтгэсэн байна. 

	Дөнтейг баривчилсны дараа багшийн сургуульд сурч байсан 17—18 настай хоёр хүүхдийг нь мөн баривчлан гавлаж, хамаг эд хогшлыг нь лацдаад явсан тухай ач, зээ нар нь өдгөө дурсаж байна. Ийнхүү Монголын иргэн болсон казак иргэдийн нэлээд хэсэг нь дарамт хавчлагаас зугтан арга буюу Турк, Пакистан зэрэг газруудад дүрвэсэн ба зарим хэсэг нь Шинжаанд буцаж очсон ажээ. Дөнтейг баривчилсан тогтоолоос үзвэл түүнтэй хам хэргээр таван казак иргэнд ял тулган хоёрыг нь хорьж шийтгээд, гурвыг нь шууд буудсаны нэг нь Дөнтей. 

	1990 оны ардчилсан хувьсгалын дараа хэлмэгдэгсдийг цагаатгах ажил маш эрчимтэй явагдсаныг олон нийт сайн мэднэ. Тэдний дотор Дөнтей нарын хэрэг ч магадланд орон цагаадсан байна. 1990 оны есдүгээр сарын 19-ний өдөр БНМАУ-ын Дээд Шүүхийн Цэргийн хэрэг эрхлэх коллегийн хяналтын шатны шүүх хурал хуралдаж 191 тоот магадлал гаргажээ. Энэ магадлалд:

	 

	1. Завхан аймгийн казак хошууны дарга байсан, 63 настай, казак, Хожамбейтын Дөнтей... 

	2. Завхан аймгийн казак хошууны суртал нэвтрүүлгийн ажилтан байсан, 32 настай, казак, Манатбайн Муса... 

	3. Завхан аймгийн Алдархаан сум нэгдэлд тариалангийн ажилтай байсан, 40 настай, чантуу, Амидын Сауд... 

	4. Завхан аймгийн Алдархаан суманд газар тариалангийн ажил эрхэлж байсан, 42 настай, чантуу, Амабайн_Яахaв... 

	5. Улиастай хотод сууж байсан, 39 настай, чантуу, Касьямын Мансуур... 

	 

	Эдгээр таван хүн хувьсгалын эсэргүү байгууллагад нэгдэж, алж дээрэмдэх, хорлон сүйтгэх, тагнах, урван тэрслэх, үйл ажиллагаа явуулсныг хөдөлбөргүй нотлох баримт байхгүй... учир БНМАУ-ын ЭБШ хуулийн 86 дугаар зүйлийн 2-ыг удирдлага болгон ТОГТООХ НЬ:

	Онцгой бүрэн эрхт комиссын 1939 оны гуравдугаар сарын 4-ний өдрийн 2-р хурлын тогтоолоос Хажембетийн Дөнтей, Манатбайн Муса, Амидын Сауд, Амабайн Яахвэ, Касимын Мансуурт нарт холбогдох хэргийг хүчингүй болгосугай. Тэднийг цагаатган, хэргийг нь ЭБШ хуулийн 196-р зүйлийн 2-ыг баримтлан хэрэгсэхгүй болгосугай. 

	 

	Дарга хурандаа Ц. Цолмон

	Гишүүд: ахмад Г. Ганзориа

	хошууч Ч. Ганбат гэжээ. 

	 

	Улсын аюулгүй байдлыг хангах Газрын архив бүртгэлийн албанаас шүүж олсон баримтад Х. Дөнтэйн тухай ийн дурджээ. 

	— Дөнтей овогтой Нүкей 23 настай. Хасаг. Ард. Бага молдай. Завхан аймгийн Дарви сумын харьяат. Гэрийн дотор ам бүл 12. Үүнд: Эцэг Дөнтей, эх Нургаж, дүү Хаярдай, Чимэгдэй, Чадари, нарын 6 эрэгтэй, 3 эмэгтэй дүүгийн хамт амьдардаг. Хөрөнгө: Тэмээ 9, адуу 11, хонь, ямаа 170 шахам буй. Гэр 1. Урьд ял шийтгэлгүй. 1931 онд Монгол улсад орж ирсэн. 1934 оноос 1937 он хүртэл Монголын багш нарыг бэлтгэх сургуульд 4 жил суралцсан. Одоо албан ажилгүй. Монгол хэл бичиг, латин, хасаг хэл бичиг мэднэ... 

	Ийнхүү цагаатгах тогтоол гарсан учир Дөнтейн хүү Хаман, Хаманы охин Жамылаш, хүү Улыпхаан нарт Баянгол дүүргийн шүүхийн 1999 оны хоёрдугаар сарын аравны өдрийн 266 тоот тогтоолоор нэг сая төгрөгийн нөхөн олговор олгосон байна. "Оргүйд орвол охинтой” гэсэн мэргэн үг байдаг. Ямар ч гэсэн төр засаг хэлмэгдүүлсэн буруугаа хүлээн зөвшөөрч, хэлмэгдэгсдийн ар гэрийнхнээс уучлал гуйсан эхний алхам нэг сая төгрөг болов уу. Эрдэнэт хүний амь нас, нэр төрийн ганц сая төгрөгөөр хэмжиж болохгүй нь ойлгомжтой. 

	Ялангуяа хэлмэгдэгсдийн ард өнчрөн үлдэж хоцорсон, эсэргүүгийн ар гэрийнхэн гэх нэр хоч зүүн гадуурхагдаж явсан хүмүүст төлөх нөхөн төлбөрийг нэмэгдүүлэх байх гэсэн горьдлого өдгөө ч тасраагүй байдаг. Тун цөөхөн үлдсэн тэдгээр давхар хэлмэгдэгсдийн нэрийн өмнөөс хөөцөлддөг ганц газар бол "Улс төрийн талаар хэлмэгдэгсдийн холбоо" гэх төрийн бус байгууллага байдаг ч төр засгийн зүгээс олигтой анхаарч дорвитой арга хэмжээ аваагүй, авахыг ч хүсэхгүй байдаг хэмээн уг байгууллагаас мэдэгддэг. Мартаж болохгүй, басхүү байнга сануулж байх учиртай түүх бол их хэлмэгдүүлэлт яах аргагүй мөн.

	 


ЦААЗААР АВСАН ХОЙНОО ТОЛГОЙГ НЬ ТАСТАЖ БАЙЖЭЭ

	Нэг. Жамбацэрэн гэж хэн бэ?

	Халхын алдартай есөн хутагтын тухай мэдэхгүй хүн цөөн биз ээ. Богдын тамгатай хутагт гэдэг жирийн байтугай жирийн биш ч хүнд ч олдоод байдаг хэргэм зэрэг биш. Маш их эрдэм номтой, далдыг харах, ирээдүйг зөгнөх ид шидтэй, эхээс төрөхөд нь тодруулсан хувилгаад байжээ. Жамбацэрэн тэдгээр есхөн хутагтын нэг. Цэцэрлэг мандал аймгийн ноён, хутагт Жамбацэрэн арван таван насандаа ийм их хүндэтгэлийг хүлээсэн нь санамсаргүй тохиолдол биш байсан болов уу. Хар багаасаа эрдэм номтой лам нараар бичиг үсэг заалгаж, монгол, төвөд хэл бичиг төдийгүй орос хэлийг төгс эзэмшсэн, европ хувцас өмсдөг, орос ном зохиол уншиж судалдаг дэвшилтэт үзэлтэй хүн байжээ. Тэрээр 1905 онд одоогийн Архангай аймгийн Батцэнгэл сумын нутаг “Мэндийн овоо" гэх газар Лхамсүрэнгийн анхдугаар хүү болон төржээ. Таван настай байхад нь нутгийн лам хуврагууд хутагтын хойд дүрээр тодруулж, эрхэм сэнтийд залсан боловч ардын засаг ялсан учир цаашдын хувь заяа нь буруугаар эргэсэн ажгуу. 

	Ардын засгийн бодлогыг дэмжихийн зэрэгцээ Богдын засгийн газрын явуулж байсан үйл хэргийг үргэлжлүүлэх нь улс орны ирээдүйд хэрэгтэй хэмээн үзсэнээс улбаалан зарим талаар нүд үзүүрлэгдэх болсон гэдэг. Жамбацэрэн гамин, бароныг үлдэн хөөхөд идэвхийлэн оролцож унаа мал, хоол хүнсээр хангах, цэрэг эрсийг дайчлах зэрэг арга хэмжээг аймаг орондоо зохион байгуулж байсан нь архивын баримтуудаар нотлогддог. Олноо өргөгдсөний 1911 онд 16-хан настай Зая бандид Жамбацэрэнг нийслэл хүрээнээ татан авчирч ном эрдэмд дахин сургах тухай нэгэн бичиг архивд хадгалагдан буй. Уг бичигт: “16 настай Зая Бандидыг засаж залруулахын тулд нийслэл хүрээнээ дуудан, хүрээний хэргийг хутагтын багш Дарва бандид захируулан тохируулах нь зүй" хэмээн дурдаж Сайн ноён хан аймгийн төлөөний түшмэл Доржпалам, Дамдин нар мутраа зурсан байна. Бодвол Зая Бандид залуу насны харгайгаар томчуудынхаа дургүйг хүргэсэн буй заа. Нөгөө талаар Хатанбаатар Магсаржавын журамт цэргүүд сүр хүчиндээ хэт итгэж зарим үед харгис дээрэнгүй хандах нь цөөнгүй байсныг Зая Бандид эрс эсэргүүцэж, түүнийгээ ил тод хэлсэн нь ч нөлөөлсөн байх талтай. Иймэрхүү сэдвээр Хатанбаатар вантай ам мурийсан тухай хууч яриа нутгийнхны дунд ам дамжин явсаар сүүлдээ чимэг хачир орон баяжиж үлгэр домог болсон нь ч бий.

	 

	[image: படத்தைப் பற்றிய குறிப்பு இல்லை.]

	 

	 

	«Тунгалаг Тамир» кинонд Зая Бандид гэх махлаг залуу Хатанбаатар ванд ташуурдуулж байгаа гардаг шүү дээ. Дээр өгүүлсэн хууч ярианаас л улбаалан кино найруулагч “үзэл сурталжсан" нь тэр байх. Хэдийгээр уран сайхны кино ч гэлээ түүхэн хүний тухай аль болохоор бодит мэдээлэл өгөхгүй, хэт гуйвуулан харлуулах нь тийм ч сайн зүйл биш. Нэгэнтээ УИХ-ын гишүүн агсан улаан хувьсгалч Мэндийн Зэнээ сонгогчидтой уулзаж байхдаа ам нь халж, хяналтаа алдсанаас болсон уу, эс бөгөөс түүхийн мэдлэг нь хомс байснаа харуулсан уу “... Архангайнхан эсэргүүгийн үүр. 32 оны эсэргүүгийн бослого... Тариатын хүрээнээс л гарсан. Тэр бослогыг Зая Бандид Жамбацэрэн гэгч бичиг соёлгүй хөгшин лам удирдсан...” гэх мэтчилэн хамаагүй хадуурсан байдаг. Гэтэл Заяа Бандид 1930 онд дөнгөж 25-хан насандаа “До" яамныханд баривчлагдан цаазлуулсан байдаг юм. 

	 

	 

	Хоёр. Цаазалсан хойноо ч айцгааж байжээ

	МАХН-ын архивын ф-4, Т-1-д Зая Бандидтай холбоотой нэгэн бичиг үлджээ. Түүнд дурдсанаар: “Зая Бандид хутагтын биеийг нийслэл хүрээнд ирүүл. Номын багшид чангалан, баримтлан зохицуулж, соён сургах, хойшийг цээрлүүлж, гэгээн төвд удирдах зэргийг засгийн газраас эрхлэн гүйцэтгэхээр тогтоочухуй. Иймийн тулд Зая Бандид хутагтын эрх мэдлийг энэ удаа бүрнээ хасаж нийслэлд зарлан ирүүлж, энгийн лам нарын адил номын багшид өгч чангалан захируулж, соён сургах ба хэрвээ хаширч цээрлэхгүй эрх ямбаа эдэлбэл хүнд ялд унагамуй. Үүний тулд хичээнгүйлэн айлтгав" хэмээжээ. 

	Ер нь ардын хувьсгал ялсан цагаас Зая Бандидыг хардан тагнаж, хавчин гадуурхаж асан баримт олон. 1921 оноос хойш түүнийг дөрвөн ч удаа баривчлан цагдаж, сүүлчийн удаа 1930 онд хилс ял тулган цаазаар авчээ. 1925 онд тэр бээр Засгийн газарт хандан бичсэн өргөдөлдөө. “Жилээс жилд цагийн аяс муудан, хутагт хувилгаадыг хялайн хавчих нь улам бүр газар авч буй нь цөвүүн цаг хаалга тогших дохио гэмээр намайг амар жимэр суулгасангүй. 1924—1925 оны өвөл баривчилж дотоодыг хамгаалахын шоронд хоёр дахь удаагаа өнгөрөөв. Хавар нутагтаа буцаж ирээд зунтай золгоюу гэтэл дахин дуудаж дотоодыг хамгаалахын шоронд “нууцыг задруулсан” хэмээх хэргээр зургаан сар суулгав” гэсэн байдаг. 

	Дахин дахин баривчилж, тагнаж цагдах учир Заяа Бандид арга буюу төрийн албанаас хөндийрөхөөр шийдэн 1922 онд залгамжилж ирсэн отго жинсээ халж, ноён хэргэмээсээ татгалзсан боловч “до” яамны мөрдлөгөөс салсангүй. Өөрийнх нь үзэл санаанд таарч байсан тул Данзаны дэвшүүлсэн барууны буюу зах зээлийн чиг баримжааг талархан дэмжсэн нь эсэргүү болох нөхцөлийг бүрдүүлсэн байна. Ард иргэдийн мал хөрөнгийг хурааж, хамтрал коммунд хүчээр оруулах, үг сөрсөн болгоныг “эсэргүү"-д тооцон баривчлах, буудан хороох зэрэг ёс бус үйлдэл газар авч эхэлсэн тухайн цаг үед ард олны дунд нэгэн дуу түгж байсан нь:

	 

	“... Ааш муутай ардын төрийг

	Аянгын сумтай хуралдуулна...” 

	 

	гэхчлэн үгтэй байж. До яамныхан энэ дууг зохиогч нь Заяа Бандид гэж үзэж байлаа. Түүний зохиосон нэгэн шүлэгт:

	 

	Шаргачин ханшийн жилд шар оросыг харав аа 

	Шавь нар болсон бид нар шашныг төгсөн мордоно оо 

	Өглөө үдшийн шүүдэр өвсөө чийгшүүлээд өнгөрнө өө 

	Өнөө муусайн ардууд нь өглөө босохуйяа хоосон оо

	 

	гэсэн мөрүүд байх учир хардах шалтгаан болсон нь лавтай. Хэзээнээсээ бурхны шашныг сүсэглэн дагаж, шүтэн биширч ирсэн жирийн ард иргэдийн хувьд ардын засгийн газраас явуулж буй бодлого, үйл ажиллагаа төдийлөн таалагдсангүй. Ихэнхдээ хүчинд автан аялдахаас өөр мэхгүй. Сүм хийдээ нураалгаж, цан хэнгэргээ хураалган, бурхан шүтээнээ шатаалгасан лам хуврагууд дээрх бусармаг үйлдлийг талархан хүлээж аваагүй нь мэдээж. Тэднийг бослого хөдөлгөөнд турхирч магадгүй гэх шалтгаанаар Заяын гэгээн Жамбацэрэн, ламын гэгээн Чулуун, егүзэр хутагт Галсандаш, манжшир хутагт Цэрэндорж, Дилав хутагт Жамсранжав нар болон төрийн сайд Чин ван Ханддоржийн хүү Жамсранжав нарыг “до” яамны ногоон малгайтнууд хоморголон баривчиллаа. 

	Өдгөөгийн Цэнхэр сумын нутаг Цэцэрлэгийн голд амар тайван сууж асан Жамбацэрэнг дахин баривчлах үед “... одоо ч би эргэж ирэхгүй биз ээ" хэмээгээд ээж болон ахан дүүстэйгээ салах ёс гүйцэтгээд мордсон гэдэг. Түүнтэй хамт нутгийн нэр хүндтэй лам нар болох Маньбазар, Болуузай, Далай, Жамаа нарыг баривчлан явжээ. 

	Тэр баривчилгаанаас хойш удалгүй Зая Бандид тэргүүтэй “эсэргүү” нарыг шүүх хурал нийслэл хүрээнд их л сүр дуулиантай болсон байна. Зая Бандид ном эрдэмтэйгээс гадна хүн бүрийн харааг булаасан гоолиг өндөр нуруутай, цэвэрхэн царай зүстэй, ёстой л Юндэнгөөгөө байсан гэж хүрээний хууччуул дурсан ярьдаг. Ялангуяа бүсгүйчүүд Заяа Бандидыг харах гэж хошууран дагадаг байжээ. Дээр өгүүлсэн дуулиант шүүх хурлыг одоогийн Ленин клубийн тэнд байсан орос клубт хийсэн бөгөөд бүсгүйчүүд голдуу байсан гэдэг. Зая Бандид гэх сайхан эрийг л харах гэж зүтгэн байж орсон хүрээний гангачуудын нэг Цэндсүрэн гуай ийн хуучилсан нь тэмдэглэгдэн үлджээ: 

	 

	“Зая Бандид Жамбацэрэн гэж халхын цуутай сайхан эр байлаа. Хүрээний хүүхнүүдийн нүдийг булаасан ганган залуу гэлцэн ам дамжин шивнэлддэг сэн. Би тэр хүнийг үзэх сэн гэж мөрөөдөж л явлаа. Тэгсэн чинь нөгөө Жамбацэрэн хутагт эсэргүү болж гэнэ. Орос клубт хэргийг нь таслах юм байна гээд л шуугьцгаах. Тэр өглөө нь хар үүрээр босоод, гэрийнхнээсээ нуугдаж орос клубт2 очлоо. Хүн амьтан дүүрэн. Голдуу л залуу бүсгүйчүүд харагдана. 

	Арай гэж л багтаж орсон юм даг. Жамбацэрэн үнэхээр сайхан залуу байсан даа. Богино халимагтай, өндөр гоолиг нуруутай, удаан хоригдож гундсан ч гэлээ өнгөлөг, цэвэрхэн цагаан царайтай, сайхан эр харагдаж байсан. Нүдэнд дулаахан тэр эрийн царай миний сэтгэлд хоногшин үлдсэн сэн. Шүүх хурлыг Гомбожав гэж хүн даргалж байсан санагдана. Тэрээр: “Үгээгүй ардын ангийн хувьсгалын эсэргүү дайсан, шар харгисын нэгэн болох тул шүүх цаазын бичгийн тусгай ангийн 41, 42, 43 дугаар зүйлийг үндэслэн буудан алсугай” гэж уншихад хуралд оролцогсод дуу алдан, шогширч, толгой гудайлган, зарим нь сэмхэн нулимсаа арчиж байж билээ. 

	Дараа нь дуулах нь ээ Шар хад гэх газар буудан алсан гэх боловч хүмүүсийн дунд “цаазалж чадаагүй гэнэ. Гурав буудсан чинь гэгээнтэн шөнө нь гэртээ ирчихсэн байж гэнэ” гэхчлэн цуу яриа газар авч “До” яамныхан ч нэлээд сандарсан байх. Ногоон малгайт Маахуур Дамба гэгч хүн цаазлахдаа гаршсан нэгнийг явуулан аль хэдийнээ таалал төгссөн гэгээнтний цогцсыг олж толгойг нь тасалж авч байсан гэдэг юм". Монгол төрийн нэгэн эрхэм зүтгэлтэн ийнхүү цэл залуухнаараа хэлмэгдүүлэлтийн хар хүчинд өртсөн ажгуу.

	 


ТҮҮХ ДАВТАГДДАГ УУ?

	Нэг. Хос тохиолдол байдаг тухай оршил

	 

	Түүх давтагддаг уу? Давтагдахгүй гэж олон хүн хариулах нь мэдээж. Яаж ч бодсон давтагдахгүй нь ойлгомжтой. Гэхдээ ертөнцөд тайлагдаагүй олон олон нууц байдаг болохоор тодорхой зүйл давтагддаг байхыг үгүйсгэх аргагүй. Зарим эрдэмтэд хувь хүн мянган жилийн дараа давтан төрдөг тухай дурдсан нь бий. Бас сүнсэн бие байдаг төдийгүй хэн нэгний биед шингэж дахин төрдөг тухай шинжлэх ухаан батлаагүй хэдий ч хэн хүнгүй л мэддэг. Наад зах нь талийгаачийнхаа биеийн хаа нэгтээ тавьсан тэмдэг ач, зээд нь шилжин ирсэн тохиолдол зөндөө. Бас хутагт хувилгаадыг тодруулдаг ёс жаягаар бол тухайн хүний эдэлж хэрэглэж байсан зүйлсийг таниулдаг байсныг дурдаж болох. 

	Энэ бүхэн өөр хоорондоо холбоотой эсэхийг бүү мэд. Ямар ч гэсэн “Хос тохиолдол” гэж нэрлэгдсэн онол байдаг юм. Энэ онолоор бол ямарваа нэг онцгой тохиолдол хэсэг хугацааны дараа давтагддаг гэсэн гол санаа л даа. 90 оноос өмнө Марксизмын онолыг заалгаж байсан хүмүүс бол санаж байгаа байх. Бодит ертөнцийн хөгжил спираль буюу ороомог хэлбэрээр явагддаг. Ороомгийн цагариг дээшээ чиглэсэн байх агаад тойрог бүртээ доод талын цагаригийн үед болсон тохиолдлын сайжирсан давтамж байдаг гэсэн агуулгатай онолыг хэлж байна. Тэр онолоор бол үйл явдал эргэж давтагддаг. Гэхдээ өмнөхөөсөө арай өөр. Илүү сайжирсан ч юм уу, чанаржсан хэлбэртэй байдаг гэж дурддаг. “Хос тохиолдол" гэдэг тэр онолын л нэг хэсэг болов уу. 

	Би хувьдаа “Хос тохиолдол”-д итгэдэг. Ер нь ганц би ч биш эмнэлгийнхэн, цагдаагийнхан, онцгой байдлынхан гээд өдөр тутмын ажилд нь байнга ажиглагддаг мэргэжлийнхэн энэ учралд итгэдэг. Ингэснээрээ ч давтагдаж болзошгүй нөхцөл байдлаас урьдчилан сэргийлэх, ядаж л бэлэн байдалдаа анхаарахад нь хэрэг болдог байж таарна. Жишээ нь эмнэлэгт гэдэсний түгжрэлтэй нэг хүн ирж мэс засалд орлоо гэхэд дахиад түгжрэлтэй хүн ирдэг. Тээврийн хэрэгслийн том осол гарсны дараа өөр нэг газар мөн тиймэрхүү том осол давтагддаг. Нэг том улс төрч нас барвал удалгүй өөр нэгэн бурхан болдог гэхчлэн давтагддаг болохыг ийнхүү нэрлэж байгаа юм. Өөрөөр хэлбэл түүх давтагддаг биш харин төсөөтэй хэлбэрээр давтагддаг гэсэн санаа л даа. 

	 

	 

	Хоёр. Хувь заяаны шоглоом

	Дээр дурдсан зүйлс бол онол, таамаглал, бас амьдралын туршид хүмүүсийн ажиглаж мэдсэн судлагдаагүй, тайлагдаагүй оньсогуудын нэг хэсэг. Давтагдал сайн муу янз, нийгэм болон хувь хүнд нөлөөлөх үгүй гээд хэмжээ далайц, шинж байдлаараа ялгарах нь мэдээж. Тэрнээс нь хамаараад “Өөдөө хаясан чулуу өөрийн толгой дээр”, “Нүгэл нүдээрээ гарна” гэх мэтчилэн зүйрлэл үгс төрж гарсан биз. Эдгээрийг нэгтгээд “Хувь заяаны шоглоом” хэмээн томьёолох нь бий. Ийм урт оршил бичих болсон шалтгаан нь УИХ-ын гурван гишүүний эрхийг түдгэлзүүлэх гээд чадахгүй УИХ өөрөө гацаанд орсонтой холбоотой юм л даа. 

	1996—2000 онд Ардчилсан хүчин анх удаа УИХ-д олонх3 болж төр засгийн эрхийг дөрвөн жил атгаж байсан үед болсон үйл явдлыг өнөөдрийнхтэй харьцуулаад зарим сонин бичсэн л байна лээ. Тун төсөөтэй. Намынх нь болон хүмүүсийнх нь нэр, байр суурь солигдсон болохоос бусад нь усны дусал мэт ижилхэн. Бүр хэн нэгэн зориудаар зохион байгуулсан юм шиг тоонууд нь хүртэл адилхан “Элсний 13”, “Казиногийн 3" шүү. Гэхдээ энэ хоёр адилхан тохиолдлын хооронд зарчмын том ялгаа байна. 

	Тэр нь “ичих булчирхай”-тай л холбоотой юм шиг ээ. Монгол төрд голлох байр эзэлдэг МАХН, АН хоёрын хувьд алдсан оносон, эндсэн гэнэдсэн, төөрсөн будилсан явдлууд аль алинд нь бий. Харин тэр бүрийд ард олноосоо хэр зэрэг “ичсэн бэ" гэдгээрээ л ялгаатай. Том ялгаа шүү. Ичих булчирхайгаа алдчихвал юун хорт хавдар, юун "ДОХ”. Түүнээс ч долоон ч дор орсон л гэсэн үг. “Ичих булчирхай" хүний тархийг эрүүл байлгахад онцгой үүрэг гүйцэтгэдэг. Булчирхайгүй болчихвол тухайн организмын уураг тархи ажиллахаа больж, аажмаар тодорхой хэсэг нь үхжиж эхэлнэ. 

	Тийм хүмүүс намайг хажуугаас бусад хүмүүс харж, ажиглаж байгаа гэдгийг мэдрэхээ больчихдог. Тэгээд л ёстой “Бурхангүй газрын бумба галзуурна" гэдэг л болно доо. Тэрбум тэрбумаар нь халааслах, зуу зуун саяар орд харш босгох, сая саяар авлига авах энэ тэр бол юу ч биш. Өөрөөс нь өөр хүн мэдэхгүй байгаа л гэж итгэж байгаа. “Галзуу хүнд хутга бариулж болдоггүй” гэдэг шиг “Ичих булчирхай’’-гаа алдчихсан хүмүүст эрх мэдэл өгч болдоггүй. Манайхаас бусад улс оронд бол ийм хүмүүсийг хамгийн түрүүнд албан тушаал, эрх мэдлээс нь салгаж, нийгмээс тусгаарладаг. Яагаад гэхээр “ичих булчирхай’’-гаа алдсан хүмүүс тэр тухайгаа огт мэддэггүй. 

	Төрийн түшээд маань гадаадад их явдаг болохоор энэ тухай сайн мэдэж байгаа. Харин яаж дуурайх арга эвээ л олохгүй будилаад байх шиг байна. Ардчилсан Намынхан юу хэлээд байгааг анзаардаг ч болоосой хэмээн жирийн иргэд халаглана. УИХ-ын тэр гурван эрхэм үнэхээр л юу ч “идээгүй” гэдэгтээ итгэлтэй л байгаа юм бол эрхээсээ сайн дураараа түдгэлзээд шалгуулчихмаар л юм. Тэгээд л эргээд ирнэ биз. Эмээгээд байгаагийн цаана учир шалтгаан байгаа болоод л тэр байх даа. Эсвэл нөгөөх 14 тэрбум болон 400 саяас нь хувь хүртэгсэд эрхэм түшээдийн дотор түгшээд сууж байна уу? Үгүй юм аа. Дээр дурдсан хүнд “өвчин”-д л нэрвэгдсэн байх магадлал илүү ажиглагдаад байна. Зөвхөн энэ гурав ч биш (Уг нь дөрөв байсан гэдгийг санаж байгаа биз. -О. Ш.) мань гурвын харьяалагддаг намын тархи булчирхайгаа алдсанаас гарцаагүй. 

	Тэр жил казиногийн хэргээр АХ эвсэл гурван гишүүнээ шоронд илгээсэн. Тэр гурваар сор залчхаад гол хэрэгтнүүд гэм зэмгүй өнгөрсөн тухай хэвлэлээр бичигдэж л байсан. Жишээ нь МАХН-ын нэг дарга болох Энхмандах гэх нөхөр 25 саяын авлига авсан хэргээр баривчлагдсан боловч зүс таних Байгаль гэдэг хүнээс зээлж авснаа гэнэт саналаа, манай намын дарга4 мэднэ хэмээн мэлзэж, түүнд нь хуулийнхан “итгээд" сулласан. Тэр бээр 25 саяыг тав таваар нь хувааж хүртсэн байж магадгүй дөрвийн зэрэг нөхрөө5 хамгаалж үлдсэнийг хүмүүс мартаагүй байх. Тун удалгүй намынхаа нэр хүндийг унагасан нөгөө Энхмандах чинь гэнэтхэн дипломат болж Англи улсад элчин болж дэвшдэг байгаа. Сонин байгаа биз. Ухаандаа гаалийн Баатар шоронгоос гараад элчин сайд болоод явжээ хэмээн зүйрлээд үз дээ. Ер нь ч тэгж магадгүй цаг үе л дээ. Өдгөө тэр хэрэг мартагдсан гэж бодсон уу яасан нөгөө Энхмандах чинь эргэж ирээд яамны дэд сайд болчихсон тууж явах жишээтэй. Сэтэртэй малаа нядалдаггүйтэй л төстэй юм уу даа. 

	 

	 

	Гурав. Чимэдцэрэн захидал "бичжээ"

	Хадгаламж банкнаас 14,5 тэрбумыг ганцаараа идсэнээ андгайлсан захидал Чимэдцэрэнгээр “бичүүлжээ”. Тэрийг нь бараг бүх сонин, телевиз шүүрч аван түгээж байна. Ойлгомжтой. Хамгийн энгийнээр бодоход хэрэг хийсэн хэн ч байлаа аль болох хөнгөн шийтгүүлэхийг бодолгүй яах вэ. Ганцаараа биш намынхаа нөхөдтэй хуваалцсан бол “хам хэрэг” болж шийтгэл хүндэрнэ. Ядаж л ийм шалтгаанаар захидал бичиж таарна аа даа. Захидал дотор түүний мөнгө идсэн хэргийг улс төржүүлж, хамт мөнгө идээгүй нөхдийг татан оролцуулж, улс төржүүлж байна гэсэн үгс орж. “Юун үхрийн гуя” гэдэг үлгэр санагдаж байгаа биз. Гаалийн Баатараар бас захидал бичүүлж байсан шүү дээ. “Аргаа барсан хүүхэд аавынхаа толгойг маажна” гэгч л болж байх шиг. Сонгууль болтол ганц жил хүрэхгүй хугацаа үлдээд байдаг. Урдын жишгээр гурван гишүүнээ шоронд илгээчихвэл сонгуулиар нэг ч суудалгүй үлдэх тохиолдол давтагдах гээд байдаг. Хамгаалаад үлдчихээр нам нь тэр мөнгөнөөс хуваалцсан болчих гээд байдаг. Уг нь “Их барьсан ч өмхий, бага барьсан ч өмхий” гэгч аль хэдийнээ болчхоод байна л даа. Ийнхүү “ацан шалаанд” оров бололтой. 

	МАХН-ын 25 дугаар их хурал бүхнийг шийднэ гэх аястай реклам мөнгөөр зодон цацаж байна. Бүр реклам явуулахыг хуулиар хориглосон МҮОНТ-ээр хүртэл эрээ цээрээ алдан сурталчилж байхыг яана. Намын бага хурал мундаг болно гэж сүржигнэж сүржигнэж “шол" гээд дууссан шиг л юм болно гэж ажиглагчид бичиж байна. Үнэн байх. Сайндаа л намын даргаа сольж, Ерөнхий сайдаасаа салгана биз. Их хурлынхаа өмнө “мөнгө идсэн” гурваасаа салчихвал жирийн гишүүд, дэмжигчид нь “манай хэд арай ч ичих булчирхайгаа алдчихаагүй юм байна” гэж ойлгох байсан даа. Харамсалтай нь тэгж чадахгүй бололтой. Одоо УИХ ёстой жинхэнээрээ гацаанд орчихлоо. 

	 

	 

	Дөрөв. Гацаанаас хэрхэн гарах бол?

	УИХ-ын Тамгын Газрын дарга Лувсанжав чуулганы танхимд хэлсэн тайлбараар бол гацаанаас гарах ганцхан гарц бий аж. Тэр нь ирцээ бүрдүүлэн чуулганаа хуралдуулж «УИХ-ын дэгийн тухай хууль», «УИХ-ын гишүүний эрх зүйн байдлын тухай хууль» хоёрт нэмэлт өөрчлөлт оруулан эрхийг нь түдгэлзүүлэх гишүүний тухай асуудлыг хэлэлцэх хугацааг сунгах. Өөр гарц одоогоор харагдахгүй байна. Зарим хуульчид, улс төрчид УИХ өөрөө тарах нөхцөл бүрдсэн. Тэр бол гацаанаас гарах бас нэг арга гэнэ. 

	Ардчилсан Намын хэд хэдэн гишүүн УИХ-ын эрхээсээ татгалзах тухай ч яриа гарч байна. Харин УИХ-ын олонхыг бүрдүүлж байгаа 'МАХН-ынхан эрх мэдэлдээ эрдэж, “мөнгө идсэн” гурван гишүүнээ хамгаалж үлдээд зогссонгүй, чуулганыг завсарлуулчихлаа. Ерөнхийлөгч хориг тавих, Үндсэн Хуулийн Цэцэд хэн нэг иргэн өргөдөл өгөх гэхчлэн үйл явдал өрнөх л үлдээд байлаа. Ерөнхийлөгч хориг тавьсангүй. Бодвол өөр нэг зүйл бодсон байж таарна. Магадгүй үүнээс цааш явуулбал байдал эргэж мэднэ гэж тооцоолсон ч юм бил үү. Түүнээс биш илэрхий хууль бус энэ үйлдэлд хувь хүнийхээ биш, Ерөнхийлөгчийн байр сууриас хандмаар л юм. Хуулийн зөвлөх нь ингээд чимээгүй орхи гэж зөвлөмөөргүй. Харин хоёр иргэн Үндсэн Хуулийн Цэцэд хандсан байна. Одоо ҮХЦ дахиад л шударга эсэхээ олон нийтэд харуулах болж. Энэ бүгдээс эргэцүүлбээс ерөнхийдөө төр, засгийн толгой “муудсан” нь л улам тодорхой болж байна.

	 


ӨЧИГГҮЙ БУУДУУЛСАН УЛСЫН ЗААН "НОХОЙ" ГОМБО

	Хэлмэгдүүлэлтэд өртөөгүй монгол айл өрх бий гэж үү? Бараг л үгүй болов уу. Харамсалтай нь мянга мянгаар нь хэлмэгдүүлэн буудсан хар нүглээ илчлэгдэхээс айсан МАХН, НАХЯ-ны тухайн үеийн удирдлагууд архивын баримт материалуудыг устгасан төдийгүй зарим онцгой гэж үзсэн тохиолдолдоо баригдсан хэлмэгдэгсдийг ах дүүсээр нь буудан хороож "Гэрчийг устгадаг” коммунист аргыг ч хэрэглэсэн нь цөөнгүй. 

	Ийнхүү ямар ч гэм хийгээгүй атлаа хоёр лам ахынхаа хамт өчиггүй буудуулсан хүмүүсийн нэг бол Улсын заан Гомбо байлаа. Гомбо заан том биетэй ч тун хурдан шаламгай хөдөлгөөнтэй, их хурдан гүйдэг, өрсөлдөгчдөө ер баригдаж өгдөггүй бултаад байдаг бөх байсан тухай нутгийн хөгшид ярьдаг. Тийм болохоор нь нохой Гомбо гэж хочилдог байсан ажээ. 

	Сайн ноён хан аймгийн Цэцэн Чин вангийн хошууны уугуул, одоогийн Архангай аймгийн харьяат долоон үеийн түшмэл, сайн лам удамтай Гомбо заан, багадаа хүрээнд шавилан төвөд ном, хожмоо монгол бичиг сурсан, тухайн үедээ боловсрол мэдлэгтэй хүний тоонд ордог байж. Гомбо зааны тухай зарим нэг түүхийг одон орон судлаач, эрдэмтэн С. Нинжбадгар гуай хуучилсан нь бий. Нинжбадгар гуайн нагац ах Гомбо заан 1932 оны Тариатын хүрээний бослогод биечлэн оролцоогүй ч учир шалтгааныг нь сайн ойлгоогүй дүйвээн дунд нь төөрөлдөж яваад осолдож гэмтсэн, зэвсэгт мөргөлдөөний үед шархадсан лам хар хүмүүст тусалж явсан гэдэг. 

	Гомбо заан эр чадалтай, бас шударга шулуун үгтэй, хэнээс ч айж эмээлгүй хэлэх гэснээ хэлчихдэг нэгэн байсан тул тэр үеийн дарга даамлууд айж бэргэдэг ч гэлээ дотроо дургүйцэж байсан нь мэдээж. Ийнхүү их хэлмэгдүүлэлтийн хоморгод хамруулан Гомбо зааныг баривчилжээ. Зааны хоёр ах лам эсэргүү нэр зүүн баривчлагдсан байсан нь түүнийг буруутгах гол шалтаг болсон аж. Зааныг баривчлах гэж аймгийн яамнаас ирсэн ногоон малгайтнууд их л сандран олны хүчээр арай гэж тогтоон тэргэн дээр тэлж хүлээд аваад явсан гэж харсан хүмүүс хожим ч домог мэт ярьдаг байжээ. 

	Гомбо заантай тэр үеийн алдартай бөхчүүд болох буур Жамьян, Лундаа заан, “Монгол хүү" кинонд тоглодог хоёр мянган адуут Дүйнхэр тэргүүний хүү улсын заан Махашири, даншгийн заан сэрээ Төмөр, хэрээ Дэмбээ, аат Лувсанжамц гээд Архангай аймгийн бөхчүүд нэг гал болон бэлтгэлд гардаг байсан үеийг Нинжбадгар гуай дурсан, бас тэр алдартай бөхчүүдийн гараас чихэр, ёотон авч ирээд айлынхаа багачуулд тараадаг байлаа гэжээ. 

	1936 оны наадмаар Гомбо заан Дорнодын гулзгай Дамчаагаар долоо давж наадамчин олноо сүүлчийн удаа баясгасан байна. Наадмын дараахан Архангай аймагт явагдсан их баривчилгаанд Гомбо зааны ах Сумьяа гавж, Гөлгөө унзад, Сүрэнхор маарамба гурав өртсөн байна. Тэдэнтэй хамт нутаг усандаа нэр хүндтэй, эрдэм номтой лам нар болох Яндагчойжил лам гээд олон лам, хар хүмүүс хэлмэгдсэнд Гомбо заан ихэд дургүйцэж “Ийм ардын нам, ийм ардын төр гэж байдаг юм уу? Хошного шиг эргэлдэж, хоормог шиг хутгалдаж явдаг заяа нь хаясан төр” хэмээн бухимдлаа илэрхийлж явсныг нь НАХЯ-ны бууны “нохой” нар аймгийн яаманд ховлосон гэлцдэг. 1937 оны зун Шивэртийн ам гэдэг газар олон хурдан адуутай нутгийн баян Шагдаржавынд болсон найран дээр Гомбо заан үл мэдэг халамцуухан очжээ. 

	Тэгсэн тэр найран дээр аймгийн дарга Төмөр хэсэг ногоон малгайтнуудтай ирж таарч гэнэ. Тэд багийн иргэдийн хурал зохион байгуулж танай энэ хүрээнийхэн эсэргүү ихтэй, нам төрийн эсрэг бослого хөдөлгөөн гаргадаг гэхчлэн баахан дүвчигнэсэн байна. Гомбо зааны уур нь хүрч “Хувьсгалт нам засаг гэдэг чинь хулгана зурмаас дор хулчгар бол оо юу? Манай нутгийнхан бослоо гэж үү? Босохын тулд буу зэвсэг хэрэгтэй. Гэтэл манай энэ хүрээнд чинь гараа унжуулж, ханцуй тавьсан хэдэн лам нар л бий. Тэд хүн алах нь битгий хэл хорхой шавж гишгэхээс эмээдэг улс. Яалаа гэж гэмгүй номхон тэднийг маань хардаж сэрдэж, хавчиж хяхан, хядаж байгаа юм бэ" хэмээн өмгөөлсөн үг хэлжээ. 

	Зааны үгэнд хүч нэмэхээр Шагж гялхай босоод “Гомбо зааны хэлдэг үнэн. Тэр бодсоноо хэлж байна. Үнэндээ манай энд гурил будаа, даавуу даалимба ч олдохгүй хүнд байна. Чойбалсан гуайд дамжуулж өгөөч" гэж. Тэгтэл багийн дарга мончоон Зундуй, манин Тунхуй зэрэг НАХЯ-ны мэдээлэгч нөхөд нэр нүүр олохоор уралдан босож “Энэ Гомбын гурван ах эсэргүү болсон. Энэ ч бас эсэргүү байж таарна. Эдэнтэй тэмцэж буй манай нам засгийн бодлого зөв" гэхчлэн бялдуучилжээ. 

	Ийнхүү хурал тармагц ногоон малгайтнууд Гомбо заан, Шагж гялхай хоёрыг шууд баривчилсан байна. Хожим Архангай аймгийн аюулаас хамгаалахын төлөөлөгч байсан хар Цэрэндорж, Гомбо зааныг хэрхэн барьсан тухай дээр өгүүлсэн түүхийг нэгэн танилдаа ярьсан ажээ. Гомбо зааныг аймагт хүргэсэн өдрөө л ямар ч байцаалт авалгүй шууд буудан хороосон байдаг. 

	Гомбо зааны адил хилсээр буудуулсан хүнийг тоолж баршгүй. Ахан дүүсээрээ хүйс тэмтрүүлсэн Гомбо заанаас үлдсэн ганц зүйл бол бөхөд хайртай нутгийн ард Даваажавынд хадгалагдаж байгаад, Нинжбадгар гуайд дамжин ирсэн бөхийн зодог шуудаг ажээ. Тэр жил аймагт нь музей байгуулагдсаныг дуулаад нөгөө зодог шуудгийг Нинжбадгар гуай аваачиж өгчээ. Тэгсэн музейн эрхлэгч эсэргүүгийн юмыг тэгж алдаршуулаад байхдаа яах вэ дээ. Дарга нар зөвшөөрөхгүй гээд аваагүй гэнэ. 1990 оноос хойш тэр алдарт бөхийн зодог шуудаг хэлмэгдэгсдийн музейд тавигдсан ажээ.

	 


ГЭРЭЭСЛЭЛЭЭ ҮЛДЭЭГЭЭД АМИА ХОРЛОСОН ТҮҮХ

	Эх орон, ард түмнийхээ төлөө хоёргүй сэтгэлээр зүтгэж, тэмцэж явсан хүн нэг л өдөр өөрөө зүүдлээ ч үгүй хилс хэрэгт тэр тусмаа эх орныхоо эсрэг ажилладаг тагнуул, эсэргүү нэр зүүн шоронд орох ямар хүнд цохилт байсныг бодоод үз дээ. Хөөрхий мянга мянган ийм эх орончид яг ийм хилс хэрэгт баривчлагдаад зогсохгүй, цаазлуулж байсан гашуун үнэнийг мартаж боломгүй. 

	Ийм аймшигт яргалал үйлдсэн МАХН, НАХЯ хоёрын бузар хэргийг хожим буруутган хэлмэгдэгсдийг цагаатгасан ч цагаатгагдаж амжаагүй, бас тэр хэлмэгдүүлэлтэд давхар өртөж бүх амьдралаараа хохирсон хэлмэгдэгсдийн үр хүүхэд, ач, зээ нар өдгөө ч хохирсон хэвээрээ байдаг гэхэд хилсдэхгүй. 

	Маршал Чойбалсангийн нарийн бичгийн дарга Ц. Батхишиг “Би төрд хар буруу санаж байсангүй. Үйлдсэн гэмт хэрэг байхгүй. Гагцхүү амьдралын хүрд буруу эргэсэн тул ийм болов" хэмээсэн зурвас үлдээгээд амиа хорлосон эмгэнэлт явдал одоогоос 70 жилийн тэртээ болсон юм. 

	 

	Ц. Батхишиг гэж хэн байв аа?

	Тэрээр 1907 онд Амгаланбаатар хотноо ард Долгорын хүү болон төржээ. Амьдралын эрхээр ээж нь хүүгээ хоёр настай байхад нь Цэдэвсүрэн гэдэг баян хүнд өргүүлсэн байна. Батхишигийн өргөсөн эцэг тухайн үедээ нэр нөлөөтэй хүн байсныг ганц жишээгээр дурдаж болох юм. Цэдэвсүрэн Ерөнхий сайд Чагдаржавын хамт хувь нийлүүлсэн анхны хоршоог байгуулж, хожмоо Бодоо нарыг буруутгах үед хам хэрэгт холбогдож байжээ. 

	Тухайн үедээ хэл соёлтой сэхээтэн айлд үрчлүүлсний ачаар Батхишиг багаасаа гэрээр монгол бичиг заалган, улмаар Бээжин, Ленинград хотноо үргэлжлэн суралцаж орос, хятад хэлтэй, эдийн засгийн боловсролтой болсон ажээ. Нийслэлийн төдийгүй Монголын соёлын төв хэмээн нэрлэгдэж байсан Амгаланбаатар хотноо Монголын шинэ үеийн сэхээтнүүд болох Ц. Дамбадаржаа, Н. Жадамбаа, С. Буяннэмэх, Д. Цэрэндорж нартай ойр дотно нөхөрлөж, тоглож өссөн нь Батхишигийн өсөн дэвжихэд нөлөөлсөн нь дамжиггүй. Тэр үеийн сэхээтнүүдийн нийтлэг дүр төрхийг Батхишигийн түүхээс харж болно. 

	Тэрээр 1928 онд Хятад улсын иргэн эмэгтэйтэй дотно харилцаатай байсан учир зэмлүүлж, бас Өвөр Монголын хувьсгалт намын нөхөдтэй танилцлаа хэмээн буруутгагдаж байв. 1930 онд машин барьж яваад онхолдож, автын осол гаргасан хэргээр баривчлагдан хоригдож, 1932 онд феодал гаралтай гэх шалтгаанаа МХЗЭ-ээс хөөгджээ. Их зохиолч Дашдоржийн Нацагдоржийн гадуурхагдаж байсантай төсөөтэй байгаа биз. Ийнхүү байнгын дарамт хавчлагад байсан ч гэлээ түүний гадаад хэлний болон эдийн засгийн өргөн мэдлэгийг ашиглах сонирхол төр засгийн дээд түвшинд байжээ. Тухайлбал маршал Чойбалсан Мал, тариалангийн яамны сайд болмогцоо Батхишигийг нарийн бичгийн даргаараа авсан байдаг. 1932 онд хэлмэгдүүлэлтийн хүрээ тэлж төр засгийн бодлого шийдвэрт шүүмжлэлтэй хандсан болгоныг хоморголон баривчлах болов. Энэ баривчилгаанд тухайн үеийн Монголын нүүр царай болсон сэхээтнүүд, тухайлбал Нацагдорж, Намдаг, Мэргэн Гомбожав, цахар гүн Баянчуулганы хүү Лоорой Самбуу, жаалхан Гомбожав нарын зэрэг залуучуудыг баривчлан шалгах нэрс дотоод яамнаас гаргасны дотор Батхишигийн нэр орсон ажээ. Батхишиг тэр үед Чойбалсангийн хамт Орост ажлаар явсан тул баривчлагдалгүй үлдсэн байдаг. 1936 онд Чойбалсан ДЯЯ-ны сайд болохдоо Батхишигийг нарийн бичгийн даргаараа томилсон нь баривчлагдан хэлмэгдэх заналхийллээс түр ч атугай аварсан аж. Коминтерны даалгавраар баривчилгаа улам эрчимжиж, төр засагт хариуцлагатай алба хашиж буй сэхээтнүүд, цэргийн дарга нар бараг бүгд хамрагдлаа. 1938 онд ДЯЯ-ны эсэргүүцэн тагнах Хэлтсээс нэгэн хуурамч баримт бичиг боловсруулсан нь олон зуун хэлмэгдүүлэлтийн үндсэн шалтгаан болсон гэдэг. Тэр гүтгэлгийн бичигт Ц. Дамбадорж, Н. Жадамбаа, Гэлэгсэнгэ, Буянгэрэл, Мэрсээ, Эрхэмбат, Фуминтэй, Батхишиг нар бол сэжигтэй этгээд хэмээн тодорхойлсон байжээ. 

	Энэ бичигт Батхишиг бол хятад, орос хэлтэй, эдийн засгийн мэдлэгтэйгээ ашиглан Чойбалсангийн дэргэд зориуд ажиллаж, түүнийг тагнах үүрэгтэй гадаадын тагнуул мэтээр бичжээ. Өөрийнх нь итгэлтэй хүн болох нарийн бичгийн даргатай холбоотой ийм асуудал босож ирснийг Чойбалсан мэдээгүй байсан гэвэл дэндүү үнэмшилгүй биз ээ. Магадгүй өөрийнх нь хувийн болон албаны нууцыг тодорхой хэмжээгээр мэдэж байгаа нарийн бичгийн даргаасаа амархан салах аргыг бодож олсон байхыг үгүйсгэх аргагүй. Батхишигийн сүүлчийн захианд орсон эргэлзээтэй доорх мөрүүд ийм сэжиг таамаг дэвшүүлэхэд хүргэдэг. Тэнд “... Би 1925 онд Ц. Дамбадоржид элсэгдэж Чойбалсанг тагнах даалгавартай гэж хариулж байсан нэгэн “хэрэгтэн”-ий мэдүүлгийг Чойбалсанд танилцуулаагүй гэхэд хэн итгэх вэ. Гагцхүү амьдралын хүрд буруу эргэсэн тул ийм болов" гэжээ. Өөрөөр хэлбэл түүнийг амиа хорлохоос өөр гарцгүй болгосон гэсэн үг. Өөр бусад сэжиг таамаг ч бий. Тухайлбал 1938 оны наймдугаар сарын 31-ний 21—24 цагийн хооронд Батхишигийг Чойбалсан гэртээ дуудан уулзсан байдаг. Бүтэн гурван цаг тэд хоорондоо юун тухай ярилцсаныг хэн ч таах аргагүй. 

	Энэ ярилцлагаас хойш тун удалгүй Батхишиг өөрийгөө буудан амиа хорлосон болохыг гэр бүлийнхэнд нь дуулгажээ. Үнэхээр өөрийгөө буудсан уу, эсвэл... гэдэг одоо ч тодорхойгүй. Батхишиг ямар ч хилс хэрэг хүлээгээгүй учир эхнэр хүүхдэд нь ямар нэг дарамт шахалт, хэлмэгдүүлэлт бараг учраагүй нь бас нууцлаг. Нэг талаас нь авч үзвэл Батхишиг их хэлмэгдүүлэлтийн үр дагаврыг сайн мэдэх учир эхнэр хүүхдээ ийм аймшигт нүглээс аварч өөрийгөө золиосолсон байж болох. Энэ нь илүү магадлалтай. Нөгөө нь өөрийнх нь дотно хүн болох нарийн бичгийн дарга нь эсэргүү хэрэг хүлээх ч юм уу, магадгүй өөрийнх нь эсрэг мэдүүлэг өгвөл яана гэсэн болгоомжлолоос үүдэн Батхишиг өөрийгөө буудан “амиа хорлосон” болгосон байж ч бас болох. Үгүйсгэж боломгүй. 

	Бусад хэлмэгдэгсдийг бодвол Батхишигийн тухай бага сага материал үлдсэн байна. Хамгийн олон зүйл хэлэх хүн бол нөхрөө “амиа хорлох" үед 20 гаруйхан настай бэлэвсэрч үлдсэн гэргий С. Сүхтогоо нь байна. Харамсалтай нь Сүхтогоо гуай ямар нэг зүйл хэлдэггүй. Одоо хүртэл тагнуулын байгууллага Батхишигтэй холбоотой материалыг нууц гээд үзүүлдэггүй нь ийнхүү дуугүй байх шалтгаан ч юм бил үү. Харин Батхишигийн хүү Батсүх эцгийнхээ үхлийн шалтгааныг олохоор уйгагүй хөөцөлддөг нэгэн. Тэрээр дипломат алба хашдаг учир юмны наад цаад учрыг сайн мэднэ. Эцэг нь хэдийгээр цагаадсан ч үнэн учрыг олж олон нийтэд хүргэх гэх нь түүний зөв. Гэвч очсон газар бүрдээ бүтэхгүй, байхгүй, болохгүй гэсэн хариулт сонсдог ажээ. Тагнуулын төв газар ч, Улсын архивын Газар ч тийм материал манайд байхгүй гэсэн нэг л утгатай хариулт өгдөг нь сонин. Тэр байтугай нарийн ширийн баримт сэлт архивд хадгалагдаж л байдаг шүү дээ. 

	Тэр эмгэнэлт хар өдөр дөнгөж 31 хүрч явсан цэл залуу Батхишиг 1938 оны есдүгээр сарын нэгнээс хоёронд шилжих шөнө Зайсан толгойн зүүн хажууд өөрийгөө буудаж, гар буугаа гартаа атгасан чигээрээ хорвоог орхисон гэдэг. Тэр тухай нь ДЯЯ-ны ажилтнууд амиа хорлосон өдөр нь 264 тоот нууц шифрээр Чойбалсанд дуулгахад “Гэр орон, биеийг нь сайн нэгж. Юу олсноо даруй надад мэдэгд” хэмээн тушаасан байна. Яагаад ийм сонин хөндий атлаа, далдуур түгшсэн тушаал буулгав аа? "Амиа хорлох”-ыг нь мэдэж байсан хэрэг үү. Эсвэл өөртэй нь холбоотой элдэв бичиг, баримт үлдээсэн байх вий гэж болгоомжилсон хэрэг үү. 

	Тэр үед Зөвлөлтийн олон олон эх орончид ийм л байдлаар “амиа хорлох” юм уу, бусдын гарт буудуулан хорвоогоос хальж байсан тухай түүхийн хуудаснаа бичигдсэн нь бий. Ийнхүү “амиа хорлосон” Зөвлөлт засгийн төлөө амь биеэ үл хайрлан зүтгэж явсан улс төрчид болох Куйбышев, Томский, Майснев, Каганович нарыг өдгөө цагаатгасан билээ. Өнөөдөр ч мафийн тухай киноноос өдөр бүхэн иймэрхүү “амиа хорлолт”-ыг ердийн үзэгдэл мэт хүлээж авдаг болсон доо. 

	Батхишигийг хэлмэгдүүлсэн нь үнэн болж таарсан. Харин “амиа хорлосон” нь үнэн үү? 

	Маршал Чойбалсан, нарийн бичгийн дарга Ц. Батхишигийн хамт. 1934 он, Севастополь хот

	 


"НУДАРГАН БАЯЧУУД ХЭЛМЭГДЭГЧДИЙГ ХЭЛМЭГДҮҮЛСНИЙ НЭГЭН ЖИШЭЭ"

	Я. Балжины бага хүү өвгөн Туваанжав ийн өгүүлэв

	 

	Тэр жилүүдэд нутгийн хүмүүсийн яриа, амьдралын байдал нэг л өөр болж хүмүүс хоорондоо “эсэргүү хөдөлгөөн”, “хөрөнгө хураах”, “баривчлах”, “галдан шатаах хорт ажиллагаа” хотод болж гэнэ, (тэнд бас “комбинат” гэсэн үг орж байсан санагдана) гэх мэт сэм ярианууд чих дэлсэж, хүмүүс нэг л болгоомжтой, аймтгай, цочимтгой ч болсон юм шиг байж билээ. Тэр үед манай нутагт «Үлгэрийн далай» өндөр дуугаар уншдаг галзуу хочтой Баваа гэдэг хүн байлаа. Тэр хүнийг айлууд ээлжлэн залж «Үлгэрийн далай», «Молон тойны эх» гэх мэт үлгэрүүдийг их л хүндэтгэлтэй, горимтой дуудуулдаг байлаа. 

	Манайд Баваа гуай “Үлгэрийн далай” уншиж байтал гэнэт гаднаас, буутай хэдэн цэрэг суусан машин ирж явна гэж хүн хэлүүт Баваа гуай ихэд сандарч нөгөө зузаан номуудаа орны хөндий рүү шидэж, “За, одоо би баригдлаа” гээд л мод толгойгоо асааж, хамаг хөлс нь гоожиж ихэд балмагдан байтал уг машинтай цэргүүд өөр ажлаар явж байсан учир манайд цай, хоол идээд явахад нь Баваа гуай болон манай хотынхон амьсгаа авч байж билээ. Ер нь аймшигтай л байж дээ. Төдхөн нутгийн лам нарыг хоморголон баривчилж, сумын төвд барьсан 4—5 хар гэрт чихэж байгаад л бүхээгтэй машинаар ачаад л явдаг байсан. Олон сүм дуганы эд юмс, олон лам нарын хураагдсан мал, эд агуурс сумын төвд хөглөрөн овоорч, ачихыг нь ачиж, туухыг нь туугаад л тун ч их бужигнаан, уйлалдаан, хагацал болж байлаа. Энэ жилдээ манай нутгийн лам нарыг баривчилж дууссан юм байх. Гэвч түгшүүр тасраагүй, жиг жуг яриа үргэлжилсээр бас ч энэ, тэр үлдэж гэж "алтан хошуу” яамны төлөөлөгчдөд хүргэгчид нь нэлээн хэд байсан бололтой. Ингээд л тэр ч баригдаж гэнэ, энэ ч баригдаж гэнэ, тэр гуайг бариад явчхаж гэнэ гэсэн яриа тасрахгүй л байлаа. 

	Сумын төвд хураагдсан цөөвтөр мал, эд агуурсыг дуудлагаар ч худалдаж байсан. Тэр ажилд Шийнэн гэлэн гэх мэт ул шагайгчид тун ч идэвхтэй оролцож их ч давилуун болсон байв. Ер нь бүдүүн Чоймбол, Шийнэн гэлэн, зүүн хойд багийн тахир Ваанчиг гээд л хэд хэдэн хүн л ховлогч байсан юм билээ. 

	1938 оны намар дуусаж нэлээд зэврүүн болсон цаг. Айлууд бүгд гүүгээ тавьчихсан ер нь намаржаанаасаа өвөлжөө рүүгээ дөхөх гэж байсан үе. Манайхан “Хужирт”-аас “Баянбулаг”-т нүүдэллэн ирж буугаад удаагүй байсан сан. Тэр намар нутаг оронд хөл хөдөлгөөн эрс багасаж нэг л эл хульдуу л байсан. Яг тэр үеэр хоёр цэрэг даргын хамт “Булуу”, “Полуторк” ачааны машинтай сумын төвд иржээ. Тэд өртөөний цайны гэрт хооллож ундлаад, амарч байх зууртаа дарга нь өртөөний зарлага тахир Ваанчигаас:

	— Танай энд одоо барьчихмаар хүн үлдсэн үү? Тийм хүн байна уу? гэж асуужээ. Гэтэл тэрхүү ховоор хооллож цадаагүй байсан зарлага:

	— Одоо манай энд хамгийн баян Балжин гэдэг хүн үлдсэн. Түүнийг л барих цаг болсон байх гэжээ. 

	Гэтэл тэр дарга:

	— Тэр Балжин чинь одоо хаана, гэр нь хаана вэ? Одоо гэртээ байна уу? гэхэд Ваанчиг:

	— Ер нь өдрийн цагаар гэртээ байдаггүй шахам хүн, мал дээгүүрээ явж байгаа байх. Түүнийг олоход амархан, энүүхэн энд “Ихэр ухаа”-гийн хавьд адуун дээрээ байгаа байх, би та нартай хамт яваад заагаад өгье гэж хэлэнгүүт л:

	— Чи бидэнтэй яв, түүнийг одоо баривчилъя гээд л давхиж очоод хөдөө хээр, адууны захад баривчлаад сумын төвд бариатай байсан гурван хар гэрийн дунд гэрт нь хорьчихов. Ингэж л хань ижил, үр хүүхэд, хамаатан, төрөл бүгд гүн эмгэнэлд орж, уй гашуу болон хэлмэгдүүлэлтийн хар сүүдэрт дайруулсан билээ. 

	Нөгөө гурван хар гэр төдхөн баригдагсдаар дүүрэв. Энэ удаа чинээлэг баячууд, бас үлдсэн цөөвтөр лам нар байлаа. Ээж, бид хоёр чанасан мах, цайтай авч очиж дунд гэрийн хойд хаяагаар туургыг сөхөж оруулж өгч байсан маань одоо болтол санаанаас гардаггүй юм. Тэр гэрүүдийн үүдэнд буутай цэргүүд байсан боловч үүнийг маань хэн ч мэддэггүй байсан юм. Тэр баригдсан хүмүүс шөнө ханаа өргөөд хойд хаяагаар гараад явчихвал мэдэхээргүй байсан. Даанч тэр баригдагсад дэндүү хүлцэнгүй, тэгээд ч хийсэн хэрэггүй учир гарна гэж бодоцгоож байсан биз дээ, хөөрхий минь. Хэд хоногийн дараа нэмэгдэл хүч ирээд тэдгээр баригдагсдыг ачаад явчихсан. Дараа нь сураг сонсоход төв хорих гэдэг газар л шоронд орсон, байцаагдаж байгаа гэнэ гэж ярьцгааж байсан. Ингэсний дараа жасын сууринд байсан байшингууд, гэр оронд ломбодсон эд хөрөнгийг хурааж ачлаа. Харин даагаад аваад явчхаж болох алт, мөнгөн болон үнэт чулуун эдлэл, сувд зэргийг хөрөнгө хураагчид До яамны дарга нар өөрсдийнхөө богцонд хийж аваад, бусад үл даах эд барааг том авдруудад хийж ачсан. Тэр үеийн хүмүүс ямар ч их юм хураасан байсан юм? Бодвол манай эцгийн дүү Зэвэг их аянч Бээжин, Жанжаху зэрэг өмнө улсын хотуудаар жин тээдэг байгаад тийм их хөрөнгө хураасан байх. Зөвхөн наамал ултай гутал л гэхэд нүүрэндээ тагтай хэдэн урт авдар дүүрэн, торго дурдан, үйтэн хуар, хамба хилэн гэхэд л хуй хуйгаараа хэдэн авдар, 50 лангийн мөнгөн ембүү тугалын тулмаар байж байсан. Бас мөнгөний шинэчлэл 1924—1925 онд болоход хүчингүй болсон бололтой Оросын хаант засгийн 500-тын дэвсгэрт хайрцгаар, мөн мексик доллар, хятадын Юань Шикайн дүрст мөнгө ч шуудайгаар асгарч тэр хавийн хүүхдийн тоглоом болж байлаа. Мөн нийслэл хүрээнд “Цэцэн тойны” хашаанд хоёр байшинд байсан асар их хөрөнгийг хураасан байв. За тэгээд шинэ эсгий, тэмээний олон хом шат, мөнгөн тоногтой эмээл, хазаар, мөнгөн тоногтой хүрэн суман том бага янз бүрийн савхан хувин сав, айргийн болон цайны том жижиг хулсан боодолтойгоо хаш аяга савнууд, мөнгөн аяга, зулын болон тахилын том бага мөнгөн цөгцнүүд гээд л ер нь маш их зүйл хураагдсан. Олон тэмээгээр ачсан. Олон хүнтэй гэж үзээд найман ханатай гэрийг үлдээж бусад зарим гэрийг мөн хураав. 

	Бас 1830 адуу, 500-аад хонь, ямаа, мөн тооны үхэр, 100-аад тэмээ хураагдсан юм. Энэ бүхэн бол зөвхөн манайхаас хураасан миний мэдэх хөрөнгө юм. Харин Тагнуулын Төв газар тэр үеийн Дотоод яамны архивд байгаа материалд энэ зүйлүүд огт тусгагдаагүй, зарим зүйлийг бичсэн боловч маш багаар эсвэл цөөнөөр дураараа л тэмдэглэсэн байдаг юм билээ. 

	За ингээд л, манайхны ноён нуруу баригдаж хот харлаж адуу мал багширч байдаг “Борын хөндий” эл хуль болж хоцров. Ер нь тэгээд 9-р багаас Шижээ, 7-р багаас Донтор, Доржсүрэн, 4-р багаас Жилэн гээд мал хөрөнгө ихтэй хэсэг хүмүүс баригдаж, мал хөрөнгөө хураалгаснаас хойш манай нутгийн хөл хөдөлгөөн багасаж, малын бараа цөөрч нэг л дүнсгэр болсон доо. Эцэг маань 10-р сард баригдаад мөн оныхоо 12 сард цаазлагдсан юм билээ. Гурван сар шахам хоригдон тарчилж энэ завсар гуравхан удаа байцаагдсан байдаг. Байцаалт бүрийн асуусан асуулт хариулт нэг л хэв. 

	Жишээ нь:

	 

	Асуулт: Японы эзэн хааны их цэрэг Монголд орж ирж 9 дүгээр Богдыг тодруулна гэж ярьдаг уу?

	Хариулт: 9-р богд тодрох юм гэнэ билээ гэж л ярьж байдаг юм. 

	 

	Асуулт: Танай нутагт манай нам засгийн бодлогын талаар юу юу гэж ярьдаг вэ?

	Хариулт: Баян чинээлэг хөрөнгөтэй хүмүүсийг (тэдний ах дүүсийн хамт) баривчилж хөрөнгийг нь хураах юм гэнэ. Хөгшин лам нарт ламын татвар ноогдуулж, залуу лам нарыг цэрэгт татах юм гэнэ гэж ярьдаг. 

	 

	Асуулт: Чи хэн хэнийг таних вэ?

	Хариулт: Нутгийн Шижээ, Донтор, Доржсүрэн, Жилэн гээд нэлээд хүн танина. 

	Байцаагч Жамсран:

	— Тэгвэл та нар бүлэг юм байна гэж хэлээд байцаалтын хуудас бүр дээр хурууны хээг нь хүчээр даруулсан нь тод байдаг юм. Тэр баримтыг уншиж байхад тэр үеийн дотоод яамныхан ямар их омогтой хэрцгий байсан нь аяндаа харагдаж, хүү миний гол харлаж ихэд харуусан хоолой зангиран, хамар шархирч, ихэд харуусан байв. 

	Бас миний эцгээс:

	— Чи ямар мэргэжилтэй вэ? гэсэн асуултад

	— Мал маллахаас өөр мэргэжилгүй гэж хариулсан байна. 

	Дээрх До яамны байцаагчийн асуултад ёстой л монгол хүний гүндүүгүй үнэнч байдлаар яг л тэр үед болж байсан үйл явдлыг үнэнээр нь хэлж дээ хөөрхий, эцэг минь. 

	Чухамдаа Япон, түүний Эзэн хааны тухай даанч мэдэхгүй байсан нь илт. Ер нь Тагнуулын Ерөнхий газрын архивд байгаа материал их л засагдаж янзлагдсан байдаг юм билээ. Жишээ нь: манай эцгийг баривчлах ордер гэгч нь цоо шинээр хийгдэж, чухам хэн гэдэг хүнд тэрхүү баривчлах эрх олгогдсон нь нэргүй байгаа юм. Бусад материалын цаас үнгэгдэж, шарласан байхад баривчлах ордер нь цоо шинэ байгаа гэдэг нь утга учиргүй зүйл бөгөөд хилсээр хэлмэгдэгсдийн үр сад, хойч үеийг хуурах, төөрөлдүүлэх арга мэх биз. Ядахдаа өнөө үед, байсан юмыг байснаар нь байлгаж болмоор юм. Гэтэл тиймгүй юм билээ. 

	Ингээд эцгийг минь Ёнзон хамбын эсэргүү бүлгийн гишүүн гэж дээрх нэр гарсан нутгийн чинээлэг хүмүүсийн хамт 1938 оны 12-р сард цаазалсан байна. 

	Коммунист алуурчдын цуст хядлагыг шагшин дэвэргэж, хоосон толгойтой хөөрүү хүмүүсийг цуглуулсан МАХН, түүний дуулгавартай гүйцэтгэгч Дотоод яам нь тэднийг хөөргөдөн дэвэргэж, Монголын аль сор болсон сэхээтэн, сүсэгтэн, баян чинээлэг, ухаантай, малч, ажилсаг, хичээнгүй хүмүүсийг хүйс тэмтэрч монгол хүний сайн удам угсааг нэгэн үе тасалсан аймшигтай хар мөр үлдээсэн юм. 

	Хураагдсан олон малыг цэргийн агт, Ерөөгийн аж ахуй, хорихын хоол хүнсэнд нийлүүлж эд агуурсын тоймтой томыг нь улсад тушааж, нийтэд дуудлага худалдаагаар борлуулж даах, багтах үнэтэй сайтай эдлэлүүдийг тэр До яамныхан өөрсдийнхөө богцонд хийгээд буцацгаасан. Тэр үеийн До яамныхан харин ч хүний их хөрөнгөөр туйлж, баяжиж хэсэг нь чамгүй их хөлжсөн дөө. Энд өөрт тохиолдсон нэгэн явдлын тухай товчхон дурдъя. 

	Эцэг минь баривчлагдаж хөрөнгөө хураалган цаазлуулснаас хойш бараг 30-аад жилийн дараа 1960-аад оны дундуур нэгэн шинэ жилийн үдэшлэгийн дараа хэсэг нөхдийнхөө хамт До яаманд насаараа ажиллаад тэтгэвэрт гарсан нэгэн дорвитой хөгшнийд очив. Бидний дунд тэр хөгшний ойрын танил байсан юм л даа. Биднийг тэр айлд ороход тэр айл үнэхээр тохитой хуучны чинээлэг айлын дүр төрх илхэн байлаа. Биднийг дөнгөж бүлээсгэсэн сайхан айраг том хаш аягануудад хийгээд дайллаа. Архи гэдэг аагтай ундаанд нэлээд халах янз орж байсан надад мөн л тийм аягатай айраг ирлээ. Гэнэт миний нүдэнд энэ аяганууд танил харагдаж арав арваар нь үйсээр боосон хаш аяганууд хураагдаж байсан нь санагдаж, айраг амсах ч хүсэл алдарч, дэвэрч байсан сэтгэл дээр хүйтэн ус асгах мэт болж, эд нар л үнэт зүйлсийг ийнхүү хураан авч хувьдаа үлдээж дээ гэхээс гол харлах шиг, уур хилэн буцалмаар болох шиг наргиж явсан тэрхэн агшин намрын хүйтэн бороонд нэвт цохиулсан мэт замхарч огт эрүүл гэртээ харьж, энэ тухайгаа гэрийнхэндээ хэлж, тэр нэг хэд хоног нэг л тавгүй байж билээ. Хятад улсад тийм аягыг цөөхөн хийж тэдгээр аягыг ганцхан манай эцэг олж хадгалаагүй нь мэдээж. Гэхдээ тэр айлын хаш аяганууд ямар ч замаар тэднийд өвлөгдсөн юм бил ээ, бүү мэд. Энэ бол зөвхөн миний л бодол, эмтэрсэн зүрх ямар амархан сэдэрдэг болохын нэг жишээ гэлтэй. 

	Насан хэвийсэн хайрт эцэг минь харгис, харанхуй хүмүүсийн хатуу талхинд зүдэрч хүйтэн гяндангийн цэвдэг шалан дээр 3 сар тарчлаад цаазаар авхуулж, үр сад биднийгээ зүрхэндээ тээн бурхны оронд хальсан байх даа, хөөрхий минь. 

	Ум ма ни бад ми хум.

Автоматаар үүсгэсэн тайлбар]

	Туваанжав өөрийн шавь, Төрийн шагналт зохиолч Нямбуугийн Нямдоржийн хамт. 1960 он

	 


ХЭЛМЭГДЛИЙН ХАР СҮҮДЭР, ҮР ДАГАВАР

	Миний эцгийн дүү “шар” гэдэг цолтой Зэвэг (бид түүнийг Зэв ах гэдэг байв) ахтайгаа уулзана, гэмт хэрэг үйлдээгүй, ахыгаа шоронгоос удахгүй гарах байх тэгээд хамт буцаж ирнэ гээд 1938 оны намар Нийслэл хүрээ яваад сураг ажиг ч сонстохгүй байв. Зэв, Дотоод яамныхан, Төв хорихын хүмүүсээс байнга лавлаж, амьд байгаа гэдэг ганц хариу сонссоор хойтон хавар нь болжээ. Гэтэл удаан хугацаагаар борви бохисхийлгүй явж гяндангийн хуягаас эхлэн До яамныхантай уулзаж явах зуур хэн нэгнээс нь “Аль хэдийнээ цаазлагджээ, эсэргүүгийн дүү чи эндээс бушуу холд” гэдэг үг сонсоод буруугүй хүнийг цаазалдаг бурангуй төрийн бусармаг үйлдэлд үнэн голоосоо харуусан гомдож, тэнгэр тэр аяараа харанхуй ширмэн тогоо хөмрөх мэт болж уйтгар гунигийн гүнд автагдан арга буюу нутаг буцжээ. Тэр хавар нутагтаа ирж харих замдаа сумын төв орж танил нөхдөдөө учирсан явдлуудаа ярин ганц нэг шил архи уугаад гэр лүүгээ явж байгаад “Хужиртын адаг” гэдэг газарт тэмээнээс унаж насан өөд болов. Гэр орон хотол нутагтаа нэр нөлөөтэй ажилсаг, тусархаг нэгэн ийнхүү хилс хэлмэгдүүлэлтийн хар шуурганы хөлд өнгөрч бас л гомдол харууслын нулимс үргэлжилсээр Зэвийн эхнэр Халтар, охин Цэвээнжав, хүү Даш, эх Цэндийгээ аваад Дундговь аймгийн Дэлгэрцогт суманд байдаг ах дүүсээ бараадахаар нүүгээд явлаа. Ингэж бас нэг айл энэ хар сүүдэрт дайрагдсан юм. Хагацаж сарниж, хоосролын хажуугаар эсэргүүгийн төрөл төрөгсөд садан төрөл гэгдэж бүгд тал бүрийн хавчлага хяналт шахалтад орж манайхан бүгд л төр засаг хүн ардын эсрэг аймшигтай хорт үйлтэн байсан мэт үзэл бодлыг хувьсгалт нам, дотоод яам, тэдний орон нутагт дахь гар хөл бологсод зохион байгуулалтай тарааж нутгийн зарим ухвар мөчид хүмүүс манайхнаас ихэд зай барин болгоомжлох болов. МАХН, До яамны Улс төрийн талаарх хилс хэлмэгдүүлэлт энэхүү булай хэрцгий үйл ажиллагаа нь манайханд их л хар мөр үлдээсэн юм. Ер нь ийм аймшигтай харгислал яргаллыг Монголын бараг бүх айл амссан билээ. 

	Мал ч гэсэн өрөвдөлтэй байдалд ордог юм билээ. Хураагдаж туугдсан олон мал эргэж нутаг руугаа зугтах, эргэн харж майлалдах, буйлалдах нь даанч элэг эмтрэм юм билээ. Богино хөлийн хонь ямаа мөн үхэр нь цэргийн хүнс болж, адуу тэмээ бол жил болгон хавар болохын хамт нутагтаа гүйж ирээд хөндий нутагтаа чөлөөтэй давхилдаж, хөрвөөж байгаа нь нэгэн ёсны жаргалаа эдэлж байгаа юм шиг тун ч их өрөвдөлтэй харагддаг сан. Жил болгоны зуны эхнээс намар болтол цэрэг дарга нар адууны хойноос эрж ирээд зунжаад, намаржаад адуугаа туугаад буцдаг сан. Харин гүйж ирэх адууны тоо жил ирэх тусам цөөрч эрэлчин, дарга нар ч цөөрсөөр, зарим нэгэн нь айлд хүргэн ороод үлдсэн нь бий. Цэвэгмидийн Даваа гэгч адуунд эрэмгий нэгэн цэрэг манай нутгийн Цэрэнбал гэгч хөгшний ганц охин Ичинхорлоотой суугаад манай нутгийн хүн болсон. Тэр хүн уг нь Архангай аймгийн хүн. Орон гэрийнхэн нь түүнийг сураггүй алга болсонд тооцож өрхийн данснаасаа хассан байжээ. Харин бүр сүүлд 1950-аад оны эхээр надтай хамт МУИС-ийн нэг ангид сурч байсан Цэвэгмидийн Сүрэнхорлоо энэ хүний тухай надаас тодорхой сонсож Улаанбаатар хотод уулзаж төөрөлдсөн тэр эр төрөл садантайгаа уулзаж, насан өөд болтлоо нийслэл орчинд малтай, тэрэгтэй сайхан амьдарсан даа, хөөрхий. Түүний дүү Ц. Сүрэнхорлоо гэгч Түүхийн Шинжлэх Ухааны доктор, профессор цолтой, Улсын гавьяат багш, нэгэн буурал өвгөн энх тунх амьдарч байгаа. Даваа гуайн тухай нэгэн явдлыг санахад: Даваа гуай нэг өдөр айлын найраас нэлээд халамцуу манайд давхин ирээд "Би эжийгээ их санах юм, Норжин гуай миний эжийгээс ялгаа юу байх вэ? Намайг хүү шигээ нэг үнсээд өгөөч" гэж хэлээд үнсүүлж билээ. Тэгэхэд ээж маань Даваа гуайг ихэд өрөвдөж, “Энэ хүү аль газрын хэн гэгч хүний үр ийм хувь тавилангаар манай энд нутагшсан юм бол доо, хөөрхий" гээд л уйлж байж билээ. Эх хүн гэдэг ариухан сэтгэлт хүн эрдэнэ, хүн бүрийн зүрхэнд мөнхөд хадаастай явдгийн нэгэн жишээ энэ гэлтэй. 

	Нутагтаа гүйж ирсэн адууны тухайд 1940-өөд оны дунд үе хүртэл, цөөвтөр ирсээр байгаад эцэст нь ганц ороо хээр морь үлдсэн. Тэр морийг цэргүүд барьж чадаагүй, бас тэгээд моринд хайртай монгол эрчүүд байсан болохоор өрөвч сэтгэл гарган нутагт нь орхиод явсан. Тэр цагаас хойш агтын эрэлчин цэргүүдийн ч хөл тасрав. Харин ороо хээр морь л онгон тарганаараа огторгуйн салхинаас өөр шүргэх юмгүй “Борын хөндий”-дөө тааваараа ганцаараа хэдэн жил зэрлэг адуу шиг эзэгнэн амьдарч байж. Гэтэл Халзанхүүгийн Найдан гэгч монголоо алдаж, модоо барьсан зальхай нэгэн, эсэргүүгийн адууг үүгээр дуусгавар болгоно гэж хөвсөргөн хийрхэж буудан алж идсэн байна. Энэ монгол хүний цээртэй хорон үйлийг сонсоод миний ээж, эцгийн минь зээ дүү Дэжид авгай хоёр ихэд харуусан уйлж байсан сан. Харин бузар үйлтэн төдий л удалгүй эрлэгийн элчид баригдан түүний гишгэсэн газар мөр манай нутгийн хөрснөөс хурын усаар угаагдан үүрд арилсан ажээ. Монгол төрийн сүлдэнд дээдлэгдэн шүтээн болсон адуугаа монгол хүн бүр дээдлэн хайрлах учиртай, түүнтэй зэрлэгээр харьцвал алдас болохын учир энэ буюу. 

	“Эсэргүү” гэдэг үгийг бага байхдаа олон малтай малч хүн, лам нарыг л хэлдэг бузар аймшигтай үг гэж ойлгож явлаа. Харин бага сургууль, техникум, МУИС-д суралцаж уг үг, аймшигт үйл явдал хэдийгээр хойд гүрний хорт гар, заавар байсан ч жинхэнэ зохион байгуулж хийсэн эзэн нь МАХН байжээ гэдгийг лавтайяа мэдэж энэ намд итгэх сэтгэл хөрсөн юм даа. 

	Харин МАХН одоо хүртэл ард түмнээсээ жинхэнэ хүний ёсны, төр ёсны уучлал гуйгаагүй, харин ч манай МАХН л их хэлмэгдсэн гэж уламжлан улиглан ярьж, хэлмэгдүүлэлтийн тухай буруу ойлголт олон түмэнд өгөхийг олонтоо оролдох болсон нь хэлмэгдсэн болон тэдний үр садыг чухамдаа доромжилж байгаа хэрэг гэж би үздэг юм. МАХН-ын өөрийн хэлмэгдэл гэдэг нь мөн л өөрсдөө л зохион байгуулсан зүйл юм. 

	Улс төрийн дээрх харгис хэлмэгдүүлэлтээ ямар ямар тогтоолоор яаж хэлмэгдүүлж байснаа МАХН өөрийнхөө их, бага, бүгд хурлуудын тогтоолын эмхэтгэл гурван боть номдоо ихэд бахархан “манай намын зөв бодлого" гэж цагаан цаасан дээр хараар бичсэн байдаг. Тэр “бахархал" гэдгийгээ эргэн судалдаг л байх даа! Чухамдаа МАХН-ыг нэг ч лам, нэг ч улс төрч, нэг ч цэргийн дарга, нэг ч малчин ирж хэлмэгдүүлээгүй нь туйлын үнэн!

	Төр улсын үйлс, түмэн олны амьдралд ямар ч хор хөнөөл учруулаагүй, малч, ажилсаг ийм сайхан хүмүүсийг хоморголон устгасан нь өнөөгийн хүмүүсийн ой ухаанд багтмааргүй санагдана. 


ГАНЖУУРЫН БАВУУ

	“ Эсэргүү” болно гэдэг инээдэмтэй

	Эрүүл ухаанд багтамгүй ханиадамтай”

	 

	Т. Галсан

Автоматаар үүсгэсэн тайлбар]

	“Хөдөө тал минь хүүрээр дүүрэн, хөвчийн ой минь чоноор баян”. 

	Энэ үг гуч дөчөөд онд онигоо биш үнэн бодит явдал болсон байв. Ийм нэгэн үг хэлчхээд зургаан жил шоронд суусан “эсэргүү” хэмээх эдийн засагч Ганжуурын Бавуу гуай саяхан өөд болсон. Дөчөөд оноос хойш их баривчилгаа арай намжиж, ялангуяа Ховдын хязгаар хөдөө суманд ДЯЯ баръя ч гэсэн эсэргүүчүүд “маш ховордсон” эмгэнэлтэй үе байв. Тэгэхэд Дотоод яамны тэр асар их хүч хийх ажилгүй шахам болж “яаж эсэргүү” илрүүлье дээ гэх шүдний өвчинд нэрвэгдээд байсан цөвүүн цаг. 

	Ховд аймгийн Эрдэнэбүрэн сумын бага сургуулийн багш Г. Бавуу дөнгөж долоодугаар анги төгсөөд шинэхэн багш болсон жаахан хүүхэд байжээ. Хааяагүй үхсэн хүний хүүр, хохимой, чононд идүүлсэн малын сэг арзайж байна. Энэ тэр байдлыг хараад сэтгэл эмзэглэж явдаг байж. 

	Нэг удаа сургуулийн багш сурагчдын концерт тоглох болоход “Хөдөө тал минь малаар дүүрэн, хөвчийн ой минь ангаар бүрэн” гэсэн дууны үгийг “Одоо ч манай нутагт хүүр, чоно хоёроор л баян гэж дуулахаар бол оо юм шив дээ” гээд хэлчхэж. Тэр үед Дотоод яамныхан ч энд тэнд буудаад л, Оспаны дээрэмчид ч энд тэнд алаад л хаячихдаг байсан цаг байж. 

	Хүүхдүүд юмыг бодитойгоор үзэж харснаараа шууд тусгаж, сэтгэдэг хойно Бавуу хүүд энэ л санаанд оржээ. Үүнээс болж Эрдэнэбүрэн суманд эх орноо магтан дуулсан дууг гуйвуулж дуулсан “том эсэргүү” гарлаа гэсэн мэдээлэл Ховдын дотоодыг хамгаалахад очно биз дээ. Ажилгүй элгээ тэврэн гансарч байсан Ховдын дотоодыг хамгаалахынхан овоо ажилтай болсондоо баярлацгаан "том эсэргүү" барихаар орос зөвлөгчтэйгөө Намхай даргаар удирдуулан олуулаа нийлж эсэргүүгийн анд морджээ. 

	Хүрээд очтол хариугүй жаахан хүүхэд байсан тул энэ этгээдээс өөр “том эсэргүү" байх ёстой гэж сумынхныг байцаан загнаж байсныг Эрдэнэбүрэн сумын намын үүрийн дарга байсан Н. Жамьян гуай хожуу ярьдаг сан. Ингээд анх мэдээлэл бичсэн сургуулийн захирал Бярзанаар тодорхойлолт гаргуулж, гэрчийн этгээд гэж зарим багш, сурагчдыг дагуулан аймагт аваачаад мөрдөн байцаалт эхлэх нь тэр. 

	Дотоодыг хамгаалахын байцаагч Гэрэлхүүгийн Даш яаж ч чангалаад Бавуу хүүд үүнээс өөр хэлэх юм байдаггүй, ямар ч зорилгогүй мэдэгдээд байдаг. Арга ядаад эцэст нь Бавууг шүүх хурлыг аймгийн шүүхийн дарга Жамсранжаваар даргалуулан зохион байгуулж, Эрүүгийн хуулийн 66 дугаар зүйлийн 1-д зааснаар 6 жилийн ял оноожээ. 

	Бавуу угийн сэргэлэн, юмны арга олдог хүү учир залуу насны аагаар Улаанбаатарын тоосгоны завод, Шохой цагаан булгийн шохойн үйлдвэр зэрэг газар ажиллаж шоронгийн хугацааг дуусгажээ. 

	Нэгэнт хүн алж, хүрээ талаагүй, одоогийн ойлголтоор бол намын үзэл суртлын алдаа л гаргасан учир санаа сэтгэлээр нэг их унасангүй. Шоронгоос гараад биеэ боловсруулахыг хичээж Худалдааны техникум, Санхүү эдийн засгийн дээд сургуулийг төгсөж Худалдаа бэлтгэлийн яаманд шалгагч ня-бо, мөн харьяа газруудад эдийн засагч, нягтлан бодогчийн ажлыг тэтгэвэрт гартлаа үр бүтээлтэй, нэр хүндтэй амьдарчээ. 

	Төрөөс идэвх зүтгэлээрээ шалгарч олон шагнал хүртжээ. 1991 онд Улсын цагаатгалын комиксоос улс төрийн хувьд цагаадаж нэр төрөө сэргээлгэн, 1990 оны ардчилсан хувьсгалтай золгосон бас ч азтай нэгэн билээ гэж Бавуу агсны гэргий багш Цэгмид, багын найз хурандаа Загдсамбар нарын ярьсныг эвлүүлэв. 

	 

	 

	Ханийн дурсамж

	Миний хань Бавуу, Ховд аймгийн Эрдэнэбүрэн сумын нутаг Дунд өвөлжөө гэдэг газарт 1930 оны 2-р сарын 2-ны өдөр төрсөн юм гэнэ билээ. Ингээд Ховд аймгийн Эрдэнэбүрэн сумын бага сургуулийг төгсөөд аймгийн дунд сургуульд орж суралцаад 6-р анги төгсөөд багш болж сумынхаа бага сургуульд багшилж байгаад 1948 онд 18 настай байхдаа хэлмэгдэж Улс төрийн хэрэг гэж 6 жилийн хорих ялаар шийтгүүлж Ховдын хорих, Улаанбаатар хотын хорих ангиудад хоригдож байгаад 1952 оны 11-р сард суллагдаад 1953—1957 он хүртэл Ховд аймгийн хоршоодын холбоонд данс хөтлөгч, байцаагч, орлогч ня-бо зэрэг ажлыг хийж байгаад 1957 оноос Хоршоодын төв холбооны шийдвэрээр Улаанбаатар хотод Хоршоодын төв холбоонд хяналт шалгалтын байцагчаар ажиллаж бараг бүх аймгийн Хоршоодын холбоонд шалгалтаар явдаг байлаа. Мөн 1961 оноос Худалдаа бэлтгэлийн Яаманд байцаагч, Хотын худалдаа удирдах газарт мэргэжилтэн, Улсын номын худалдааны газарт төлөвлөгөө санхүүгийн хэлтсийн дарга, ерөнхий ня-бо зэрэг ажлуудыг хийж байгаад 1976 оноос Хотын мах бэлтгэлийн конторын эдийн засагч, ерөнхий ня-бо зэрэг ажлуудыг хийж байгаад 1990 онд өндөр насны тэтгэвэрт гарсан. 

	Өвгөн аав маань ах дүү арвуулаа, одоо 6 дүү нь амьд сэрүүн байна. Өвгөнийг хэлмэгдэж байх үед дүү нарыг сурч байхад ангийн хүүхдүүд нь эсэргүү дүү гэж янз бүрээр шоолж шоглож байсан гэж тэд нар нь ярьдаг юм. 

	Хоршоодын холбоо татан буугдаад Худалдаа бэлтгэлийн Яам гэж 1958 онд болсон. Энэ үед би Худалдаа бэлтгэлийн Яамны барилга тээврийн конторт ашиглалтын хэлтсийн дарга байлаа. Тэр үед манай баазын жолооч Ц. Самбуу гэдэг хүн (одоо Худалдаа үйлдвэрийн танхимын дарга Дэмбэрэлийн аав) их засварын ЗИС—150 машинаар 500 000 км засваргүй явж 500 мянгатан болж түүнийг Хөдөлмөрийн баатар цолоор шагнуулах гэж тодорхойлж байх үед яамны хянан шалгахаас миний хийсэн тооцоог шалгахаар Бавуу гэдэг залуу ирж шалгаж, анх бид хоёр ингэж бие биеэ мэдэх болсон тэгээд нэг системд ажиллаж байсан болохоор байнга хурал цуглаан, лекц кинонд тааралдана. Мөн бид ХБЯ ажилчдын байранд тус тусдаа нэг өрөө байртай байсан учраас ойр дотно танилцаж 1960 оны шинэ жилээр нэг гэрт орж хамтын амьдрал эхэлсэн. Ингээд бид хоёр тувт оройн сургуулиар 10 жил, худалдааны техникум төгссөн юм. Өвгөн маань их дээд сургуульд орох гэхэд эсэргүү хэргээр ял эдэлж байсан гээд тодорхойлолт хийж өгдөггүй байсан. Харин Сангийн яамны харьяа Санхүүгийн техникум дээр ажиллаж ня-бо-г суралцуулах ня-бо бүртгэлийн дээд сургуульд оройгоор хичээллэх болж түүнд шалгалт өгч тэнцээд 1961—1965 онд тус сургуулийг онц сайн дүнтэй төгссөн. Мөн ХБЯ-нд ажиллаж байхдаа МАХН-д элсэх гэж хоёр удаа өргөдөл өгсөн боловч ял шийтгэгдэж байсан гээд элсүүлээгүй юм. Ингээд намын гишүүн биш учраас албан тушаал ахиж чаддаггүй байлаа. Манай өвгөн зөвхөн өөрийн хүч чадал, оюун ухаанаараа ажилдаг байсан. Бид хоёр ганц охинтой, тэрийг маань Батжаргал гэдэг. Охин маань 1979 онд ХААДС-ийн механикийн ангийг төгсөөд ХАА Хангамжийн газарт мэргэжилтэн хийж байгаад 1995 онд тус газраас орон тооны цомхотголоор халагдсан, түүнээс хойш нэг хувийн компанид ажиллаж байгаа. Одоо охин Батжаргал нөхөр, 4 хүүхдийн хамт Чингэлтэй дүүрэгт амьдарч байна. Өвгөн маань Улсын номын худалдаанд ажиллаж байхдаа туршлага судлах, гэрээ хэлцэл хийх зэрэг ажлаар хоёр удаа ЗХУ-д явж байлаа. Энэ үед номын худалдаа Соёлын яаманд очсон учраас Соёлын яамны орлогч сайд С. Лувсанвандан ажил байдлын тодорхойлолт хийж өгч байсан юм. 1973 онд БНБАУ-д Олон улсын номын үзэсгэлэн яармагийн ажиллагаанд оролцуулах саналыг Соёлын яамнаас тавьсан боловч Намын төв хороо зөвшөөрөөгүй юм гэнэ билээ. Энэ нь мөн нөгөө эсэргүүгийн хэргээс болсон байх аа. Ингэж л байнга албан тушаал, алдар цол, шагнал сайшаалаас хасагдаж хавчигдаж байсан юм даа, гэвч энэ бүгдэд гутарч гуньдаггүй, өөрт оногдсон ажил албаа сайн гүйцэтгэж ирсэн. Бид хоёр хамт амьдраад 45 жил болоод 2005 оны 12 сард өөд боллоо. 

	 


МИНИЙ МЭДЭХ ТҮҮХ

	Улс төрийн хэлмэгдүүлэлтэд өртсөн хэд хэдэн хүний тухай би товчхон мэдэх юм. Тухайн үедээ “энэ хүн нам төрийн эсрэг үзэлтэн. Ойртож болохгүй ноцтой гэмт хэрэгтэн юм гэнэ лээ. Ялангуяа түүнийг хэлж ярихын сонссон хүн бурууддаг” гэх мэтээр томчуул ярихыг сонсож гайхдаг байв. Харахад жирийн л хүн шиг атлаа ямар сонин юм бэ хэмээн үеийнхэнтэйгээ гайхан шогширдог сон. Заримаас нь дор өгүүлсүү. 

	 

	 

	1. Дамба гуай хурал зарлачхаад ганцаараа ирээд суучихдаг

	Би Хөвсгөл аймгийн Тариалан сумын сургуульд сурч байлаа. Долоодугаар ангийн сурагч. Манай Тариалангийн зэргэлдээ Их-Уул сумын Мал аж ахуйн машинт станцын даргаар Дамба гэж хүн ирсэн гэнэ. МАХН-ын Төв Хорооны нарийн бичгийн дарга байсан хүн. Намын эсрэг үзэлтэй, их хоцрогдсон, боловсрол багатай дарга байсан учир огцроод нутаг заагдаж ирсэн гэхчлэн яригдана. 

	Манай сургуульд Их-Уул сумын хүүхдүүд олон байх. Тэднээс л асууна даа. Тэдний ярихаар бол “Дамба гэж махлаг бор хүн байдаг. Их сайхан зантай. Ажил хөөцөлдөж, юм бүтээнэ гэж лут. Манай сум хэдхэн сарын дотор үнэхээр гоё болсон. Хүмүүсийг аашилж загнахгүй. Анх ирсэн даруйдаа ажиллагсдын хурал хийнэ гээд цаг зарладаг. Бараг хүн ирдэггүй. Яг цагтаа ганцаараа ирээд хүлээгээд суучихдаг. Тэгээд хамгийн сүүлчийн хүн ирмэгц цагийг нь зарлаж бүртгээд яриагаа эхэлдэг байсан гэнэ. Хоёр гурван ийм тохиолдлын дараа хүмүүс цагтай уралдан цугладаг болсон" гээд л ид бах болгон ярина. 

	Дамба гуайг ирснээс жил орчмын дараа манай ангийнхан Их-Уул суманд очиж концерт, жүжиг тоглов. Сум үнэхээр танигдахгүй гоё болчихсон байж билээ. Том том барилгуудтай. Их сайхан клубтэй. Урьд нь бид туйпуу цохихоор энд ирдэг байсан болохоор ямар байсныг нь сайн мэднэ л дээ. Нутгийнхан Дамба гуайдаа ам сайн гэж жигтэйхэн. Өдгөө ч тэр нутагт Дамба гуайн тухай домог мэт яриа тасраагүй байдаг. Тэр үедээ "Ийм сайн хүнийг яагаад муу хэлдэг байна аа?" гэж гайхдаг сан.

	 

	 

	2. Төмөрбаатар гэж эрдэмтэн манай суманд "цөлөгдсөн"

	Манай доод талын ангид хотоос шинэ хүүхэд иржээ. Дуу цөөтэй, тэр хүүгээс хүүхдүүд ерөнхийдөө дөлсхийнэ. Яагаад гэхээр тэр хүүхдийн аав нь эсэргүү хүн. Хүн амьтны толгойг эргүүлж, нам төрийн эсрэг эргүүлж магадгүй. Болгоомжтой бай гэх албан бус яриа ам дамжин тарна. Тэр хүүгийн гэр манайхтай ойролцоо болохоор хичээлд ирэх, тарах цагаар хамт явж таарах тул аажмаар танилцаж, нэг л мэдэхэд найзууд болчхов. Бүр гэрээр нь орж гарна. Нөгөө “эсэргүү” аав нь гэж нүдэнд дулаахан, сайхан зантай өндөр хүн байх. Хөдөө аж ахуйн Дээд сургуулийн захирал ч бил үү, байгаад намын эсрэг бүлэгт орсон учир нутаг заагдаж манай сумын (Сангийн аж ахуйн. -О. Ш.) засварын газарт нярав болсон, том эрдэмтэн хүн гэдгийг мэдэж авлаа. Дараа жил нь бид сургуулиа төгсөөд нийслэлийг зорьсон болохоор Төмөрбаатар гуайн цаашдын хувь заяа хэрхэн эргэснийг мэдэхгүй юм. 

	 

	 

	3. Лоохууз гуай хоньчин болж Сант суманд цөлөгдсөн

	1965 онд доо. Би Өвөрхангай аймгийн төвд цэргийн алба хааж байлаа. Манай ангийн идэшний хонь Сант сумын нутагт байх. Үе үе ноос самнах, мал нядлах, идэшний мал авах, хот хороо цэвэрлэх гээд малчин цэргийндээ очицгооно. Нэг удаа очиход манай цэрэг малчныхтай ойрхон шинэ цагаан гэр буучхаж. Дандаа эр хоньтой. Хоньчин нь гээд намхавтар нуруутай сэргэлэн байрын шоволзсон идэр эр, тэмээ унаад, хурганы уут үүрчихсэн явж байгаа харагдана. Айл саахалт улс болохоор манай малчин цэргүүд тэднийхээр орж гардаг юм байна. Дандаа эр хоньтой мөртөө хурганы уут үүрээд яадаг байна аа? гэсэн чинь дотор нь дандаа ном, сэтгүүл хийж аваад явдаг гэнэ. Сумын төв орох эрхгүй учир сумаас сонин, хэвлэл, ном сэтгүүл авчирч өгдөг. Тэр хүнийг Лоохууз гэнэ. Намын эсрэг үзэлтэн учир нутаг заагдан ирсэн хүн. Эхнэр нь багш гэхчлэн мэдээлэл авч билээ. Түүнээс хойш Лоохууз, Нямбуу, Сурмаажав нарын бүлэг гэгчийн толгойлогч нь ийм хүн байдгийг мэддэг болсон доо. 

	Хожим 1979 онд сургуулиа дүүргээд эмчийн мэргэжил эзэмшиж Сэлэнгэ аймгийн Зүүнхараа хотын Нэгдсэн эмнэлгийн даргаар томилогдон ажиллаж байхдаа өнөөх Лоохууз гуайтай дахин учирлаа. Сураг сонсвол Лоохууз гуай Өвөрхангай аймагт эмээлийн гөлөм, тохом хийдэг хоршоолол маягийн бүтэц бий болгож, хөдөө аж ахуйн техникийн хуучин ремень ашиглан дамжлагаар үйлдвэрлэдэг болжээ. Бэлэн болсон бүтээгдэхүүнээ нутгийн иргэдэд борлуулан хөөрхөн ашиг олсон юм байх. Тэгсэн аймгийн МАХН-ын хороо, НАХЯ-ны мэдээлэгч нарын хараанд өртөж “Дамын наймаа эрхэлсэн, хүний хөдөлмөрийг мөлжсөн” гэх мэтийн буруу тохож гэмт хэрэгтэн болгоод Зүүнхараа дахь хорих газарт илгээчхэж. Ингээд уг хорих ангийн харьяа Бэрлэг дахь хорих ангид гал тогооны туслах ажилчин - хоригдол Лоохууз болчихсон байсан нь тэр аж. Лоохууз гуай зүгээр суудаггүй. Зав л гарвал ном сонин уншиж юм бичиж байдаг. Зав чөлөөндөө модны ур, үндэс мөчир ашиглан янз бүрийн сийлбэр хийнэ. Бэрлэгийн айл болгонд л Лоохууз гуайн хийсэн сийлбэр, баримал байх. Лоохууз гуайн ид бүтээж туурвих залуу халуун нас ийнхүү цөллөг, шорон, дарамт шахалт дор өнгөрсөн байдаг. Гэвч энэ эх оронч эр бэрхшээлийг давж туулаад зогсоогүй, ялан дийлж, 1990 оны ардчилалтай золгосон юм. АИХ-ын депутатаар сонгогдож, анхны ардчилсан Үндсэн Хуулийг баталсан сүүлчийн АДХ-ын дэд дарга болсон юм.

	 


Дуламын Батдагва

	 

	АХДАА ИРЖ ЗОЛГО ОО!

	“Нутаг заагдаж хэлмэгдсэн” билгийн цагаан сарыг минь 

	Нуган олны баяр болгож “хэргийг нь сая цагаатгалаа” 

	Олон жилээр хүлээж сар шинээн санасан 

	Орон хотын буурлуудын нар хамт гарлаа. 

	Аав нь үгүй дүү минь, ахдаа ирж золго оо! 

	Аюух эмээх юмгүй хадгаа гаргаж дэлгэ ээ!

	Халбан сайхан ууцтай халзан хоньдоо дуусаагүй дээр 

	Харийн цустай эрлийзжүүлж удмын сүргээ устгаагүй дээр 

	Тохой зөрүүлж золгодог Монгол мэндээ мартаагүй дээр 

	Толгой дохиж өнгөрдөг европ ёсонд хэвшээгүй дээр 

	Уурган шургуу наадах уургачны удам тасраагүй дээр 

	Унаган туруу эсгэх үйлчний эрдэм төсөөрөөгүй дээр 

	Морин хуураа өрөвдөвч толгой нүдгүй ташуурдан 

	Монгол эстрад “цоровдож" солгой хөгтэй болгоогүй дээр 

	Бөмбий цагаан гэр минь өмссөн бүрээсгүй нүцгэрч 

	Ямбуу даавуун халаадтай өвлийн жаварт чичрээгүй дээр 

	Хөрстэй, үстэйгээ сорчилсон гадаад валютын шохоорхлоос 

	Хөдөөгийн малч түмнээ хөвөнтэй дээлтэй нь өвөлжүүлээгүй дээр

	Билгийн улирлын цагаан сарын шинийн нэгнийг минь 

	Бидний монгол үндэстэн бүхний баяр болголоо. 

	Аав нь үгүй дүү минь ахдаа ирж золго оо! 

	Аюух эмээх юмгүй хадгаа гаргаж дэлгэ ээ! 

	Шилмүүст ногоон гацуураараа мөнгөний бадар бариулж 

	Шинэ жилийн хөлд ширэнгэ ойгоо сүйтгүүлээгүй дээр 

	Өндөр гэгээнийхээ урласан алтан шармал шүтээнээ 

	Өрнийн гүрний панзчинд адуучны өмдөөр наймаалаагүй дээр 

	Тооны цахимд найдсанаасаа үржүүлэхийн хүрдээ мартаж 

	Ток цахилгаан нь саатвал толгойгүй юм шиг ядуураагүй дээр 

	Тод монгол бичгээ хөлийн ширгүүд шоовдорлосноосоо

	Сод түүхээ тайлахдаа харийн мэргэдийг царайчлаагүй дээр 

	Ертөнцийн зайд төөрөлдөвч ухаант буурлуудынхаа өлзийгөөр

	Есөн үеийг нь таниулж төрлийн бузар хийлгээгүй дээр 

	Дүрсгүй банди нар хөлчүүрхэж ухааны сум нь ахардсанаас 

	Дүрс бичлэгийн шалиглалаар буурлын зургаа ичээгээгүй дээр

	Өөдсийн чинээ нялхсаа хормойн донгоор бузарлаж

	Айдсын харанга дэлдэж дээдсийн шарилаа цочоогоогүй дээр

	Ардын сайхан уламжлалаа болор тунгалгаар нь үлдээж 

	Ариун ёс заншлаа удам хойчдоо өвлүүлж

	Ахас ихсээ хүндэтгэн хөөрөг тамхиа зөрүүлж

	Арван долоодугаар жарны шарагчин Могой жилдээ

	Аав нь үгүй дүү минь, ахдаа ирж золго оо!

	Аюух эмээх юмгүй хадгаа гаргаж дэлгэ ээ!

	 


 

	Дуламын Батдагва

	 

	Д. Цоодол Сэхээтнүүдийн тухай бичсэн шүлгийнхээ яруу найрагчдынхаа тухай бичвэл:

	 

	ҮЙЛТЭЙ ТОЛГОЙНУУДЫН ТУХАЙ ШҮЛЭГ

	Үдшийн бүрийгээс хождож адуу шиг орой унтаж

	Үүрийн гялаанаас өрсөж шувуу шиг эрт сэрж

	Үзгээс өөр агссан зэвсэггүй

	Үгнээс өөр хураасан бэнчингүй

	Үйлтэй амьтад - энэ найрагчид аа

	Дэмийрсэндээ биш бахархсандаа

	Дэндэвийн Пүрэвдорж “Чингис" гээд буруудчихаж

	Галзуурсандаа биш ганьхарсандаа Чойномыг “Диваажин" сураглахад

	Ганц худгийн шоронд дээлтэй нь хатаачхаж

	Бурхан буудайн гүүш Цэдэндорж зовлонгоо хугацаж 

	Бумбын оронд “Жаргах” гэж адгахдаа “гэрээслэл”-ээсээ гайтаж

	Төр, засаг найрагчид хоёр

	Төрхөмсөж сайдсан цаг хэзээ вэ?

	Унасан машин, зуусан тамхиар нь хүнийг үнэлдэг

	Уйтай орчлонгийн ааш ч хэвээрээ

	Гадаа чичирсэн хэддээ “Өвгөнт" залгуулах гэж

	“Гахай” чирсэн наймаачид, гааль дээр шатсан янзаараа 

	Гарз дээр гарзын нэмэр шөнөжин гэрэл асааж, найрагчид 

	Ганц нэгхэн шүлэг тэрлэж суудалдаа хөшсөн чигээрээ 

	Давчдаж цухалдан, цагийн төрхөд бачуурахдаа 

	Дашбалбар найрагч л хашхирдгаараа хашхирсаар 

	Амиа хичээсэн дээдэс шуналын өтөө шавьтнахлаар 

	Арав, арван саяар нь хуваагаад авчхаж болсон юм 

	Арилжааны банкны эзэд мунагийн отоо гозгонохлоор 

	Авгай хүүхнүүдэд тараагаад өгчхөж болсон юм 

	Ард түмнийхээ насаараа хураасан жаахан буян 

	Алт, эрдэнэсээ гадаад руу ачаалаад зөөчхөж болсон юм 

	“Халтар царайт” хэдэн найрагчдаасаа 

	Хатуурхаж юунд гар татна вэ. Эх орон минь 

	Ноорог чигээрээ урагдаж хэвтээ найраг шүлгийг нь 

	Ном болгоод өгчихвөл буян болдоггүй юмаа гэхэд 

	Номун хааны үүд татахад нүгэл л лав зузаарахгүй дээ 

	Харь гүрнээс авчирсан хачин чамин машинуудыг чинь 

	Хар төмөрлөгийн үйлдвэрт хайлш болоод хэвтэж байхад 

	“Халтар царайт”-нуудын чинь хэдхэн ном л 

	Хавтас нь урагдсан хуудас нь бүрнээрээ 

	Харанхуй оюуныг гийгүүлэх зул болж л үлдэнэ дээ

	 

	1995-4-14

	 


АМЬД ҮЛДСЭН АЗТАЙ ХОШУУЧ

	Их хэлмэгдүүлэлтийн тэр гашуун бөгөөд эмгэнэлтэй он жилүүдэд хэчнээн аавын хүү, ээжийн охин өглөө гэрээсээ ажилдаа явахаар гараад эргэж ирээгүй тохиолдол хэдэн мянгаараа. До яамны ногоон малгайтнуудад баригдсан нэгнээ буцаж ирэхгүй хэмээн тооцоод хойдохыг нь уншуулах нь бараг ердийн үзэгдэл болж байв. Зарим үед баригдсан эцэг эхээсээ татгалзахад хүрч овгоо солин нууц байдалд орсон хүмүүс ч зөндөө. Ийнхүү МАХН, НАХЯ хоёр коминтерны заавраар эх орон нэгтнүүдээ хүйс тэмтэрсэн их харгислал түүх болон архивд хадгалагдан буй. Харамсалтай нь 1990 оны хувьсгалын эхний жилүүдэд улсын төв болон НАХЯ-ны архив, ялангуяа МАХН-ын төв архивд хадгалагдан байсан нууц гэх баримтуудыг устгасан тухай тэр үеийн хэвлэл мэдээллээр бичигдэж байв. 

	Шинэ залуу улс төрийн намуудаас архивыг төрийн хамгаалалтад авах шаардлагыг тавьж байсан ч албан тушаал, эрх мэдлээ ашиглан бичиг баримт устгах ажиллагаа явагдсаар байжээ. 

	Тэрхүү хэлмэгдүүлэлтийн амьд гэрч болон үлдсэн хувь заяатай цөөн боловч хүний дурсамж, яриаг хэвлэлийн хуудаснаас мэр сэрхэн олж уншиж болно. Тийм хүмүүсийн нэг бол Монгол ардын журамт цэргийн хуягт танкны Газрын дарга асан Дашдоржийн Цоож гуай нэгэн сонинд сонирхолтой ярилцлага өгчээ. 

	Булган аймгийн Хишиг өндөр сумын уугуул Цоож гуай 1912 онд төржээ. 21 оны хувьсгалын дараахан сумын тамгын газрын дэргэдэх бага сургуульд суралцан бичиг үсэгтэй болсон нь тухайн үедээ өндөр боловсролтойд тооцогдож хожим эрдэм номтой цэргийн дарга болох үндэс суурь болсон гэдэг. 1933 онд цэрэгт татагдан Хуягтын хороонд 3 жил алба хааж, улмаар олон зуун цэрэг эрсийн дундаас шилэгдэн ЗХУ-д цэргийн сургуульд хуваарилагдан эрдмийн мөр хөөн, ЗХУ-ын Орёл хотноо Хуягт танкны сургуулийг 1936 онд амжилттай дүүргэж иржээ. Дэслэгчийн шинэхэн мөрдөстэй залуу офицерыг маршал Чойбалсангийн тушаалаар Ардын журамт цэргийн Хуягт танкны Газрын даргаар томилсон байна. Тун ч удалгүй цэргийн дарга нарыг нэр цохон баривчлах болсонд залуухан эх оронч итгэж ядан гайхдаг байж. Мөр зэрэгцэн ажиллаж байсан нэр хүндтэй, ардын цэргийн үнэнч дайчин байсан дарга нар нэг л өдөр гадаадын тагнуул, туршуул, эх орноосоо урвагч болон хувирч баривчлагдан одох нь улам олширч, зарим үед өөртөө итгэхэд бэрх байсан хэмээн Цоож гуай шүүрс алдан дурсжээ. 

	Цоож гуай хэрхэн баривчлагдсан тухайгаа ийн хуучлав. 

	— 1939 оны зун шиг билээ. Халхын гол орчмоор японы цэргүүд үе үе хил зөрчин буудалцаж, цаг төр тайвангүй байсан юм даг. Чойбалсан Бүх цэргийн ерөнхий командлагчийн хувьд биднийг байнга дуудан үүрэг даалгавар өгдөг байв. Халхын гол руу цэрэг татаж байсан үе л дээ. Маршалын тушаалаар хуягтын нэг хороог тийш нь илгээхээр болж, орос сургагчийнхаа хамт Баяндаваа хүртэл гаргаж өглөө. Тэр үед чинь дарга бүр л нэг орос сургагчтай байлаа шүү дээ. Бараг л түүнийхээ заавраар л ажилладаг байсан. Хот руу бараг л орж явтал Зуун модны энгэр хавьцаа машинтай хэсэг улс гар өргөн зогсоодог юм байна. Тэдний ахлагч бололтой нэг орос дарга миний нэр усыг асуугаад, маршал чамайг дуудсан. Маршал дуудах нь ердийн л хэрэг байсан болохоор санаанд ч орсонгүй. Яаран давхисаар дотоод Яамны үүдэнд иртэл, нөгөө орос дарга намайг машинд сууж бай, би асуугаад ирье гээд дотогш орчхов. Удалгүй гарч ирээд “Маршал нисэх буудал явчхаж. Хойноос дагуулаад ир гэсэн байна" гээд тийшээ давхилаа. Тэр үеийн нисэх буудал гэж хотоос зайдуухан нэг жижиг цагаан байшин байсан юм. Тэнд очвол маршал байсангүй. Харин оросын цэргийн онгоц зогсож байна. Нөгөө орос дарга чинь хэдэн хүнтэй уулзсанаа хүрч ирээд Чойбалсан гуай Чита явчихжээ. Одоо энэ онгоцоор араас нь явцгаая гэдэг байна. Муу юм ч санасангүй. Гэхдээ л яагаад? гэх бодол үе үе орж ирж байснаа нуух юун. Онгоцонд орвол толгой дээгүүр нь юм углаж битүүлсэн тав зургаан хүн буутай цэргээр мануулан сууж байх юм. Намайг тэдний дунд оруулаагүй болохоор баривчилж байна гэж санасан ч үгүй. 

	Хоёр, гурван цаг нисээд Читад буулаа. Тэнд мөн л маршал байсангүй. Москва явцгаах юм байх. Маршал тэгж тушаасан гэнэ. Ингээд галт тэргэнд суугаад гарч өглөө дөө. Хэд хоног явснаа мартчихаж. Москвад очоод хотын зах хавьцаа л болов уу, цэргийн зориулалттай нэг байранд буулгалаа. Хүн амьтан ч алга. Өрөөнд хүлээж авсан хүн нь ази хүн гэмээр хошууч байсан санагдана. Ширээн дээрээ баахан утас тавьснаас бодвол чухал албаны л хүн байх. Журнал гаргаж шүүж байснаа харандаагаар тэмдэглээд “Та баривчлагдлаа, нэрсийн жагсаалтад оржээ" гээд нэг бичиг үзүүлбэл “Хуягт танкны газрын дарга Д. Цоожийн хэргийг шалгах зөвшөөрөл олгов. Х. Чойбалсан" гэсэн гарын үсэг дурайж байна. Би маршалын гарын үсгийн танилаа. Лавлавал аль Читад очих үед л баривчилсан юм байж. Тийм бичиг бас үзүүлсэн юм даг. За тэгээд л шоронгийн дүрэм дагуу хоригдлын хувцас өмсгөөд Москвагийн Бутерийн шорон гэж том цайзад хүргэлээ. 

	Том шорон байсан. Хуучин цайз л даа. Гадна талаараа өндөр хэрэмтэй. Энд тэндээ жижиг төмөр хаалгануудтай. Харгалзаж ирсэн цэрэг нэг хаалгыг бүсээ тайлан төмөр толгойгоор нь чанга цохилоо. Удалгүй хаалга нээгдэж бичиг баримт үзээд дотогш оруулав. Туугдаад явж байтал шоронгийн хашаан дотор хэсэг хоригдлууд нарлаад сууж байна. Бодвол нарлуулдаг цаг нь таарсан бололтой. Танил царай харагдахаар нь гайхаад харвал манай нам төр, цэргийн томчууд болох хэсэг хүн сууж байх нь тэр. Тэд намайг таньсан эсэхийг мэдэхгүй. Ямар ч гэсэн тэдний дотор Ерөнхий сайд Амар гуай, ардын намын анхдагч нар болох Лосол, Догсом, жанжны орлогч Лувсандоной, Лувсаншарав гуай гээд томчууд лав байсан. Би тэднийг баривчлагдсаныг мэдэж байсан л даа. Гэхдээ энд нэг дор ингээд хоригдож байгаа гэж яаж мэдэх вэ. Лувсаншарав гуай газар суучихсан алган дээрээ ёотон цохиж бутлаад нөгөөдүүлдээ тарааж байсныг тод санаж байна. Намайг өөр хэсэгт аваачсан учир тэднийгээ дахиж хараагүй. Хэдэн сар байцаагдсан даа. Сэжигтнээр л татагдан шалгагдсан юм билээ. Өдөр бүр дуудаж асууна. Хэнтэй ч уулзуулаагүй. Гаргадаг ч үгүй байсан болохоор нөгөө хэдийнхээ сургийг гаргаж чадаагүй. Дахиж барааг нь хараагүй. Бодвол тэндээс л буудаж хороосон байх даа л гэж боддог. 

	Байцаагчийн асуудаг үг нь “Японы байгууллагад тагнуулаар хэн чамайг оруулсан бэ? Амар, Догсом, Лувсандоной нартай юу ярьдаг байсан? Яаж танилцсан? Улаанбаатарт японы тагнуулын хэдэн төв байдаг? Тэнд ямар хүмүүс ажилладаг?" гэхчлэн хэдэн асуултаа л байнга давтана. Байцаагч нар өдөр бүр л солигдож өөр хүн ирнэ. Арай ч хэрэгтэн болоогүй байсных юм уу, бүү мэд. Тамлаж зовоогоогүй шүү. Манай до яамныхан хэрхэн тамладаг тухай сонсож, мэддэг байсан болохоор л тийм зүйл ирнэ дээ гэж дотроо эмээдэг л байсан. Бүр хэрхэн тэвчих тухайгаа янз янзаар л боддог байлаа. 

	Одоо бодоод байхад манай томчуул тэнд хоригдож байгааг надад зориуд л харуулсан болов уу. Ухаандаа хамсаатнууд чинь энд баригдсан байгаа. Тэд мэдүүлгээ өгсөн гэж ойлгуулах л санаа байсан биз. Бас болоогүй тамлуулсан хүмүүсийн яс, үс, яргаллын газар зэргийг үзүүлээд байсан нь ч сүрдүүлэг л байж гэж боддог юм. 

	Тэр шоронд жил гаруй байцаагдсан шүү. Тэгээд 1940 оны намар суллагдсан даа. Анх ирэхэд хүлээж авсан нөгөө бүдүүн хар хошууч дуудаад “Та хэрэгт холбогдолгүй нь тогтоогдсон. Байцаалт дууслаа. Монголдоо буцаж болно” гээд бичиг баримт, хурааж авсан эд зүйлсийг маань эргүүлж өглөө. Тэр бичиг дээр Цагаатгах хэлтсийн хэргийн ахлах прокурор С. И. Твердохлебов гэсэн гарын үсэг байсан. 

	Ингээд л нутгийнхаа барааг харсан даа. Тэгж баривчлагдаад амьд үлдсэн гэхээр хүмүүс итгэж яддаг л юм. Би ч өөрөө гайхдаг. Нутгийн маань тэнгэр бурхан л ивээсэн байх гэж залбирч явдаг. Хаа очиж цагаадаад ирсний дараа элдэв дарамт шахалт ирээгүй юм даг. Жолоочийн сургуулийн захирлаар томилогдсон. Том сургууль байсан. Дараа нь Хуягт бригадын штабын дарга болж 45 оны чөлөөлөх дайнд оролцон Долнуур хүртэл явсан. Цэргээс халагдаад янз бүрийн л ажил алба хашсан даа. Дандаа л төрдөө зүтгэсэн. 

	Тэгээд 1972 онд өндөр насандаа суусан. Одоо ач зээ нартайгаа амар сайхан л амьдарч байна. Тэр олон сайхан хүмүүс хилсээр баривчлагдаж амь насаа цэл залуугаараа алдсан байхад би тэдэнтэй зүйрлэхээр хохирсон ч биш дээ. Нэг их сүр сүлд болгоод яриад байдаггүй. Хүмүүс ч асууж лавлахгүй юм даа. 

	Энэ бол одоогоос зургаан жилийн өмнө Цоож гуайн хэвлэлд өгсөн ярилцлагын хэсэг. Сэтгүүлч сайн асууж шалгаагүй юм шиг байдаг. Уг нь энэ өндөр настан их зүйл мэдэж байсан нь гарцаагүй. 

	 

	Б. Ариун-Амгалан

	 


ЦАГААДСАНАА МЭДЭЖ ЧАДАЛГҮЙ ХОРВООГ ОРХИСОН СЭХЭЭТЭН

	Түүнийг Рэгжийбуу гэдэг. Сүхбаатар аймгийн Халзан сумын уугуул. 1921 онд нутаг усандаа нэр хүндтэй, уяач Цэрэнбалжир гэдэг хүний ууган хүү болон төржээ. Эцэг эх нь угаас ажилсаг, орсон гарсан бүхэнд цайтай, ундтай, яриа хөөрөөтэй айл байсан гэдэг. Эднийх дөрвөн сайхан хүүхэд төрүүлж өсгөсний том нь Рэгжийбуу. Дүү Жалавсүрэн нь хуулийн мэргэжилтэй. Сүхбаатар аймгийн прокурорт олон жил үр бүтээлтэй ажиллаж байгаад тэтгэвэртээ гарсан нэр хүндтэй нэгэн. Дараагийн дүү Шагдарсүрэн ч ах нараасаа дутахгүй өндөр боловсрол эзэмшсэн. Тухайн үеийн хамгийн нэр хүндтэй сургууль болох намын дээд сургууль, улмаар ЗХУ-д Тимирязовын нэрэмжит улс ардын аж ахуйн академи дүүргэж төрийн албанд олон жил ажилласан, ахмад зүтгэлтэн байв. Харин отгон дүү Борхүүхэн нь ээж, ааваа асран дэмжих, ажил амьдралыг нь үргэлжлүүлэн авч явах үүргийг хүлээн, гал голомтоо залгамжлан үлдсэн, уран оёдолчин эмэгтэй бий. 

	Цэрэнбалжир агсан ууган хүүгээ эрдэм номтой сайн лам болгохыг хүсэж нутгийнхаа Хөтөвчийн хийдэд шавь оруулжээ. Гэвч цаг төр өөрчлөгдөн, сүм хийд тарах болсон тул Онгон сумын бага сургуульд хүргэж өгчээ. Ийнхүү бичиг номтой болсон Рэгжийбуу хүү Дорнод аймгийн багшийн сургуульд хуваарилагдан суралцаж, 17 настайдаа төгссөн байна. Балчирхан боловч, эрдэм боловсролтой түүнийг Сүхбаатар аймгийн Баяндэлгэр сумын нарийн бичгийн даргаар томилов. Хоёр жил гаруй сум орны ажилд зүтгэж багагүй туршлага эзэмшсэн түүнийг аймгийн МАХН-ын хороонд татан авч лектороор ажиллуулж, улмаар Намын дээд сургуульд явуулсан нь хожим хэлмэгдэлд өртөх гараа байсныг залуу хүү хэрхэн мэдэх билээ. 

	Сургуулиа амжилттай дүүргэсэн Рэгжийбууг МАХН-ын Төв Хорооны Худалдааны Хэлтэст зохион байгуулагчаар томилов. Тун удалгүй 1960 онд Дорноговь аймгийн МАХН-ын Хорооны хоёрдугаар даргын албан тушаалд илгээв. 1962 онд тухайн үеийн нам төрийн зүтгэлтнүүдийг бэлтгэн гаргаж байсан гол сургууль болох ЗХУКН-ын дээд сургуульд явуулсан нь түүний удирдан зохион байгуулах авьяас, чадварыг үнэлж ирээдүйтэй боловсон хүчин хэмээн тооцсоны илэрхийлэл байсан болов уу. 

	Нам төрийн ажилд оршин буй дутагдал доголдлыг шүүмжлэн, засаж залруулах цаг болсныг шүүмжлэн хэлж, зарим нэгний дургүйг хүргэдэг байсан Рэгжийбуугийн санаа бодол оюутан ахуй үед нь улам ч идэвхжиж, хамт суралцаж байсан нөхөдтэйгөө зөвлөлдөх, улс орноо мухардлаас хэрхэн гаргах арга замыг сүвэгчлэн ярилцахад хүргэсэн нь мэдээж. Харамсалтай нь шинэчлэлийг хүсэгч тэдгээр залууст боломж олдсонгүй. 1965 оны гуравдугаар сард МАХН-ын ТХ-ны 8/42 тоот тогтоолоор оюутан Рэгжийбууг Лоохууз, Нямбуу нарын хамсаатан хэмээн үзэж, сургуулиас нь хөөн, Төв аймгийн Баяндэлгэр суманд мал бригадын даргаар цөлсөн байна. 

	Нам төрдөө хар буруу санаагүй Рэгжийбуу оноогдсон ажилдаа үнэнчээр зүтгэхийн зэрэгцээ орон нутгийн удирдлагуудын ажлын алдаа, дутагдлыг шүүмжлэн, санал бодлоо хэлдэг байсан нь дахин хэлмэгдэх шалтгаан болжээ. 1966 оны дөрөвдүгээр сарын 22-нд МАХН-ын ТХ-ны 147 тоот тогтоол гарч, түүнийг МАХН-аас хөөсөн төдийгүй, мал бригадын даргын ажлаас халж, үхэрчин болгохоор шийдсэн байдаг. Сэтгэл санааны байнгын дарамтад байсны улмаас ходоодны шархтай болж, ах дүү, хамаатан саднаа бараадахыг хүссэн өргөдөл хүсэлтээ удаа дараа гаргасны хүчинд Сүхбаатар аймгийн Түмэнцогтын САА-д шилжин ирж үхэр маллах ажлаа үргэлжлүүлэв. 

	Улс орон, хүн ардаа сайн сайхан амьдруулахын төлөө бүхий л амьдрал, оюун мэдлэгээ зориулах, хоёргүй сэтгэлээр тэмүүлж явсан нэгэн мөрөөдөл ийнхүү мөхөж, бас мохож, байнгын шахалт хавчилт, хардлага, сэрдлэгийг даван зүтгэсээр 1985 онд бурхны орноо одсон юм. Тэр ардчилал, эрх чөлөөг мэдэрч хараахан амжсангүй. Түүнийг нас барснаас тавхан жилийн дараа буюу 1990 онд “Цагаан морин жил’’-ийн ардчилсан хувьсгал гарч нэг намын дарангуйлан зогсон, хилсээр хэлмэгдсэн олон мянган сэхээтнүүд цагаадлаа. 1990 оны дөрөвдүгээр сарын гурванд МАХН-ын ТХ-ны Хянан шалгах Хорооны 96 тоот тогтоол гарч Цэрэнбажирын Рэгжийбууг цагаатгаж, намын гишүүний эрхийг нь сэргээсэн байна. 

	Оройтсон ч гэсэн энэ цагаатгал Рэгжийбуугийн гэргий Ч. Рагчаа гуай болон түүний дүү Ц. Жалавсүрэн, хүү Р. Намсрайжав, охин Р. Намсрайсүрэн нарт нь өчүүхэн ч атугай гэрэл гэгээг хайрлан, сэтгэл тэнэгэр амьдрах урам хайрласан биз ээ. 

	Амьдралынхаа ид бүтээж туурвих хорь гаруй жилийг цөллөгт өнгөрөөсөн олон мянган сэхээтний нэгэн жишээ баримт энэ буюу.

	 


"ЦАГААН САР" ХЭЛМЭГДЭЖ БАЙВ

	1952 он хүртэл буюу маршал Чойбалсан нас нөгчих хүртэл цагаан сараа яаж ийгээд тэмдэглэдэг байв. Гэхдээ л янз бүрийн шахалт хавчилт, шашны зан үйл хийлээ гэх өө сэв олон буруушаадаг байсан нь мэдээж. Ямар сайндаа л цагаан сарынхаа ууцыг чанах, бууз, хавсайгаа хийх гэж шөнө дүлээр сэмхэн амжуулах хэрэг гарна. Тэр тусмаа төрийн албан хаагчид бол бүр ч хүнд. Гэрийнхээ аль нэг талд байх орныхоо өмнө бууз баншаа чимхэнэ. Гаднаас хүн ирвэл хашааны хаалга онгойх чимээгээр татсан мах, зуурсан гурилаа бушуухан юмаар бүтээж, орон доогуураа шургуулаад, гэмгүй царайлан сууцгаана. Харин хөдөөд бол харьцангуй тайван. Хол бэлчээрт байгаа айлд тэр болгон До яамныхан ирээд байх нь ховор. Ирлээ ч холоос бараа нь харагдангуут нохой хуцан дохио өгөх учир идээ, будаагаа яаралгүй нууж амжина. 

	Яаж ч цагдаж хориод ард түмний уламжлалт баярыг бүрэн хааж хүчрэхгүйгээ тэр үеийн нам засгийн удирдлагууд гадарладаг байсан биз. 

	1952 оны битүүний урьд өдөр маршал Чойбалсан ЗХУ-д таалал төгссөн мэдээ тарав. Хот хөдөөгүй цагаан сардаа бэлтгээд зав зай багатай байсан үе л дээ. “Цаг цагт нэг цаддаг, цагаан сараар нэг цаддаг” гэх үг яг л биелдэг байсан гэхэд хилсдэхгүй. Дайн дуусаад удаагүйг ч хэлэх үү, бараа таваар ховор. Чихэр жимсний тухайд бол санахын ч хэрэггүй. 

	Тэр жилийн цагаан сар Шар зурхайн тооллоор тохиосон сүүлчийн жил. Тэр жилээс хойш Төгс буянтын гэх зурхайг баримталдаг болсон учир 1952 оны нэг, хоёрдугаар сарын заагаар төрсөн хүмүүсийн жил мэнгэ нь зөрдөг юм. Жишээ нь 1952 оны хоёрдугаар сарын нэгэнд төрсөн хүн тухайн үеийн тооллоор бол луу жилтэй байх учиртай. Гэтэл одоогийн Тэрбишийн буюу Төгсбуянтын зурхайгаар болохоор туулай жилтэй болж таараад байдаг. Одоо яая гэхэв. Цагаан сараар мөрөө гаргахгүй, гүйдэл суудлаа үзэхгүй “хэлмэгдээд” л явж байхаас өөр гарцгүй. 

	Тэр үеийн нэгэн түүхээс товч дурдсуу. Битүүний урьд шөнө ээж маань цагаан сарын баншаа хийхээр махаа базаж, амтлан, би гурил элдэж суулаа. Манай аав Хоршоодын холбооны ня-бо. Хөдөө байнга явдаг ажилтай. Аймгуудын хоршоог очиж шалгадаг. Данс тооцоо нийлдэг. Ээж маань шүүх яаманд бичиг хэргийн эрхлэгч ажилтай. Тэгсэн хаалганы хонх дугараад хэн нэгэн хүн ирлээ. Ээж төмпөнтэй мах, гурилаа тэр чигээр нь орон доогуураа шургуулаад байтал яамнаас нь зарлага иржээ. Маш чухал ажил гарлаа. Миний хүү дүү нараа харж байгаарай гээд яаран явлаа. Тэр шөнөдөө ирсэнгүй. Маргааш нь сандруухан орж ирээд “Маршал нас баржээ. Цагаан сар хийхээ больсон" гээд буцаад явчхав. 

	Тэр хэдэн өдөр энэ тэндгүй л уй гашуу, уйлаан майлаан болж байсан юм даг. Бүх албан байгууллага, цэцэрлэг, сургуулиуд дээр хүртэл хятад багш нар ирж цаасан цэцэг хийхийг зааж байлаа. Өнгийн цаасыг зууван дугуй хайчлаад, харандаанд ороон дарж олон хуниастай дэлбээ болгоод багцалж боосон тэдгээр цэцгүүдийг маршалын оршуулгын үед хэрэглэх учиртай аж. Ийнхүү тэр жил цагаан сар болоогүй юм. Гэхдээ хөдөөд уг мэдээллийг аваагүй малчид цагаан сараа хийдгээрээ хийсэн байдаг. Дараа жилээс нь эхлээд цагаан сарыг бүрмөсөн хориглож нэг үзээд, эцэст нь малчны цагаан сар хэмээн нэрлэж, нийслэл, аймаг, сумын төвд хүртэл цагаан сар тэмдэглэхийг бүрэн хориглов. Ихэнх аймаг, сумдад шинэ жилээр золгуут хийж ёсолдог болсон нь ч бий. 

	МАХН-ын Төв хорооны энэ шийдвэр цааш цаашаа улам гүнзгийрч, тогоо бүрхээр эвдэж шатаах, овоо тахилгыг нураах, цагаан сар тэмдэглэсэн, ээж аавдаа очиж золгосон албан хаагч, сэхээтнүүдийг шийтгэх, намаас хөөх, бүр шоронд суулгах хүртлээ даамжирч жинхэнэ хэлмэгдүүлэлт болж хувирсан юм. Ганцхан жишээ л гэхэд Сэлэнгэ аймгийн Шаамар сумын нутагт байх "Авгай мод”-ыг тэр үед аймгийн МАХН-ын хорооны үзэл суртал эрхэлсэн нарийн бичгийн дарга байсан Г. гэгч хөрөөдүүлэн шатааж байсан нь 1980-аад он доо. Ийм л цаг үе байв. 

	Намын дарга нартай үг сөрсөн хэнбугай ч үндсэндээ хар дансанд орж яльгүй хазгай гишгэвэл ажлаасаа хөөгдөх энүүхэнд, шоронд ороход гайхаад байхааргүй л байж билээ. Цагаан сараар ээж, аав, эмээ өвөөдөө очиж золгохын тулд хэчнээн бэрхшээл туулдаг, дараа нь арга хэмжээ авхуулдаг байсныг дунд үеийнхэн мартаагүй л байх. Цагаан сар хүртэл хэчнээн жил хэлмэгдэв дээ. 1990 онд ардчилал ялаагүй бол юу гэгч болж төгсөх байсныг төсөөлөх төдийд айдас төрнө. 


КАЗИНОГИЙН ГУРАВ

	Энэ хаврын чуулган дээр Ерөнхий сайд С. Баяр:

	— Манай Их Хурлын гишүүн Хүрэлсүх, Занданшатар, Бадамжунай нар гүтгэлгийн хэл аманд өртөж, шар махтайгаа хатаж байна. Эд нөхөд нэр төрөө сэргээж цагаатгуулах ёстой. Манай шүүхийн байгууллага шударга учраас энэ хэргийг зөв шийднэ гэдэгт итгэж байна. 

	XXI зууны хамгийн эхний хэлмэгдэгч болох казиногийн гурав чухам ямар бодолтой байгаа бол?

	 

	[image: Image]

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Хэвлэл, утга зохиол хянах газар. О. Ш.




	[←2]
	 одоогийн Ленин клуб -О. Ш.




	[←3]
	 үнэмлэхүй биш шүү -О. Ш.




	[←4]
	 Одоогийн Ерөнхийлөгчийг хэлсэн байх -О. Ш.




	[←5]
	 тэр дотор мөн л намын даргынх нь нэр цохиж явсан гээч -О. Ш.

